
མཆོད་པ་དང་ལང་ཕྱག 
༄༅། །དཀོན་མཆོག་གསུམ་ལ་ཕྱག་འཚལ་ལོ།

ཀིརྟི་ཚང་ལ་དམིགས་བསལ་འབྲེལ་ཡོད་ལྷ་སྡེ་རྣམས་ཀྱི་ཁྱིམ་ཚང་སོ་

སོའི་ནང་དགོང་འདོན་ནམ་གོ་འདོན་ཞེས་དགོང་མོ་ཁྱིམ་གྱི་བཟའ་མི་

རྣམས་གོ་ཁར་འཛོམས་ནས་ཁ་འདོན་གང་ཤེས་རེ་བྱེད་པའི་སྲོལ་

བཟང་ཞིག་སྔ་མོ་ཡོད་ནའང་། དུས་འགྱུར་གྱི་དབང་གིས་ཉམས་ཏེ་

རིམ་པས་མི་ཐོག་རྒན་པ་རྫོགས་སྟབས་གོ་འདོན་ཁ་བསླབ་བྱེད་མཁན་

ཡང་དཀོན་པོར་གྱུར། དེང་སྐབས་མི་སྐྱ་ཕོ་མོ་ཚོའི་ནང་ཡི་གེ་ཤེས་

མཁན་ཕྲན་བུ་མང་བས་མང་ཚོགས་ཀྱི་བློ་ཁ་དང་འཚམས་པའི་གོ་

འདོན་ཕྱོགས་བསྒྲིགས་བྱས་ན་ཕན་ཐོགས་ཡོད་པའི་རེ་འདུན་སྔ་ཕྱིར་

བྱུང་བ་ལྟར་ཡོངས་གྲགས་ཀྱི་ཁ་འདོན་འགའ་ཤས་འདིར་ཕྱོགས་

བསྒྲིགས་བྱས་པ་ཡིན། 

ཞོགས་པ་སྔ་བོ་ལངས་ནས་ཁ་ལག་བཀྲུས། གཙང་སྦྲ་བྱས། སྐུ་

གསུང་ཐུགས་རྟེན་དང་། སྐུ་པར། ཐང་ཁ་སོགས་བཞུགས་སའི་མདུན་

དུ། མཆོད་པའམ་མཆོད་མེ༑ ཐ་ན་སྤོས་དང་བསང་བདུག་པ་སོགས་

མཆོད་པ་གང་འཛོམས་རེ་འབུལ་སྐབས། ཨོཾ་ཨཱཿཧཱུཾ། ཨོཾ་ཨཱཿཧཱུཾ། 
ཨོཾ་ཨཱཿཧཱུཾ། ཞེས་ལན་གསུམ་མམ་གང་མང་རེ་བཏོན་ནས་མཆོད་པ་

བྱིན་གྱིས་བརླབས་ནས་ཕྱག་གསུམ་འཚལ། ནང་མི་རྣམས་ཡར་ལང་

རེས་བཞིན་ཕྱག་གསུམ་རེ་འཚལ་སྐབས། བླ་མ་ལ་སྐྱབས་སུ་
མཆི། སངས་རྒྱས་ལ་སྐྱབས་སུ་མཆི། ཆོས་ལ་སྐྱབས་སུ་
མཆི། དགེ་འདུན་ལ་སྐྱབས་སུ་མཆི། ཞེས་པའི་སྐྱབས་འགྲོ་ཁོ་

ན་འདོན་བཞིན་ཕྱག་འཚལ་ནའང་འགྲིགས། རྒྱས་པར་བྱེད་འདོད་ན། 

མགོན་པོ་ཐུགས་རྗེ་ཆེ་ལྡན་པ། །ཐམས་ཅད་མཁྱེན་པས་
སྟོན་པ་པོ། ། བསོད་ནམས་ཡོན་ཏན་རྒྱ་མཚོའི་ཞིང་། །དེ་
བཞིན་གཤེགས་ལ་ཕྱག་འཚལ་ལོ། །དག་པས་འདོད་
ཆགས་བྲལ་བར་གྱུར། །དགེ་བས་ངན་སོང་ལས་གྲོལ་
ཅིང་། །གཅིག་ཏུ་དོན་དམ་མཆོག་གྱུར་པ། །ཞི་གྱུར་ཆོས་
ལ་ཕྱག་འཚལ་ལོ། །གྲོལ་ནས་གྲོལ་བའི་ལམ་ཡང་སྟོན། ། 
བསླབ་པ་དག་ལ་རབ་ཏུ་གནས། །ཞིང་གི་དམ་པ་ཡོན་ཏན་
ལྡན། །དགེ་འདུན་ལ་ཡང་ཕྱག་འཚལ་ལོ། །སངས་རྒྱས་
གཙོ་ལ་ཕྱག་འཚལ་ལོ། །སྐྱོབ་པ་ཆོས་ལ་ཕྱག་འཚལ་  
ལོ། །དགེ་འདུན་སྡེ་ལ་ཕྱག་འཚལ་ལོ། །གསུམ་ལ་རྟག་ཏུ་
གུས་ཕྱག་འཚལ། །ཕྱག་བྱར་འོས་པ་ཐམས་ཅད་ལ། །ཞིང་
རྡུལ་ཀུན་གྱི་གྲངས་སྙེད་ཀྱི། །ལུས་བཏུད་པ་ཡིས་རྣམ་

ཀུན་ཏུ། །མཆོག་ཏུ་དད་པས་ཕྱག་འཚལ་ལོ༑ །    
ཞེས་པའི་ཚིགས་སུ་བཅད་པ་འདི་འདོན་བཞིན་ཕྱག་འཚལ། ཕྱག་

གྲངས་གསོག་བྱེད་སྐབས་ལྟུང་བཤགས་བཏོན་ནས་ཕྱག་འཚལ་ན་

ཤིན་ཏུ་ལེགས། བརྐྱངས་ཕྱག་དང་སྐུམ་ཕྱག་ཁྱད་མེད། ཕྱག་འཚལ་

སྐབས་ཐལ་མོ་སྤྱི་བོ། མགྲིན་པ། སྙིང་ཀ་གསུམ་ཁོ་ནར་སྦྱར། རྐང་

ལག་དང་ཚིགས་ལ་སྐྱོན་མེད་མཁན་རྣམས་ཀྱིས་པུས་མོ་གཉིས། ལག་

མཐིལ་གཉིས། དཔྲལ་བ་སྟེ་ཡན་ལག་ལྔ་པོ་ས་ལ་ངེས་པར་ཐུག་ནས་

ཕྱག་འཚལ་དགོས། ཕྱག་འཚལ་རྗེས་སྐུ་གསུང་ཐུགས་རྟེན་བཞུགས་

ས་དེར་མགོ་གཏུགས་ནས་སྨོན་ལམ་རེ་བརྒྱབ་དགོས། སྲོལ་རྒྱུན་ལྟར་

ཁ་བཤད་བྱས་ཏེ ་སྨོན་ལམ་འདི ་ལྟར་བརྒྱབས་ནའང་འགྲིགས། 
སངས་རྒྱས་ཀྱི་བསྟན་པ་རྒྱས་པར་ཤོག འགྲོ་བ་རིགས་
དྲུག་གི་སེམས་ཅན་ཐམས་ཅད་བདེ་སྐྱིད་དང་ལྡན་པར་
ཤོག འཛམ་གླིང་ཞི་བདེ་ཡོང་བར་ཤོག ནད་མུག་འཁྲུག་
རྩོད་མི་ཡོང་བར་ཤོག ནང་མི་ཉེ་འབྲེལ་ཐམས་ཅད་ཚེ་
རིང་ནད་མེད་ཡོང་བར་ཤོག ཟས་ནོར་ལོངས་སྤྱོད་འཕེལ་
བར་ཤོག བྱ་བ་ལམ་འགྲོ་ཡོང་བར་ཤོག སྐྱེ་བ་ཕྱི་མར་
ངན་སོང་དུ་མི་སྐྱེ་བར་ཤོག དལ་བརྒྱད་འབྱོར་བཅུ་ཚང་

བའི་མི་ལུས་ཐོབ་པར་ཤོག སངས་རྒྱས་ཀྱི་བསྟན་པ་དང་
མཇལ་བར་ཤོག བློ་ཁ་ཆོས་ལ་ཕྱོགས་པར་ཤོག བྱམས་
སྙིང་རྗེ་དང་བྱང་ཆུབ་ཀྱི་སེམས་རིན་པོ་ཆེ་རྒྱུད་ལ་སྐྱེ་
བར་ཤོག ཅེས་པ་ལྟ་བུའི་སྨོན་ལམ་ཉིན་ལྟར་བརྒྱབས་ན་ཤིན་ཏུ་

ལེགས།

ཤེས་རབ་སྙིང་པོ། 
གོ་འདོན་དངོས་ནི། དགོང་མོ་སོགས་བཟའ་ཚང་ཁ་

འཛོམས་པའི་སྐབས་ཤིག་ཏུ། ཐོག་དང་པོར་ཁ་འདོན་དགེ་སྦྱོར་དང་བྱ་

བ་གང་བྱས་ཐམས་ཅད་ལ་བར་ཆད་མི་འབྱུང་བ་དང་། ནད་རིམས་

གདོན་བགེགས་དང་བཀྲ་མི་ཤིས་པའི་རིགས་ཐམས་ཅད་ཕྱིར་ཟློག་

པའི་ཆེད་དུ་ཤེས་རབ་སྙིང་པོ་འདོན་དགོས།

ཤེས་རབ་སྙིང་པོ་༼མདོ་༽ཟློག་པ་དང་བཅས་པ། སྨྲ་བསམ་
བརྗོད་མེད་ཤེས་རབ་ཕ་རོལ་ཕྱིན། །མ་སྐྱེས་མ་འགགས་
ནམ་མཁའི་ངོ་བོ་ཉིད། །སོ་སོ་རང་རིག་ཡེ་ཤེས་སྤྱོད་
ཡུལ་བ། །དུས་གསུམ་རྒྱལ་བའི་ཡུམ་ལ་ཕྱག་འཚལ་ལོ། ། 
འདི་སྐད་བདག་གིས་ཐོས་པ་དུས་གཅིག་ན། བཅོམ་ལྡན་
འདས་རྒྱལ་པོའི་ཁབ་བྱ་རྒོད་ཕུང་པོའི་རི་ལ་དགེ་སློང་གི་
དགེ་འདུན་ཆེན་པོ་དང་བྱང་ཆུབ་སེམས་དཔའི་དགེ་འདུན་
ཆེན་པོ་དང་ཐབས་གཅིག་ཏུ་བཞུགས་ཏེ། དེའི་ཚེ་བཅོམ་
ལྡན་འདས་ཟབ་མོ་སྣང་བ་ཞེས་བྱ་བའི་ཆོས་ཀྱི་རྣམ་
གྲངས་ཀྱི་ཏིང་ངེ་འཛིན་ལ་སྙོམས་པར་ཞུགས་སོ། །ཡང་

དེའི་ཚེ་བྱང་ཆུབ་སེམས་དཔའ་སེམས་དཔའ་ཆེན་པོ་
འཕགས་པ་སྤྱན་རས་གཟིགས་དབང་ཕྱུག་ཀྱང་ཤེས་རབ་
ཀྱི་ཕ་རོལ་ཏུ་ཕྱིན་པ་ཟབ་མོ་སྤྱོད་པ་ཉིད་ལ་རྣམ་པར་བལྟ་
ཞིང་ཕུང་པོ་ལྔ་པོ་དེ་དག་ལ་ཡང་རང་བཞིན་གྱིས་སྟོང་
པར་རྣམ་པར་བལྟའོ། །དེ་ནས་སངས་རྒྱས་ཀྱི་མཐུས། ཚེ་
དང་ལྡན་པ་ཤཱ་རིའི་བུས་བྱང་ཆུབ་སེམས་དཔའ་སེམས་
དཔའ་ཆེན་པོ་འཕགས་པ་སྤྱན་རས་གཟིགས་དབང་ཕྱུག་
ལ་འདི་སྐད་ཅེས་སྨྲས་སོ། །རིགས་ཀྱི་བུའམ་རིགས་ཀྱི་བུ་
མོ་གང་ལ་ལ་ཤེས་རབ་ཀྱི་ཕ་རོལ་ཏུ་ཕྱིན་པ་ཟབ་མོ་སྤྱད་
པ་སྤྱོད་པར་འདོད་པ་དེས། ཇི་ལྟར་བསླབ་པར་བྱ། དེ་སྐད་
ཅེས་སྨྲས་པ་དང་། བྱང་ཆུབ་སེམས་དཔའ་སེམས་དཔའ་
ཆེན་པོ་འཕགས་པ་སྤྱན་རས་གཟིགས་དབང་ཕྱུག་གིས་
ཚེ་དང་ལྡན་པ་ཤཱ་ར་དྭ་ཏིའི་བུ་ལ་འདི་སྐད་ཅེས་སྨྲས་སོ། ། 
ཤཱ་རིའི་བུ་རིགས་ཀྱི་བུའམ་རིགས་ཀྱི་བུ་མོ་གང་ལ་ལ་
ཤེས་རབ་ཀྱི་ཕ་རོལ་ཏུ་ཕྱིན་པ་ཟབ་མོ་སྤྱད་པ་སྤྱོད་པར་
འདོད་པ་དེས་འདི་ལྟར་རྣམ་པར་བལྟ་བར་བྱ་སྟེ། ཕུང་པོ་
ལྔ་པོ་དེ་དག་ཀྱང་རང་བཞིན་གྱིས་སྟོང་བར་ཡང་དག་པར་

རྗེས་སུ་བལྟའོ། །གཟུགས་སྟོང་པའོ། །སྟོང་པ་ཉིད་
གཟུགས་སོ། །གཟུགས་ལས་ཀྱང་སྟོང་པ་ཉིད་གཞན་མ་
ཡིན། སྟོང་པ་ཉིད་ལས་ཀྱང་གཟུགས་གཞན་མ་ཡིན་ནོ། ། 
དེ་བཞིན་དུ་ཚོར་བ་དང་། འདུ་ཤེས་དང་། འདུ་བྱེད་དང་། 
རྣམ་པར་ཤེས་པ་རྣམས་སྟོང་པའོ། །ཤཱ་རིའི་བུ། དེ་ལྟ་བས་
ན་ཆོས་ཐམས་ཅད་སྟོང་བ་ཉིད་དེ། མཚན་ཉིད་མེད་པ། མ་
སྐྱེས་པ། མ་འགགས་པ། དྲི་མ་མེད་པ། དྲི་མ་དང་བྲལ་བ་
མེད་པ། བྲི་བ་མེད་པ། གང་བ་མེད་པའོ། །ཤཱ་རིའི་བུ། དེ་
ལྟ་བས་ན་སྟོང་པ་ཉིད་ལ་གཟུགས་མེད། ཚོར་བ་མེད། 
འདུ་ཤེས་མེད། འདུ་བྱེད་རྣམས་མེད། རྣམ་པར་ཤེས་པ་
མེད། མིག་མེད། རྣ་བ་མེད། སྣ་མེད། ལྕེ་མེད། ལུས་མེད། 
ཡིད་མེད། གཟུགས་མེད། སྒྲ་མེད། དྲི་མེད། རོ་མེད། རེག་
བྱ་མེད། ཆོས་མེད། མིག་གི་ཁམས་མེད་པ་ནས་ཡིད་ཀྱི་
ཁམས་མེད། ཡིད་ཀྱི་རྣམ་པར་ཤེས་པའི་ཁམས་ཀྱི་བར་
དུ་ཡང་མེད་དོ། །མ་རིག་པ་མེད། མ་རིག་པ་ཟད་པ་མེད་
པ་ནས་རྒ་ཤི་མེད། རྒ་ཤི་ཟད་པའི་བར་དུ་ཡང་མེད་དོ། ། 
དེ་བཞིན་དུ་སྡུག་བསྔལ་བ་དང་། ཀུན་འབྱུང་བ་དང་། 

འགོག་པ་དང་། ལམ་མེད། ཡེ་ཤེས་མེད། ཐོབ་པ་མེད། མ་
ཐོབ་པ་ཡང་མེད་དོ། །ཤཱ་རིའི་བུ། དེ་ལྟ་བས་ན། བྱང་ཆུབ་
སེམས་དཔའ་རྣམས་ཐོབ་པ་མེད་པའི་ཕྱིར། ཤེས་རབ་ཀྱི་
ཕ་རོལ་ཏུ་ཕྱིན་པ་ཟབ་མོ་འདི་ལ་བརྟེན་ཅིང་གནས་ཏེ། 
སེམས་ལ་སྒྲིབ་པ་མེད་ཅིང་སྐྲག་པ་མེད་དེ༑ ཕྱིན་ཅི་ལོག་
ལས་ཤིན་ཏུ་འདས་ནས། མྱ་ངན་ལས་འདས་པའི་མཐར་
ཕྱིན་ཏོ། །དུས་གསུམ་དུ་མངོན་པར་བཞུགས་པའི་སངས་
རྒྱས་ཐམས་ཅད་ཀྱང་ཤེས་རབ་ཀྱི་ཕ་རོལ་ཏུ་ཕྱིན་པ་ཟབ་
མོ་འདི་ལ་བརྟེན་ནས། བླ་ན་མེད་པ་ཡང་དག་པར་རྫོགས་
པའི་བྱང་ཆུབ་ཏུ་མངོན་པར་རྫོགས་པར་སངས་རྒྱས་སོ།། 
དེ་ལྟ་བས་ན་ཤེས་རབ་ཀྱི་ཕ་རོལ་ཏུ་ཕྱིན་པའི་སྔགས། 
རིག་པ་ཆེན་པོའི་སྔགས། བླ་ན་མེད་པའི་སྔགས། མི་
མཉམ་པ་དང་མཉམ་པར་བྱེད་པའི་སྔགས། སྡུག་བསྔལ་
ཐམས་ཅད་རབ་ཏུ་ཞི་བར་བྱེད་པའི་སྔགས། མི་རྫུན་པས་
ན་བདེན་པར་ཤེས་པར་བྱ་སྟེ། ཤེས་རབ་ཀྱི་ཕ་རོལ་ཏུ་
ཕྱིན་པའི་སྔགས་སྨྲས་པ། ཏདྱ་ཐཱ། ཨོཾ་ག་ཏེ་ག་ཏེ་པཱ་ར་ག་
ཏེ་པཱ་ར་སཾ་ག་ཏེ་བོ་དྷི་སྭཱ་ཧཱ། ཤཱ་རིའི་བུ། བྱང་ཆུབ་སེམས་



གོ་འདོན་རྒྱས་པ། 

14

དཔའ་སེམས་དཔའ་ཆེན་པོ་རྣམས་ཀྱིས། དེ་ལྟར་ཤེས་
རབ་ཀྱི་ཕ་རོལ་ཏུ་ཕྱིན་པ་ཟབ་མོ་ལ་བསླབ་པར་བྱའོ། །དེ་
ནས་བཅོམ་ལྡན་འདས་ཏིང་ངེ་འཛིན་དེ་ལས་བཞེངས་ཏེ། 
བྱང་ཆུབ་སེམས་དཔའ་སེམས་དཔའ་ཆེན་པོ་འཕགས་པ་
སྤྱན་རས་གཟིགས་དབང་ཕྱུག་ལ་ལེགས་སོ་ཞེས་བྱ་བ་
བྱིན་ནས། ལེགས་སོ་ལེགས་སོ༑ །རིགས་ཀྱི་བུ་དེ་དེ་
བཞིན་ནོ། །རིགས་ཀྱི་བུ་དེ་དེ་བཞིན་ཏེ༑ ཇི་ལྟར་ཁྱོད་ཀྱིས་
བསྟན་པ་དེ་བཞིན་དུ་ཤེས་རབ་ཀྱི་ཕ་རོལ་ཏུ་ཕྱིན་པ་ཟབ་
མོ་ལ་སྤྱད་པར་བྱ་སྟེ། དེ་བཞིན་གཤེགས་པ་རྣམས་ཀྱང་
རྗེས་སུ་ཡི་རང་ངོ་། །བཅོམ་ལྡན་འདས་ཀྱིས་དེ་སྐད་ཅེས་
བཀའ་བསྩལ་ནས། ཚེ་དང་ལྡན་པ་ཤཱ་རིའི་བུ་དང་། བྱང་
ཆུབ་སེམས་དཔའ་སེམས་དཔའ་ཆེན་པོ་འཕགས་པ་སྤྱན་
རས་གཟིགས་དབང་ཕྱུག་དང་། ཐམས་ཅད་དང་ལྡན་པའི་
འཁོར་དེ་དག་དང་། ལྷ་དང་། མི་དང་། ལྷ་མ་ཡིན་དང་། དྲི་
ཟར་བཅས་པའི་འཇིག་རྟེན་ཡི་རངས་ཏེ། བཅོམ་ལྡན་
འདས་ཀྱིས་གསུངས་པ་ལ་མངོན་པར་བསྟོད་དོ། །ཏདྱ་ཐཱ། 
ཨོཾ་ག་ཏེ་ག་ཏེ་པཱ་ར་ག་ཏེ་པཱ་ར་སཾ་ག་ཏེ་བོ་དྷི་སྭཱ་ཧཱ། 

ག་ཏེ་གྲངས་གསུམ་མམ་བདུན་འདོན།

ཤེར་སྙིང་གི་ཟློག་པ། 
ཤེས་རབ་སྙིང་པོའི་ཟློག་པའམ་མདོ་ཟློག་ནི། འདི་ལྟར་ན་

མོ་བླ་མ་ལ་ཕྱག་འཚལ་ལོ། །སངས་རྒྱས་ལ་ཕྱག་འཚལ་
ལོ། །ཆོས་ལ་ཕྱག་འཚལ་ལོ། །དགེ་འདུན་ལ་ཕྱག་འཚལ་
ལོ། །ཡུམ་ཆེན་མོ་ཤེས་རབ་ཀྱི་ཕ་རོལ་ཏུ་ཕྱིན་པ་ལ་ཕྱག་
འཚལ་ལོ། །དེ་རྣམས་ལ་ཕྱག་འཚལ་བ་ལ་བརྟེན་ནས་
བདག་ཅག་གི་བདེན་པའི་ཚིག་འདི་དག་འགྲུབ་པར་གྱུར་
ཅིག ཇི་ལྟར་སྔོན་ལྷའི་དབང་པོ་བརྒྱ་བྱིན་གྱིས་ཤེས་རབ་
ཀྱི་ཕ་རོལ་ཏུ་ཕྱིན་པའི་དོན་ཟབ་མོ་ཡིད་ལ་བསམ་ཞིང་། 
ཚིག་ཁ་ཏོན་དུ་བྱས་པ་ལ་བརྟེན་ནས་བདུད་སྡིག་ཅན་ལ་
སོགས་པའི་མི་མཐུན་པའི་ཕྱོགས་ངན་པ་ཐམས་ཅད་ཕྱིར་
བཟློག་པ་དེ་བཞིན་དུ་བདག་གིས་ཀྱང་ཡུམ་ཆེན་མོ་ཤེས་
རབ་ཀྱི་ཕ་རོལ་ཏུ་ཕྱིན་པའི་དོན་ཟབ་མོ་ཡིད་ལ་བསམ་
ཞིང་། ཚིག་ཁ་ཏོན་དུ་བྱས་པ་ལ་བརྟེན་ནས་བདུད་སྡིག་
ཅན་ལ་སོགས་པའི་བར་ཆད་མི་མཐུན་པའི་ཕྱོགས་

ཐམས་ཅད། ཕྱིར་བཟློག་པར་གྱུར་ཅིག མེད་པར་གྱུར་
ཅིག ཞི་བར་གྱུར་ཅིག རབ་ཏུ་ཞི་བར་གྱུར་ཅིག དགྲ་
ཐམས་ཅད་བྱམས་པའི་སེམས་དང་ལྡན་པར་གྱུར་ཅིག 
བགེགས་བར་ཆད་ཐམས་ཅད་ཤཱ་ནྟི་ཀུ་རུ་སྭཱ་ཧཱ། ཞེས་པའི་

མདོ་ཟློག་ལན་གསུམ། བགེགས་རིགས་སྟོང་ཕྲག་བརྒྱད་ཅུ་
ཞི་བ་དང་། །མི་མཐུན་གནོད་པའི་རྐྱེན་དང་བྲལ་བ་དང་། ། 
མཐུན་པར་འགྲུབ་ཅིང་ཕུན་སུམ་ཚོགས་གྱུར་པའི། །བཀྲ་
ཤིས་དེས་ཀྱང་དེང་འདིར་བདེ་ལེགས་ཤོག །ཅེས་པས་ཕྱིའི་

བར་གཅོད་ནད་རིམས་གདོན་བགེགས་ཞི་བ་དང་། ནང་གི་བར་གཅོད་

རང་རྒྱལ་གཞན་ཕམ་གྱི་བསམ་བློ་ངན་པ་དང་ཉོན་མོངས་དུག་གསུམ་

ཞི་སོང་སྙམ་པའི་དམིགས་པ་བྱ།

སྐྱབས་འགྲོ་རྒྱས་བསྡུས།
སྐྱབས་འགྲོ་ནི། ཚེ་འདིའི་སྐུ་རིམ་དང་། ཚེ་ཕྱི་མའི་ཁ་འདོན་

དགེ་སྦྱོར། ནད་རིམས་གདོན་བགེགས་ཀྱི་བར་ཆད་ཞི་བའི་ཐབས་

མཆོག་ཏུ་གྱུར་པ་འདི་ལས་ལྷག་མེད་པས་སྐྱབས་འགྲོ་འདོན་སྐབས་

བསམ་བློ་འདི་ལྟར་གཏོང་དགོས། ཚེ་འདི་དང་ཕྱི་མར་སྐྱིད་སྡུག་

ལེགས་ཉེས་གང་བྱུང་ཡང་སྙིང་ཁོང་རུས་པའི་གཏིང་ནས་སྐྱབས་

གནས་དཀོན་མཆོག་གསུམ་པོ་མཁྱེན་བསམ་པའི་ཡིད་ཆེས་ཀྱིས་

གསོལ་འདེབས་དང་མིག་ནས་འཆི་མ་འཁྲུག་ཐུབ་པའི་དད་གུས་

གདུང་ཤུགས་དྲག་པོས་ལག་གཉིས་ཐལ་མོ་སྦྱོར་བཞིན་སྐྱབས་འགྲོ་

རྒྱས་ཙམ་འདོན་འདོད་ན།

ཕྱོགས་བཅུ་དུས་གསུམ་གྱི་དེ་བཞིན་གཤེགས་པ་
ཐམས་ཅད་ཀྱི་སྐུ་གསུང་ཐུགས་ཡོན་ཏན་འཕྲིན་ལས་
ཐམས་ཅད་ཀྱི་ངོ་བོར་གྱུར་པ། ཆོས་ཀྱི་ཕུང་པོ་སྟོང་ཕྲག་
བརྒྱད་ཅུ་རྩ་བཞིའི་འབྱུང་གནས། འཕགས་པའི་དགེ་
འདུན་ཐམས་ཅད་ཀྱི་མངའ་བདག དྲིན་ཅན་རྩ་བ་དང་
བརྒྱུད་པར་བཅས་པའི་དཔལ་ལྡན་བླ་མ་དམ་པ་རྣམས་ལ་
སྐྱབས་སུ་མཆིའོ། ། སངས་རྒྱས་ལ་སྐྱབས་སུ་མཆིའོ། ། 
ཆོས་ལ་སྐྱབས་སུ་མཆིའོ། །དགེ་འདུན་ལ་སྐྱབས་སུ་
མཆིའོ། །ཡི་དམ་དཀྱིལ་འཁོར་གྱི་ལྷ་ཚོགས་འཁོར་དང་
བཅས་པ་རྣམས་ལ་སྐྱབས་སུ་མཆིའོ། །དཔལ་མགོན་དམ་
པ་ཆོས་སྐྱོང་བའི་སྲུང་མ་ཡེ་ཤེས་ཀྱི་སྤྱན་དང་ལྡན་པ་
རྣམས་ལ་སྐྱབས་སུ་མཆིའོ། །ཞེས་པའི་བར་ལན་གཅིག སངས་

རྒྱས་ཆོས་ཚོགས་མ་ནི།   སངས་རྒྱས་ཆོས་དང་ཚོགས་ཀྱི་

མཆོག་རྣམས་ལ། །བྱང་ཆུབ་བར་དུ་བདག་ནི་སྐྱབས་སུ་
མཆི། །བདག་གིས་སྦྱིན་སོགས་བགྱིས་པའི་ཚོགས་
རྣམས་ཀྱིས། །འགྲོ་ལ་ཕན་ཕྱིར་སངས་རྒྱས་འགྲུབ་པར་
ཤོག །ཅེས་པས་སྐྱབས་འགྲོ་སེམས་བསྐྱེད་འདི་ལན་གསུམ། ཚད་

མེད་བཞི་སྒོམ་པ་ནི། སེམས་ཅན་ཐམས་ཅད་བདེ་བ་དང་བདེ་
བའི་རྒྱུ་དང་ལྡན་པར་གྱུར་ཅིག །སེམས་ཅན་ཐམས་ཅད་
སྡུག་བསྔལ་དང་སྡུག་བསྔལ་གྱི་རྒྱུ་དང་བྲལ་བར་གྱུར་
ཅིག །སེམས་ཅན་ཐམས་ཅད་སྡུག་བསྔལ་མེད་པའི་བདེ་
བ་དང་མི་འབྲལ་བར་གྱུར་ཅིག །སེམས་ཅན་ཐམས་ཅད་
ཉེ་རིང་ཆགས་སྡང་གཉིས་དང་བྲལ་བའི་བཏང་སྙོམས་ལ་
གནས་པར་གྱུར་ཅིག ཅེས་པའི་བར་ལན་གསུམ། དུས་གསུམ་དུ་

བསགས་པའི་དགེ་བའི་དངོས་པོ་ཐམས་ཅད་དང་། ཁྱད་པར་དུ་བདག་

གི་ལུས་ངག་ཡིད་གསུམ་དཀོན་མཆོག་གི་བྲན་དུ་ཕུལ་པ་ཡིན་

བསམས་ནས་མཎྜལ་འབུལ་བ་ནི༑ ས་གཞི་སྤོས་ཀྱིས་བྱུགས་
ཤིང་མེ་ཏོག་བཀྲམ། །རི་རབ་གླིང་བཞི་ཉི་ཟླས་བརྒྱན་པ་
འདི། །སངས་རྒྱས་ཞིང་དུ་དམིགས་ཏེ་ཕུལ་བ་ཡིས། ། 
འགྲོ་ཀུན་རྣམ་དག་ཞིང་ལ་སྤྱོད་པར་ཤོག །ཨུ་དཾ་གུ་རུ་

རཏྣ་མཎྜལ་ཀཾ་ནིརྱ་ཏ་ཡཱ་མཱི། ཞེས་པས་རང་ཉིད་དཀོན་མཆོག་

གི་བྲན་དུ་ཕུལ་ཟིན་པས་དཀོན་མཆོག་གི་ཐུགས་དང་འགལ་བ་དང་། 

སྐྱབས་འགྲོའི་བསླབ་བྱ་དང་འགལ་བའི་སྡིག་པའི་ལས་སྔར་བྱས་པ་ལ་

འགྱོག་བཤགས། ཕྱིན་ཆད་མི་བྱ་བསམ་པའི་དམ་བཅའ་བྱ། ལྟུང་

བཤགས་དང་སྤྱི་བཤགས་སོགས་འདོན་འདོད་ན་མཚམས་འདིར་

འདོན། སྐྱབས་འགྲོ་གྲངས་གསོག་བྱེད་ན། ཐོག་དང་པོར་ལག་ཐལ་མོ་

སྦྱོར་བཞིན་དུ། བླ་མ་དང་དཀོན་མཆོག་རིན་པོ་ཆེ་རྣམ་པ་
གསུམ་ལ་ཕྱག་འཚལ་ཞིང་སྐྱབས་སུ་མཆིའོ། ཁྱེད་རྣམས་
ཀྱིས་བདག་གི་རྒྱུད་བྱིན་གྱིས་བརླབ་ཏུ་གསོལ། ཅེས་ལན་

གསུམ་མམ་བདུན་འདོན་པའི་མཇུག་ཏུ་སྐྱབས་འགྲོའི་གྲངས་ཀ་

གསོག་སྟངས་ནི། བླ་མ་ལ་སྐྱབས་སུ་མཆི། སངས་རྒྱས་ལ་
སྐྱབས་མཆི། ཆོས་ལ་སྐྱབས་སུ་མཆི། དགེ་འདུན་ལ་
སྐྱབས་སུ་མཆི། ཞེས་པའི་སྐྱབས་འགྲོ་བཞི་སྐོར་འདི་ཉུང་མཐར་

ཕྲེང་སྐོར་གཅིག་སོགས་གང་མང་འདོན། སྤྱིར་དུས་ཚོད་སྟོང་པ་ནམ་

ཤར་སྐབས་སྐྱབས་འགྲོ་ཁ་འདོན་གྱི་གཙོ་བོར་བྱས་ནས་གང་མང་རེ་

འདོན་ཐུབ་ན་ནད་རིམས་གདོན་བགེགས་ཀྱིས་མི་ཚུགས་པ་དང་བྱ་བ་

ལམ་འགྲོ་ཡོང་བར་ཤིན་ཏུ་ཕན།



གོ་འདོན་རྒྱས་པ། 

20

   

ཐུབ་དབང་མཚན་སྔགས་དང་ཚིག་བདུན་གསོལ་འདེབས་སོགས། 
ཐལ་སྦྱོར་བཞིན་བསྟན་པའི་བདག་པོ་སངས་རྒྱས་བཅོམ་ལྡན་

འདས་ལ་གསོལ་བ་འདེབས་པ་ནི། སྟོན་པ་སངས་རྒྱས་བཅོམ་
ལྡན་འདས་དཔལ་རྒྱལ་བ་ཤཱཀྱ་ཐུབ་པ་ལ་ཕྱག་འཚལ་ 
ལོ། །མཆོད་དོ། །སྐྱབས་སུ་མཆིའོ། །ཞེས་པ་ལན་གསུམ་མམ་

བདུན་འདོན། དེའི་རྗེས་སུ་སྟོན་པའི་མཚན་སྔགས་འདི་འདོན་དགོས། 
ཨོཾ་མུ་ནི་མུ་ནི་མཧཱ་མུ་ནི་ཡེ་སྭཱ་ཧཱ། ཞེས་པའི་སྟོན་པའི་མཚན་

སྔགས་ཕྲེང་སྐོར་གཅིག་འདོན། རྗེ་རིན་པོ་ཆེའི་གསོལ་འདེབས་

དམིགས་བརྩེ་མ། དམིགས་མེད་བརྩེ་བའི་གཏེར་ཆེན་སྤྱན་
རས་གཟིགས། །དྲི་མེད་མཁྱེན་པའི་དབང་པོ་འཇམ་པའི་
དབྱངས། །བདུད་དཔུང་མ་ལུས་འཇོམས་མཛད་གསང་
བའི་བདག །གངས་ཅན་མཁས་པའི་གཙུག་རྒྱན་ཙོང་ཁ་
པ། །བློ་བཟང་གྲགས་པའི་ཞབས་ལ་གསོལ་བ་འདེབས། ། 
ཞེས་པ་ཚར་གསུམ་མམ་བདུན་སོགས་གང་ཐུབ་འདོན། གུ་རུའི་ཚིག་

བདུན་གསོལ་འདེབས་ནི། ཧཱུཾ༔ ཨོ་རྒྱན་ཡུལ་གྱི་ནུབ་བྱང་
མཚམས༔ པདྨ་གེ་སར་སྡོང་པོ་ལ༔ ཡ་མཚན་མཆོག་གི་

དངོས་གྲུབ་བརྙེས༔ པདྨ་འབྱུང་གནས་ཞེས་སུ་གྲགས༔ 
འཁོར་དུ་མཁའ་འགྲོ་མང་པོས་བསྐོར༔ ཁྱེད་ཀྱི་རྗེས་སུ་
བདག་བསྒྲུབ་ཀྱི༔ བྱིན་གྱིས་རློབས་ཕྱིར་གཤེགས་སུ་
གསོལ༔ གུ་རུ་པདྨ་སིངྷྔི་ཧཱུཾ༔ ཞེས་པ་ལན་གསུམ། བླ་མའི་རྣལ་

འབྱོར་དགའ་ལྡན་ལྷ་བརྒྱ་མ་དང་། གུ་རུའི་གསོལ་འདེབས། ཞབས་

བརྟན་གསོལ་འདེབས། དམིགས་བརྩེ་མ། གུ་རུ་སིངྷྔི་། བླ་མའི་མཚན་

སྔགས་སོགས་འདོན་ན་མཚམས་འདིར་བཏོན་ན་ལེགས།

སྐུ་བསྟོད་གསོལ་འདེབས། 
ཀིརྟི་སྐུ་ཕྲེང་རིམ་བྱིན་གྱི་བསྟོད་གསོལ་འདེབས་ནི། ཛྙཱན་ཀེ་ཏུ་

དགེ་འདུན་རྒྱལ་མཚན་དང་། །བསྟན་པ་རིན་ཆེན་རབ་
རྒྱས་འཇམ་དབྱངས་ཞབས། །བསྟན་པའི་རྒྱལ་མཚན་
དགེ་འདུན་ཆོས་དབང་ཕྱུག །ཐུབ་བསྟན་ཉི་མ་རྣམས་ལ་
གསོལ་བ་འདེབས། །བློ་བཟང་རྒྱལ་ཀུན་ཐུགས་རྗེ་གཅིག་
བསྡུས་པ། །སྤྱས་རས་གཟིགས་དབང་འཇམ་མགོན་བླ་མ་
ཡི།།འཕྲིན་ལས་བཟང་པོའི ་མདོ ་སྔགས་ཆོས་ཚུལ་
རྣམས།།རྒྱས་མཛད་བསྟན་པ་རྒྱ་མཚོར་གསོལ་བ་
འདེབས། །བསྐལ་བཟང་རྣམ་འདྲེན་བཞི་པའི་ལུང་རྟོགས་
བསྟན། །བློ་གྲོས་བཟང་པོས་ཆེས་ཆེར་གསལ་མཛད་ 
ཅིང་། །འགྲོ་བློར་ཀུན་དགའ་རྒྱས་པའི་དཔལ་ཡོན་ཅན། ། 
གདུལ་བྱ་རྒྱ་མཚོའི་མགོན་ལ་གསོལ་བ་འདེབས། །ངག་
དབང་བློ་བཟང་རྒྱལ་བའི་བསྟན་པ་མཆོག །འཛིན་ཅིང་
སྤེལ་ལ་དབང་ཕྱུག་མཐུ་ལྡན་ཚེ། ། སྲས་བཅས་རྒྱལ་བས་
རིང་ནས་བསྟོད་ཚིག་གི །ཤིས་པའི་སྒྲ་དབྱངས་སྒྲོག་ལ་

གསོལ་བ་འདེབས། །བློ་བཟང་རྒྱལ་བསྟན་འཛིན་ལ་
ཐུགས་བསྐྱེད་མཐུ། །འཇིགས་བྲལ་མཚུངས་པ་མེད་པའི་
དཔལ་གྲུབ་ཅིང་། །ཡེ་ཤེས་ལུས་ཅན་ལུང་རྟོགས་རྒྱ་
མཚོའི་གཏེར། །སྐྱབས་གཅིག་ཆོས་ཀྱི་རྒྱལ་པོར་གསོལ་
བ་འདེབས། །དཔལ་ལྡན་རྩ་བའི་བླ་མ་རིན་པོ་ཆེ། ། བདག་
གི་སྙིང་གའི་པདྨོའི་གདན་བཞུགས་ལ། །བཀའ་དྲིན་ཆེན་
པོའི་སྒོ་ནས་རྗེས་བཟུང་སྟེ། །སྐུ་གསུང་ཐུགས་ཀྱི་དངོས་
གྲུབ་བསྩལ་དུ་གསོལ། །ཚེ་རབས་ཀུན་ཏུ་རྒྱལ་བ་ཙོང་ 
ཁ་པ། །ཐེག་མཆོག་བཤེས་གཉེན་དངོས་སུ་མཛད་པའི་
མཐུས། །རྒྱལ་བས་བསྔགས་པའི་ལམ་བཟང་དེ་ཉིད་ 
ལས། །སྐད་ཅིག་ཙམ་ཡང་ཟློག་པར་མ་གྱུར་ཅིག །

ཡན་ལག་བདུན་པ། 
   ཡན་ལག་བདུན་པ་ནི། ཕྱག་འཚལ་བ་དང་མཆོད་ཅིང་

བཤགས་པ་དང་། །རྗེས་སུ་ཡི་རང་བསྐུལ་ཞིང་གསོལ་བ་
འདེབས། །དགེ་བ་ཅུང་ཟད་བདག་གིས་ཅི་བསགས་པ། 
།ཐམས་ཅད་རྫོགས་པའི་བྱང་ཆུབ་ཆེན་པོར་བསྔོ། ཞེས་

པས། ༡ ཕྱག་འཚལ་བ། ༢ མཆོད་པ་འབུལ་བ༑ ༣ སྡིག་པ་བཤགས་

པ། ༤ རང་གཞན་གྱི་དགེ་བ་ལ་རྗེས་སུ་ཡི་རང་བ། ༥ ཆོས་འཁོར་

བསྐོར་བར་བསྐུལ་བ། ༦ མྱ་ངན་ལས་མི་འདའ་བར་གསོལ་བ་འདེབས་

པ། ༧ དགེ་བ་ཐམས་ཅད་གཞན་དོན་དུ་བསྔོ་བའི་ཡན་ལག་སྟེ་ཡན་

ལག་བདུན་པ་བསྡུས་པ་འདི་འདོན། 

མཚམས་འདིར་སྐུ་རིམ་རྣམ་གསུམ་ལས་མདོ་གོང་དུ་བཀོད་ཟིན། 

གདུགས་དཀར་དང་སྒྲོལ་མ་འདོན་ན།

གདུགས་ཐུང་ཟློག་པ་དང་བཅས་པ།
 གདུགས་ཐུང་ནི། བདེ་གཤེགས་གཙུག་ཏོག་བལྟར་མི་

མངོན་པ་ལས། ། ཉེར་འཁྲུངས་རྒྱལ་བ་ཀུན་ཡུམ་གདུགས་
དཀར་མོ། །མཚན་ཙམ་བོས་པའི་རིག་སྔགས་མེ་ཡིས་
ཀྱང་། །བདུད་སྡེ་སྲེག་བྱེད་བདེ་འབྱུང་ལྷག་པའི་ལྷ། ། 
དཀར་གསལ་ལང་ཚོ་རབ་རྫོགས་ཟླ་གཞོན་གྱི། །སྙིང་པོ་
ལས་གྲུབ་གཞན་གྱིས་མི་ཐུབ་མས། །མི་དང་མི་མིན་
འབྱུང་ལས་བྱུང་བ་ཡི། །འགལ་རྐྱེན་ཀུན་ཞི་ལེགས་
ཚོགས་མ་ལུས་སྩོལ། །ཁྱད་པར་ཕ་རོལ་མི་བསྲུན་བསམ་
སྦྱོར་གྱིས། །སྒོ་གསུམ་མནན་དང་བྱད་སྟེམས་བཅིངས་
ལ་སོགས། །ཉེར་འཚེས་མི་ཚུགས་ཕྱིར་ཟློག་འཕྲིན་ལས་

ཀྱིས། །བདག་ཅག་རྣམ་པ་ཀུན་ཏུ་བསྲུང་དུ་གསོལ། །
 གདུགས་དཀར་ཟློག་པ་ནི། བཅོམ་ལྡན་གདུགས་དཀར་ལྷ་

ཚོགས་རྣམས། །མཐུ་སྟོབས་ཐོགས་པ་མི་མངའ་ཞིང་། ། 
ཐུགས་རྗེའི་སྨོན་ལམ་མཐུ་བཙན་པས། །བདག་གིས་
གསོལ་བ་བཏབ་པ་བཞིན། །སངས་རྒྱས་བསྟན་པ་དར་བ་
དང་། །སེམས་ཅན་ཐམས་ཅད་བདེ་གྱུར་ཅིག ། ཆག་ཆེ་
ཉམ་ང་བཟློག་ཏུ་གསོལ།།རྨི ་ལམ་མཚན་མ་ངན་པ་
བཟློག།རྟགས་དང་རྟེན་འབྲེལ་ངན་པ་བཟློག །དགྲ་འདྲེའི་
བསམ་སྦྱོར་ངན་པ་བཟློག །ལྟས་ངན་བརྒྱད་ཅུ་རྩ་གཅིག་
བཟློག །ཡེ་འབྲོག་སུམ་བརྒྱ་དྲུག་ཅུ་བཟློག །ནད་རིགས་
བཞི་བརྒྱ་རྩ་བཞི་བཟློག །བགེགས་རིགས་སྟོང་ཕྲག་
བརྒྱད་ཅུ་བཟློག །དུས་མིན་འཆི་བ་རྣམ་བརྒྱད་བཟློག ། 
ཡས་ཀྱི་བདུད་དུ་གཡོས་པ་བཟློག །མས་ཀྱི་སྲི་རུ་ལངས་
པ་བཟློག །དཔྲལ་བའི་གཤེད་དུ་བརྐོས་པ་བཟློག །ཕ་
མེས་དུར་སྲི་ལངས་པ་བཟློག །མི་ལ་ནད་དུ་གཏོང་བ་
བཟློག །ཕྱུགས་ལ་གོད་ཁ་བྱེད་པ་བཟློག །གནམ་གྱི་དལ་
ཁ་ཐེབས་པ་བཟློག །ས་ཡི་དུག་མདའ་གཡོས་པ་བཟློག ། 

སྨེ་བ་སྤར་ཁ་ངན་པ་བཟློག །སྐེགས་དང་ཕུང་སྲི་ལངས་པ་
བཟློག་ཏུ་གསོལ། ། ཞེས་པའི་བར་ལན་གསུམ།

ཟློག་པའི་མཇུག་ཏུ། ལྷ་ཀླུ་ལྷ་མ་ཡིན་ལ་སོགས་པ་ཡི། ། 
གདོན་ཆེན་རྣམས་དང་གཟི་བརྗིད་མདངས་འཕྲོགས་  
ཤིང་། །མངལ་དང་ཤ་ཁྲག་ལ་སོགས་ཟ་བ་ཀུན། །ཁྱོད་
ཞབས་དྲན་པ་ཙམ་གྱིས་ཟློག་ཏུ་གསོལ། །ཅེས་འཕགས་མ་

གདུགས་དཀར་མོ་ཅན་གྱི་ཐུགས་རྗེས་ཕྱི་ནང་གི་གནོད་པ་ཐམས་ཅད་

སེལ་སོང་སྙམ་པའི་གསོལ་འདེབས་བྱ། 

སྒྲོལ་མ། 
    སྒྲོལ་མ་ནི། ཨོཾ་རྗེ་བཙུན་མ་འཕགས་མ་སྒྲོལ་མ་ལ་

ཕྱག་འཚལ་ལོ། །ཕྱག་འཚལ་སྒྲོལ་མ་མྱུར་མ་དཔའ་མོ། ། 
སྤྱན་ནི་སྐད་ཅིག་གློག་དང་འདྲ་མ། །འཇིག་རྟེན་གསུམ་
མགོན་ཆུ་སྐྱེས་ཞལ་གྱི། །གེ་སར་བྱེ་བ་ལས་ནི་བྱུང་མ། ། 
ཕྱག་འཚལ་སྟོན་ཁའི་ཟླ་བ་ཀུན་ཏུ། །གང་བ་བརྒྱ་ནི་
བརྩེགས་པའི་ཞལ་མ། །སྐར་མ་སྟོང་ཕྲག་ཚོགས་པ་
རྣམས་ཀྱིས། །རབ་ཏུ་ཕྱེ་བའི་འོད་རབ་འབར་མ། །ཕྱག་
འཚལ་སེར་སྔོ་ཆུ་ནས་སྐྱེས་ཀྱི། །པདྨས་ཕྱག་ནི་རྣམ་པར་
བརྒྱན་མ། །སྦྱིན་པ་བརྩོན་འགྲུས་དཀའ་ཐུབ་ཞི་བ། ། 
བཟོད་པ་བསམ་གཏན་སྤྱོད་ཡུལ་ཉིད་མ། །ཕྱག་འཚལ་དེ་
བཞིན་གཤེགས་པའི་གཙུག་ཏོར། །མཐའ་ཡས་རྣམ་པར་
རྒྱལ་བར་སྤྱོད་མ། །མ་ལུས་ཕ་རོལ་ཕྱིན་པ་ཐོབ་པའི། ། 
རྒྱལ་བའི་སྲས་ཀྱིས་ཤིན་ཏུ་བསྟེན་མ། །ཕྱག་འཚལ་ཏུཏྟཱ་
ར་ཧཱུཾ་ཡི་གེས། །འདོད་དང་ཕྱོགས་དང་ནམ་མཁའ་གང་ 
མ། །འཇིག་རྟེན་བདུན་པོ་ཞབས་ཀྱིས་མནན་ཏེ། །ལུས་པ་

མེད་པར་འགུགས་པར་ནུས་མ། །ཕྱག་འཚལ་བརྒྱ་བྱིན་
མེ་ལྷ་ཚངས་པ། །རླུང་ལྷ་སྣ་ཚོགས་དབང་ཕྱུག་མཆོད་  
མ། །འབྱུང་པོ་རོ་ལངས་དྲི་ཟ་རྣམས་དང་། །གནོད་སྦྱིན་
ཚོགས་ཀྱིས་མདུན་ནས་བསྟོད་མ། །ཕྱག་འཚལ་ཊད་ཅེས་
བྱ་དང་ཕཊ་ཀྱིས། །ཕ་རོལ་འཕྲུལ་འཁོར་རབ་ཏུ་འཇོམས་
མ། །གཡས་བསྐུམས་གཡོན་བརྐྱངས་ཞབས་ཀྱིས་མནན་
ཏེ༑ །མེ་འབར་འཁྲུག་པ་ཤིན་ཏུ་འབར་མ། །ཕྱག་འཚལ་ཏུ་
རེ་འཇིགས་པ་ཆེན་པོ། །བདུད་ཀྱི་དཔའ་པོ་རྣམ་པར་
འཇོམས་མ། །ཆུ་སྐྱེས་ཞལ་ནི་ཁྲོ་གཉེར་ལྡན་མཛད། །དགྲ་
བོ་ཐམས་ཅད་མ་ལུས་གསོད་མ། །ཕྱག་འཚལ་དཀོན་
མཆོག་གསུམ་མཚོན་ཕྱག་རྒྱའི། །སོར་མོས་ཐུགས་ཀར་
རྣམ་པར་བརྒྱན་མ། །མ་ལུས་ཕྱོགས་ཀྱི་འཁོར་ལོས་
བརྒྱན་པའི། །རང་གི་འོད་ཀྱི་ཚོགས་རྣམས་འཁྲུག་མ། ། 
ཕྱག་འཚལ་རབ་ཏུ་དགའ་བ་བརྗིད་པའི། ། དབུ་རྒྱན་འོད་
ཀྱི་ཕྲེང་བ་སྤེལ་མ༑ །བཞད་པ་རབ་བཞད་ཏུཏྟཱ་ར་ཡིས། ། 
བདུད་དང་འཇིག་རྟེན་དབང་དུ་མཛད་མ། །ཕྱག་འཚལ་ས་
གཞི་སྐྱོང་བའི་ཚོགས་རྣམས། །ཐམས་ཅད་འགུགས་པར་

ནུས་མ་ཉིད་མ། །ཁྲོ་གཉེར་གཡོ་བ་ཡི་གེ་ཧཱུཾ་གིས། །ཕོངས་
པ་ཐམས་ཅད་རྣམ་པར་སྒྲོལ་མ། །ཕྱག་འཚལ་ཟླ་བའི་དུམ་
བུས་དབུ་བརྒྱན། །བརྒྱན་པ་ཐམས་ཅད་ཤིན་ཏུ་འབར་  
མ། །རལ་པའི་ཁྲོད་ན་འོད་དཔག་མེད་ལས། །རྟག་པར་
ཤིན་ཏུ་འོད་རབ་མཛད་མ། །ཕྱག་འཚལ་བསྐལ་པའི་ཐ་
མའི་མེ་ལྟར། །འབར་བའི་ཕྲེང་བའི་དབུས་ན་གནས་མ། ། 
གཡས་བརྐྱངས་གཡོན་བསྐུམས་ཀུན་ནས་བསྐོར་
དགའི།།དགྲ་ཡི་དཔུང་ནི་རྣམ་པར་འཇོམས་མ། །ཕྱག་
འཚལ་ས་གཞིའི་ངོས་ལ་ཕྱག་གི །མཐིལ་གྱིས་བསྣུན་ཅིང་
ཞབས་ཀྱིས་རྡུང་མ། །ཁྲོ་གཉེར་སྤྱན་མཛད་ཡི་གེ་ཧཱུཾ་ 
གིས། །རིམ་པ་བདུན་པོ་རྣམས་ནི་འགེམས་མ། །ཕྱག་
འཚལ་བདེ་མ་དགེ་མ་ཞི་མ། །མྱ་ངན་འདས་ཞི་སྤྱོད་ཡུལ་
ཉིད་མ། །སྭཱ་ཧཱ་ཨོཾ་དང་ཡང་དག་ལྡན་པས། །སྡིག་པ་ཆེན་
པོ་འཇོམས་པ་ཉིད་མ། །ཕྱག་འཚལ་ཀུན་ནས་བསྐོར་རབ་
དགའ་བའི། །དགྲ་ཡི་ལུས་ནི་རྣམ་པར་འགེམས་མ། །ཡི་
གེ་བཅུ་པོའི་སྔགས་ནི་བཀོད་པའི། །རིག་པ་ཧཱུཾ་ལས་སྒྲོལ་
མ་ཉིད་མ། །ཕྱག་འཚལ་ཏུ་རེའི་ཞབས་ནི་བརྡབས་པས། ། 

ཧཱུཾ་གི་རྣམ་པའི་ས་བོན་ཉིད་མ༑ །རི་རབ་མནྔྷ་ར་དང་
འབིགས་བྱེད། །འཇིག་རྟེན་གསུམ་རྣམས་གཡོ་བ་ཉིད་  
མ། །ཕྱག་འཚལ་ལྷ་ཡི་མཚོ་ཡི་རྣམ་པའི། །རི་དྭགས་
རྟགས་ཅན་ཕྱག་ན་བསྣམས་མ། །ཏཱ་ར་གཉིས་བརྗོད་ཕཊ་
ཀྱི་ཡི་གེས། །དུག་རྣམས་མ་ལུས་པ་ནི་སེལ་མ། །ཕྱག་
འཚལ་ལྷ་ཡི་ཚོགས་རྣམས་རྒྱལ་པོ། །ལྷ་དང་མིའམ་ཅི་
ཡིས་བསྟེན་མ། །ཀུན་ནས་གོ་ཆ་དགའ་བའི་བརྗིད་ཀྱིས། ། 
རྩོད་དང་རྨི་ལམ་ངན་པ་སེལ་མ། །ཕྱག་འཚལ་ཉི་མ་ཟླ་བ་
རྒྱས་པའི། །སྤྱན་གཉིས་པོ་ལ་འོད་རབ་གསལ་མ། །ཧ་ར་
གཉིས་བརྗོད་ཏུཏྟཱ་ར་ཡིས། །ཤིན་ཏུ་དྲག་པོའི་རིམས་ནད་
སེལ་མ༑ །ཕྱག་འཚལ་དེ་ཉིད་གསུམ་ན་བཀོད་པས། །ཞི་
བའི་མཐུ་དང་ཡང་དག་ལྡན་མ།  །གདོན་དང་རོ་ལངས་
གནོད་སྦྱིན་ཚོགས་རྣམས། །འཇོམས་པ་ཏུ་རེ་རབ་མཆོག་
ཉིད་མ༑ །རྩ་བའི་སྔགས་ཀྱིས་བསྟོད་པ་འདི་དང་། །ཕྱག་
འཚལ་བ་ནི་ཉི་ཤུ་རྩ་གཅིག །ཅེས་སྒྲོལ་མ་ཚར་གཅིག་གཉིས་

སོགས་གང་ཐུབ་བཏོན་པའི་མཇུག་ཏུ། 

ཁྱེད་ལ་བསྟོད་ཅིང་གསོལ་བ་བཏབ་པའི་མཐུས། ། 

བདག་སོགས་གང་དུ་གནས་པའི་ས་ཕྱོགས་དེར། །ནད་
དང་དབུལ་ཕོངས་འཐབ་རྩོད་ཞི་བ་དང་། །ཆོས་དང་བཀྲ་
ཤིས་འཕེལ་བར་མཛད་དུ་གསོལ། །ཅེས་སྒྲོལ་མ་འདོན་པའི་

སྐབས་སུ་འཕགས་མ་རྗེ་བཙུན་སྒྲོལ་མའི་ཐུགས་རྗེ་ལ་བརྟེན་ནས་

འཇིགས་པ་ཆེན་པོ་བརྒྱད་སོགས་ཚེ་འདི་དང་ཕྱི་མའི་འཇིགས་པ་

ཐམས་ཅད་ལས་བསྐྱབ་པར་ཤོག དགྲ་ཇག་ཆོམ་གསུམ་གྱི་འཇིགས་

པ་མི་ཡོང་བར་ཤོག བྱ་བ་ལམ་འགྲོ་ཡོང་བར་ཤོག འདོད་པའི་དོན་

ཐམས་ཅད་བསམ་པ་བཞིན་འགྲུབ་པར་ཤོག ཅེས་སྨོན་ལམ་འདེབས།

སྒྲོལོ་མའི་རླུང་རྟ་བསྡུས་པ། 
   སྒྲོལ་མའི་རླུང་རྟ་བསྡུས་པ་ནི། བླ་མ་རྗེ་བཙུན་སྒྲོལ་མའི་ལྷ་
ཚོགས་ལ། །ཕྱག་འཚལ་སྐྱབས་མཆི་བདག་ཅག་སྒོ་
གསུམ་གྱིས། །བྱ་བ་གང་བརྩམ་ཡིད་ལ་སྨོན་པ་ལྟར། ། 
ལྷུན་གྱིས་འགྲུབ་པའི་རླུང་རྟའི་དངོས་གྲུབ་སྩོལ། །ཅེས་པ་

ལན་འགའ་ཤས་ཀྱིས་རྗེ་བཙུན་སྒྲོལ་མའི་ཐུགས་རྗེ་ལ་བརྟེན་ནས་ཁ་

རྗེ་རླུང་རྟ་དར་བར་ཤོག ཟས་ནོར་ལོངས་སྤྱོད་རྒྱས་པར་ཤོག བྱ་བ་

ལམ་འགྲོ་ཡོང་བར་ཤོག ཅི་བསམ་ཆོས་བཞིན་དུ་འགྲུབ་པར་ཤོག 

ཅེས་པའི་གསོལ་འདེབས་བྱེད།

མཎི་ཡིག་དྲུག་སོགས་གཟུངས་སྔགས་ཁག་ཅིག་འདོན་ཐབས།
བོད་ཁ་བ་གངས་ཅན་པའི་ལྷག་པའི་ལྷ་སྐལ་འཕགས་པ་ཐུགས་

རྗེ་ཆེན་པོ་ལ་གསོལ་བ་འདེབས་བཞིན་དུ་མཎི་ཡིག་དྲུག་འདོན་སྟངས་

ནི། ཐོག་དང་པོར། སྐྱོན་གྱིས་མ་གོས་སྐུ་མདོག་དཀར། ། 
རྫོགས་སངས་རྒྱས་ཀྱིས་དབུ་ལ་བརྒྱན། །ཐུགས་རྗེའི་
སྤྱན་གྱིས་འགྲོ་ལ་གཟིགས། །སྤྱན་རས་གཟིགས་ལ་
གསོལ་བ་འདེབས། །ཞེས་པ་ལན་གཅིག སྙིང་ཁོང་རུས་པའི་

གཏིང་ནས་འཕགས་པ་ཐུགས་རྗེ་ཆེན་པོ་ལ་གསོལ་འདེབས་འདི་ལྟར་

བྱ་དགོས། འགྲོ་བ་རིགས་དྲུག་གི་སེམས་ཅན་ཐམས་ཅད་ཀྱི་རྒྱུད་ལ་

བྱམས་སྙིང་རྗེ་དང་བྱང་ཆུབ་ཀྱི་སེམས་རིན་པོ་ཆེ་སྐྱེ་བར་ཤོག རང་

གཞན་གྱི་རྒྱུད་ལ་ཉོན་མོངས་དུག་གསུམ་མི་སྐྱེ་བར་ཤོག བར་དོའི་

འཇིགས་སྐྲག་མེད་པར་ཤོག སྐྱེ་བ་ཕྱི་མར་ངན་སོང་དུ་མི་སྐྱེ་བར་ཤོག 

བདེ་འགྲོ་མཐོ་རིས་སུ་སྐྱེས་ནས་ཐར་པའི་ལམ་སྣེ་ཟིན་པར་ཤོག 

འབྲེལ་ཐོགས་པའི་སེམས་ཅན་ཐམས་ཅད་ངན་སོང་གསུམ་དུ་མི་སྐྱེ་

བར་ཤོག དལ་བརྒྱད་འབྱོར་བཅུ་ཚང་བའི་མི་ལུས་ཐོབ་པར་ཤོག ཤ་

ཟོས་ཁྲག་འཐུང་བའི་དུད་འགྲོ་སེམས་ཅན་ཐམས་ཅད་ཀྱིས་སངས་

རྒྱས་ཀྱི་གོ་འཕང་ཐོབ་པར་ཤོག ང་དང་ངའི་ཁྱིམ་ཚང་ལ་འབྲེལ་ཐོགས་

པའི་དགྲ་གཉེན་གཉིས་ཀའི་རྒྱུད་ལ་བྱང་ཆུབ་ཀྱི་སེམས་རིན་པོ་ཆེ་སྐྱེ་

བར་ཤོག བློ་ཁ་ཆོས་ལ་ཕྱོགས་པར་ཤོག ཅེས་སོགས་སྙིང་ཁོང་རུས་

པའི་གཏིང་ནས་གསོལ་བ་འདེབས་བཞིན་དུ། ཨོཾ་མཎི་པདྨེ་ཧཱུཾ། 
ཞེས་པའི་མཎི་ཡིག་དྲུག་ཕྲེང་སྐོར་སོགས་གང་མང་འདོན་པའི་སྐབས་

མགོའི་ཨོཾ་དང་མཇུག་གི་ཧཱུཾ་བཅས་ཡི་གེ་དྲུག་ཀ་ཚང་བའི་སྒྲ་དག་པོར་

འདོན་དགོས། མཎི་བཏོན་ཚར་བའི་མཇུག་ཏུ་ལག་གཉིས་ཐལ་མོ་སྦྱོར་

བཞིན་དུ། དགེ་བ་འདི་ཡིས་མྱུར་དུ་བདག །སྤྱན་རས་
གཟིགས་དབང་འགྲུབ་གྱུར་ནས། །འགྲོ་བ་གཅིག་ཀྱང་མ་
ལུས་པ༑ །དེ་ཡི་ས་ལ་འགོད་པར་ཤོག །བྱང་ཆུབ་སེམས་
མཆོག་རིན་པོ་ཆེ༑ །མ་སྐྱེས་པ་རྣམས་སྐྱེ་གྱུར་ཅིག །སྐྱེས་
པ་ཉམས་པ་མེད་པར་ཡང་། །གོང་ནས་གོང་དུ་འཕེལ་བར་
ཤོག །སྟོང་ཉིད་ལྟ་བ་རིན་པོ་ཆེ། །མ་སྐྱེས་པ་རྣམས་སྐྱེ་
གྱུར་ཅིག །སྐྱེས་པ་ཉམས་པ་མེད་པར་ཡང་། །གོང་ནས་
གོང་དུ་འཕེལ་བར་ཤོག །ཅེས་སྨོན་ལམ་འདེབས་པའི་སྐབས། 

ངས་མཎི་བཏོན་པའི་དགེ་བའི་རྩ་བ་འདིས་འགྲོ་བ་རིགས་དྲུག་གི་

སེམས་ཅན་ཐམས་ཅད་ཀྱིས་སངས་རྒྱས་ཀྱི་གོ་འཕང་ཐོབ་པའི་རྒྱུར་

འགྱུར་བར་ཤོག བྱམས་སྙིང་རྗེ་དང་བྱང་ཆུབ་ཀྱི་སེམས་རིན་པོ་ཆེ་

རྒྱུད་ལ་སྐྱེ་བར་ཤོག སྟོང་ཉིད་རྟོགས་པའི་ལྟ་བ་རིན་པོ་ཆེ་རྒྱུད་ལ་སྐྱེ་

བར་ཤོག ཅེས་གསོལ་འདེབས་ཤུགས་དྲག་བྱ། དུས་ཚོད་ནམ་ཁོམ་

སྐབས་མཎི་གྲངས་གསོག་བྱ། མཎི་ལས་ལྷག་པའི་ཁ་འདོན་མེད་པ་ལྟ་

བུ་ཡིན་པ་དང་། མཎིའི་ཕན་ཡོན་ཤིན་ཏུ་ཆེ་བའི་སྐོར་གཞན་ལས་ཉན་

ནས་ཤེས་པར་བྱས་ཏེ་མཎི་འདོན་དགོས། མཎི་ག་དུས་བཏོན་ཀྱང་

ཐོག་དང་པོར། སྐྱོན་གྱིས་མ་གོས་དང་༝། མཇུག་ཏུ། དགེ་བ་འདི་ཡིས་

༝། བྱང་ཆུབ་སེམས་མཆོག་༝མ་སོགས་འདོན་ཐུབ་ན་ཤིན་ཏུ་ལེགས།

གཟུངས་སྔགས་སྣ་ཚོགས་དང་ཡིག་བརྒྱ་རྒྱས་བསྡུས་

སོགས་འདོན་འདོད་ན་མཚམས་འདིར་བཏོན་ན་ལེགས།

 ཚེ་གཟུངས་ནི། འཇིག་རྟེན་འདྲེན་པའི་གཙོ་བོ་ཚེ་
དཔག་མེད། ། དུས་མིན་འཆི་བ་མ་ལུས་འཇོམས་མཛད་
པ། །མགོན་མེད་སྡུག་བསྔལ་གྱུར་པ་རྣམས་ཀྱི་སྐྱབས། ། 
སངས་རྒྱས་ཚེ་དཔག་མེད་ལ་ཕྱག་འཚལ་ལོ། །དལ་འབྱོར་

གྱི་མི་ལུས་རིན་པོ་ཆེ་འདི་ཡུན་རིང་དུ་འཚོ་ནས་གཞན་དོན་སྒྲུབ་ཐུབ་

པའི་ཆེད་ཚེ་ཡི་བར་གཅོད་ཐམས་ཅད་སེལ་བར་ཤོག མར་གྱུར་

སེམས་ཅན་ཐམས་ཅད་བདེ་སྐྱིད་དང་ལྡན་ཞིང་ཚེ་རིང་ནད་མེད་ཡོང་

བར་ཤོག ཅེས་སྨོན་ལམ་འདེབས་བཞིན་དུ། ཨོཾ་ཨ་མ་ར་ཎི་ཛཱི་
ཝནྟི་ཡེ་སྭཱ་ཧཱ། ཞེས་ཚེ་གཟུངས་གང་མང་གྲངས་གསོག་བྱ། མཇུག་

ཏུ། དགེ་བ་འདི་ཡིས་མྱུར་དུ་བདག །ཚེ་དཔག་མེད་མགོན་འགྲུབ་གྱུར་

ནས། ། འགྲོ་བ་གཅིག་ཀྱང་མ་ལུས་པ། །དེ་ཡི་ས་ལ་འགོད་པར་ཤོག ། 

ཅེས་པས་ཚེ་རིང་ནད་མེད་ཡོང་བར་ཤོག་བསམ་པའི་གསོལ་འདེབས་

བྱ།

ཁ་འདོན་དགེ་སྦྱོར་གང་བྱས་པའི་མཇུག་ཏུ་དགེ་བ་གང་བྱས་

ཐམས་ཅད་གཞན་དོན་དུ་བསྔོས་ན་ནོར་བུ་མཛོད་ཁང་དུ་བཅོལ་བ་

ལྟར་ཡིན་པས་བསྔོ་བ་དང་སྨོན་ལམ་འདོན་དགོས་པས། སྨོན་ལམ་

རྒྱས་པ་འདོན་འདོད་ན་བཟང་སྤྱོད་སྨོན་ལམ་སོགས་སྨོན་ལམ་སྡེ་

ལྔའམ་གང་རུང་རེ་མཚམས་འདིར་འདོན། བསྔོ་བ་བསྡུས་པ་ནི། 
འཇམ་དཔལ་དཔའ་བོས་ཇི་ལྟར་མཁྱེན་པ་དང་། ཀུན་ཏུ་
བཟང་པོ་དེ་ཡང་དེ་བཞིན་ཏེ། །དེ་དག་ཀུན་གྱི་རྗེས་སུ་
བདག་སློབ་ཕྱིར། །དགེ་བ་འདི་དག་ཐམས་ཅད་རབ་ཏུ་
བསྔོ། །དུས་གསུམ་གཤེགས་པའི་རྒྱལ་བ་ཐམས་ཅད་
ཀྱིས། །བསྔོ་བ་གང་ལ་མཆོག་ཏུ་བསྔགས་པ་དེས། ། 

བདག་གི་དགེ་བའི་རྩ་བ་འདི་ཀུན་ཀྱང་། །བཟང་པོ་སྤྱོད་
ཕྱིར་རབ་ཏུ་བསྔོ་བར་བགྱི། ། ཞེས་དགེ་བ་གང་བྱས་པ་ཐམས་

ཅད་སངས་རྒྱས་ཀྱི་བསྟན་པ་རྒྱས་པ་དང་ཕ་མས་གཙོས་མར་གྱུར་

སེམས་ཅན་ཐམས་ཅད་ཀྱི་དོན་དུ་བསྔོས་པ་ཡིན་བསམས་ནས་གཞན་

དོན་དུ་བསྔོ་བ་བྱ།

སྨོན་ལམ་བསྡུས་པ་ནི། འདི་ལྟར་བགྱིས་པའི་རྣམ་དཀར་
དགེ་བའི་མཐུས། །བདག་ལ་དྲིན་གྱིས་བསྐྱངས་པའི་ཕ་མ་
དང་། །སེམས་བསྐྱེད་ཞུས་པའི་བླ་མ་སློབ་དཔོན་དང་། ། 
དམ་ཚིག་གཅིག་པའི་རྡོ་རྗེའི་སྤུན་རྣམས་དང་། །རྒྱུ་ཟས་
འབྲེལ་བ་ཡོད་པའི་མི་རྣམས་དང་། །བཞོན་ཁལ་སྲོག་
གཅོད་འོ་ཞོ་འཐུང་བ་དང་། །ཤ་ཁྲག་ཟོས་པའི་དུད་འགྲོ་མ་
ལུས་པ། །མྱུར་དུ་སངས་རྒྱས་གོ་འཕང་ཐོབ་པར་ཤོག ། 
ཅེས་པའི་ཚིག་དོན་བཞིན་སྨོན་ལམ་འདེབས། ཡང་ན། སྲོལ་རྒྱུན་ལྟར་

གསོལ་འདེབས་སྨོན་ལམ་ཁ་བཤད་བྱས་ཏེ་སྨོན་ལམ་འདི་ལྟར་

བརྒྱབས་ནའང་འགྲིགས། ང་དང་ང་ལ་འབྲེལ་ཐོགས་པ་ཐམས་
ཅད་ཀྱིས་དགེ་བ་གང་བྱས་ཐམས་ཅད་སངས་རྒྱས་ཀྱི་
བསྟན་པ་དར་བའི་རྒྱུར་འགྱུར་བར་ཤོག འགྲོ་བ་རིགས་

དྲུག་གི་སེམས་ཅན་ཐམས་ཅད་ངན་སོང་ལ་མི་སྐྱེ་བའི་
རྒྱུར་འགྱུར་བར་ཤོག བདེ་འགྲོ་ལྷ་མིའི་སྐྱེ་བ་ལོན་པར་
ཤོག རང་རྒྱལ་གཞན་ཕམ་གྱི་བསམ་བློ་ངན་པ་རྒྱུད་ལ་
མི་སྐྱེ་བར་ཤོག སངས་རྒྱས་ཀྱི་བསྟན་པ་དང་མཇལ་བར་
ཤོག བློ་ཁ་ཆོས་ལ་ཕྱོགས་པར་ཤོག མར་གྱུར་སེམས་
ཅན་ཐམས་ཅད་ཀྱི་སྡུག་བསྔལ་རང་ལ་སྨིན་པར་ཤོག 
བྱམས་སྙིང་རྗེ་དང་བྱང་ཆུབ་ཀྱི་སེམས་རིན་པོ་ཆེ་རྒྱུད་ལ་
སྐྱེ་བར་ཤོག སངས་རྒྱས་ཀྱི་གོ་འཕང་མྱུར་དུ་ཐོབ་པར་
ཤོག ཅེས་སྨོན་ལམ་ཤུགས་དྲག་འདེབས། འདིའི་ཐོག་རང་རང་གི་

ཤེས་ཚོད་ལྟར་སྨོན་ལམ་ལེགས་པ་གང་ཡིན་འདེབས་ཆོག་ནའང་རང་

གི་དགྲ་སོགས་ལ་དམོད་པའི་ཚིག་ངན་དང་བྱ་བ་ལམ་འགྲོ་མི་ཡོང་བ། 

དགྲ་ཇག་བཅོམ་གསུམ་གྱི་བྱ་བ་ངན་པ་ལམ་འགྲོ་ཡོང་བ་སོགས་སྨོན་

ལམ་ངན་པའི་རིགས་ནམ་ཡང་འདེབས་མི་ཉན།

མྱུར་མཛད་མ་དང་བླ་མགོན་དབྱེར་མེད་ཀྱི་གསོལ་འདེབས། 

མགོན་པོ་ཕྱག་དྲུག་པའི་འཕྲིན་བཅོལ་མྱུར་མཛད་
མ་དང་བླ་མགོན་དབྱེར་མེད་ཀྱི་གསོལ་འདེབས་ནི། ཧཱུཾ 
མྱུར་མཛད་སྤྱན་རས་གཟིགས་ལ་ཕྱག་འཚལ་ལོ། ། 
ཞབས་གདུབ་དང་བཅས་བི་ན་ཡ་ཀ་མནན། །ནག་པོ་ཆེན་
པོ་སྟག་གི་ཤམ་ཐབས་ཅན། །ཕྱག་དྲུག་སྦྲུལ་གྱི་རྒྱན་གྱིས་
རྣམ་པར་བརྒྱན། །གཡས་པ་གྲི་གུག་བར་པ་ཕྲེང་བ་
འཛིན།། ཐ་མ་ཌཱ་མ་རུ་ནི་དྲག་དུ་འཁྲོལ། །གཡོན་པ་ཐོད་པ་
དང་ནི་མདུང་རྩེ་གསུམ། །དེ་གཞིན་ཞགས་པ་བཟུང་ནས་
འཆིང་བར་བྱེད། །དྲག་པོའི་ཞལ་ནི་མཆེ་བ་རྣམ་པར་
གཙིགས། །སྤྱན་གསུམ་དྲག་པོའི་དབུ་སྐྲ་གྱེན་དུ་འབར། ། 
དཔྲལ་བར་སིན་དྷུ་ར་ཡིས་ལེགས་པར་བྱུགས། །སྤྱི་བོར་
མི་བསྐྱོད་རྒྱལ་པོའི་རྒྱས་བཏབ་བརྟན། །ཁྲག་འཛག་མི་
མགོ་ལྔ་བཅུའི་དོ་ཤལ་ཅན། །རིན་ཆེན་ཐོད་སྐམ་ལྔ་ཡིས་
དབུ་ལ་བརྒྱན།  །ཤིང་ལས་བྱོན་ནས་གཏོར་མ་ལེན་

མཛད་པའི། །དཔལ་ལྡན་ཕྱག་དྲུག་པ་ལ་ཕྱག་འཚལ་
བསྟོད། །སངས་རྒྱས་བསྟན་པ་གཉན་པོ་བསྲུང་བ་དང་། ། 
དཀོན་མཆོག་དབུ་འཕང་གཉན་པོ་བསྟོད་པ་དང་། །བདག་
ཅག་དཔོན་སློབ་འཁོར་དང་བཅས་རྣམས་ཀྱི། །རྐྱེན་ངན་
བར་ཆད་ཐམས་ཅད་ཞི་བ་དང་། །ཅི་འདོད་དངོས་གྲུབ་
མྱུར་དུ་བསྩལ་དུ་གསོལ། ། ཅེས་པའི་མཇུག་ཏུ་བླ་མགོན་དབྱེར་

མེད་ཀྱི་གསོལ་འདེབས་ནི། བླ་མ་མགོན་པོ་དབྱེར་མེད་ལ། ། 
བདག་ནི་གུས་པས་སྐྱབས་སུ་མཆི། །བདག་སོགས་
སེམས་ཅན་ཐམས་ཅད་ཀྱི། །ཉོན་མོངས་མ་ལུས་སེལ་
བར་ཤོག །མགོན་པོ་བླ་མ་དབྱེར་མེད་ལ། །བདག་ནི་གུས་
པས་སྐྱབས་སུ་མཆི། །བདག་སོགས་སེམས་ཅན་ཐམས་
ཅད་ཀྱི། །བར་གཅོད་མ་ལུས་སེལ་བར་ཤོག །ཅེས་པའི་བར་

ལན་གསུམ་གྱིས་བླ་མགོན་དབྱེར་མེད་ཀྱི་ཐུགས་རྗེས་ནང་གི་གནོད་

པ་ཆགས་སྡང་རྨོངས་གསུམ་གྱི་བསམ་པ་ངན་པ་དང་། དེའི་འབྲས་བུ་

ཕྱིའི་གནོད་པ་ནད་རིམས་གདོན་བགེགས་དང་། བྱ་བ་ལམ་དུ་མི་འགྲོ་

བ་སོགས་རྐྱེན་ངན་བར་གཅོད་ཐམས་ཅད་སེལ་སོང་སྙམ་པའི་མོས་པ་

བྱ། དེའི་མཇུག་ཏུ། དགེ་བ་འདི་ཡིས་ཚེ་རབས་ཐམས་ཅད་

དུ། །རྒྱལ་བའི་དམ་ཆོས་མ་ལུས་འཛིན་པ་དང་། །དེ་ཡི་
འགལ་རྐྱེན་སེལ་ཞིང་མཐུན་རྐྱེན་སྒྲུབ། །བླ་མ་མགོན་པོ་
དབྱེར་མེད་འགྲུབ་གྱུར་ཅིག ། ཅེས་པས་འཕྲིན་ལས་བཅོལ། ལྷ་

སྲུང་མི་མཐུན་པའི་གནོད་འཚེ་ཐམས་ཅད་ཞི་བའི་གསོལ་འདེབས་

བྱེད། སྲུང་མ་དང་ཡུལ་ལྷར་བསང་གཏོང་བ། བསང་ཡིག་འདོན་པ། 

གསེར་སྐྱེམས་འབུལ་བ། གཏོར་འབུལ་འདོན་པ། འཕྲིན་བཅོལ་འདོན་

པ། སྲུང་མའི་བསྐང་བཤགས་དང་། ཚེ་འགུགས་གཡང་འགུགས་

སོགས་འདོན་འདོད་ན་མཚམས་འདིར་བཏོན་ན་ལེགས་ཤིང་། ཚ་

གསུར་འབུལ་ནའང་མཚམས་འདིར་འབུལ། 

    ཁ་འདོན་དགེ་སྦྱོར་གང་བྱས་པའི་མཇུག་ཏུ་གསོལ་འདེབས་འདི་

ལྟར་བཏོན་ན་ལེགས། གངས་རིའི་ར་བས་བསྐོར་བའི་ཞིང་
ཁམས་སུ། །ཕན་དང་བདེ་བ་མ་ལུས་འབྱུང་བའི་གནས། ། 
སྤྱན་རས་གཟིགས་དབང་བསྟན་འཛིན་རྒྱ་མཚོ་ཡི། ། 
ཞབས་པད་སྲིད་མཐའི་བར་དུ་བརྟན་གྱུར་ཅིག །ཕ་མ་
སེམས་ཅན་ཐམས་ཅད་བདེ་དང་ལྡན་གྱུར་ཅིག །ངན་འགྲོ་
ཐམས་ཅད་རྟག་ཏུ་སྟོང་གྱུར་ནས། །བྱང་ཆུབ་སེམས་
དཔའ་གང་ན་སུ་བཞུགས་པ། །དེ་དག་ཀུན་གྱི་སྨོན་ལམ་

འགྲུབ་གྱུར་ཅིག །ཅེས་སོགས་ཀྱིས་ཚིག་དོན་ལྟར་བསམས་ནས་

སྨོན་ལམ་འདེབས།

ཉལ་ཕྱག་དང་གསོལ་འདེབས།
ཉལ་ཁར་ཕྱག་གསུམ་རེ་ངེས་པར་འཚལ་དགོས།  ཕྱག་འཚལ་

སྐབས་སྐྱབས་འགྲོ་དང་བྱང་ཆུབ་སེམས་མཆོག་མ་ལྟ་བུ་བཏོན་ནས་

ཕྱག་འཚལ་ནའང་འགྲིག ཡང་ན། སྲོལ་རྒྱུན་ལྟར་ཁ་བཤད་ཀྱི་གསོལ་

འདེབས་འདི་ལྟར་བྱས་ནའང་འགྲིགས། སངས་རྒྱས་ཀྱི་བསྟན་པ་
རྒྱས་པར་ཤོག འགྲོ་བ་རིགས་དྲུག་གི་སེམས་ཅན་ཐམས་
ཅད་བདེ་སྐྱིད་དང་ལྡན་པར་ཤོག འཛམ་གླིང་ཞི་བདེ་ཡོང་
བར་ཤོག ཚེ་རིང་ནད་མེད་ཡོང་བར་ཤོག བྱ་བ་ལམ་དུ་
འགྲོ་བར་ཤོག དལ་བརྒྱད་འབྱོར་བཅུ་ཚང་བའི་མི་ལུས་
ལོན་པར་ཤོག བྱམས་སྙིང་རྗེ་དང་བྱང་ཆུབ་ཀྱི་སེམས་
རིན་པོ་ཆེ་རྒྱུད་ལ་སྐྱེ་བར་ཤོག ཅེས་དང་། དེ་རིང་ངས་
ལུས་ངག་ཡིད་གསུམ་གྱི་སྡིག་པ་གང་བྱས་ཐམས་ཅད་
མཐོལ་ལོ། བཤགས་སོ། དེའི་འབྲས་བུ་སྐྱེ་བ་ཕྱི་མར་ངན་
སོང་དུ་མི་སྐྱེ་བར་ཤོག ད་ཕྱིན་ཆད་སྡིག་པ་བསག་མི་
དགོས་པར་ཤོག བསམ་ངན་སྦྱོར་རྩུབ་ཀྱི་བསམ་པ་ངན་
པ་རྒྱུད་ལ་མི་སྐྱེ་བར་ཤོག མི་དགེ་བའི་སེམས་འདོད་

ཆགས་ཞེ་སྡང་དང་གནོད་སེམས་རྒྱུད་ལ་མི་སྐྱེ་བར་ཤོག 
ཅེས་གསོལ་འདེབས་གང་ཤེས་ཁ་ལབ་བརྒྱབས་ནས་སྨོན་ལམ་རྩེ་

གཅིག་ཏུ་འདེབས་བཞིན་པའི་ངང་ཉལ་ན་མཚན་མོའི་གཉིད་ཀྱང་དགེ་

བར་འགྱུར་སྲིད་པས་ཤིན་ཏུ་ལེགས།

ཇ་མཆོད་ཁག
   ཇ་མཆོད་ནི། ཇ་མ་འཐུང་བའི་གོང་དུ་ཅི་ཟ་ཅི་འཐུང་གི་ཕུད་ཀྱིས་

མཆོད་དགོས་པ་སྐྱབས་འགྲོའི་བསླབ་བྱ་ཡིན་པས། སྐུ་གསུང་ཐུགས་

རྟེན་གྱི་མདུན་དུ་ཇ་ཕུད་འབུལ། ཨོཾ་ཨཱཿཧཱུཾ། ཨོཾ་ཨཱཿཧཱུཾ། ཨོཾ་ཨཱཿཧཱུཾ། 
ཞེས་བརྗོད་བཞིན་པའི་སྐབས་སོ་སོའི་ཅ་ནེ་ཡར་བཏེགས། ལག་

གཡས་པའི་མཐེབ་སྲིན་གྱིས་སོ་སོའི་ཅ་ནེའི་ཁ་ནས་མཆོད་ལན་

གསུམ་འཕངས་རྗེས། བདག་སོགས་འཁོར་བཅས་ཚེ་རབས་
ཐམས་ཅད་དུ། ། དཀོན་མཆོག་གསུམ་དང་ནམ་ཡང་མི་
འབྲལ་ཞིང་། །དཀོན་མཆོག་གསུམ་པོར་རྒྱུན་དུ་མཆོད་པ་
དང་། །དཀོན་མཆོག་གསུམ་གྱི་བྱིན་རླབས་འཇུག་པར་
ཤོག །ཅེས་པའམ། ཡང་ན། སྟོན་པ་བླ་མེད་སངས་རྒྱས་རིན་
པོ་ཆེ། །སྐྱོབ་པ་བླ་མེད་དམ་ཆོས་རིན་པོ་ཆེ། །འདྲེན་པ་བླ་
མེད་དགེ་འདུན་རིན་པོ་ཆེ། །སྐྱབས་གནས་དཀོན་མཆོག་
གསུམ་ལ་མཆོད་པ་འབུལ། །ཞེས་པའི་ཚིགས་བཅད་གང་རུང་

གིས་ཟ་མ་ཟ་རེས་བཞིན་ཇ་མཆོད་འབུལ་བ་དང་། ཡང་ན། སྲོལ་རྒྱུན་

ལྟར་མང་ཚོགས་ཀྱི་ཁ་སྐད་ཀྱི་མཆོད་འཕེན་སྟངས་ལྟར་ཇ་མཆོད་

འབུལ་ན་འགྲིགས། ཇ་ཕུད་གཏོར་བའམ་མཐེབ་སྲིན་གྱིས་ཅ་ནེའི་ཁ་

ནས་མཆོད་འཕེན་སྐབས། མཆོད། མཆོད། མཆོད། ཨོཾ་ཨཱཿཧཱུཾ། 
ཨོཾ་ཨཱཿཧཱུཾ། ཨོཾ་ཨཱཿཧཱུཾ། ལྷ་བླ་མ་ཡི་དམ་སངས་རྒྱས་བྱང་
སེམས་རྣམས་ཀྱི་ཞལ་དུ་ཨོཾ་ཨཱཿཧཱུཾ། དཔའ་བོ་མཁའ་འགྲོ་
ཆོས་སྐྱོང་སྲུང་མ་རྣམས་ཀྱི་ཞལ་དུ་ཨོ་ཨཱཿཧཱུཾ། ནོར་ལྷ་
གཏེར་བདག་ཡུལ་ལྷ་གཞི་བདག་རྣམས་ཀྱི་ཞལ་དུ་ཨོཾ་
ཨཱཿཧཱུཾ། སྤྱི་སངས་རྒྱས་ཀྱི་བསྟན་པ་དར་དགོས། ནང་
སེམས་ཅན་ལ་བདེ་སྐྱིད་འབྱུང་དགོས། བསྟན་འཛིན་གྱི་
སྐྱེས་བུ་དམ་པ་རྣམས་སྐུ་ཚེ་བརྟན་དགོས། དགེ་འདུན་
པའི་སྡེ་རྒྱས་དགོས། བོད་ཁ་བ་ཅན་ལ་བདེ་སྐྱིད་འབྱུང་
དགོས། ཟས་ནོར་ལོངས་སྤྱོད་འཕེལ་དགོས། བྱ་བ་ལམ་
འགྲོ་ཡོང་དགོས། ཆོས་སྐྱོང་སྲུང་མ་རྣམས་ཀྱིས་ཁ་འཛིན་
རྒྱབ་རྟེན་བྱེད་དགོས། ཕར་འགྲོའི་སྐྱེལ་མ་བྱེད་དགོས། 
ཚུར་འོང་གི་བསུ་མ་བྱེད་དགོས། ཁ་ལས་རླུང་རྟ་དར་
དགོས། བློ་ཁ་ཆོས་ལ་བསྒྱུར་དགོས། ཆོས་ལ་བར་ཆད་
མེད་པར་ཤོག བྱམས་སྙིང་རྗེ་དང་བྱང་ཆུབ་ཀྱི་སེམས་
རིན་པོ་ཆེ་རྒྱུད་ལ་སྐྱེ་བར་ཤོག ཅི་བསམ་ཆོས་བཞིན་དུ་
འགྲུབ་པར་ཤོག ཨོཾ་ཨཱཿཧཱུཾ། ཨོཾ་ཨཱཿཧཱུཾ། ཨོཾ་ཨཱཿཧཱུཾ། ཞེས་པས་

ཇ་མཆོད་ཕུལ་ནས་གསོལ་འདེབས་བྱ། ཇ་མཆོད་ཕུལ་རྗེས་ནང་མི་

ཐམས་ཅད་ཀྱིས་ཟས་ལ་རོལ་ན་ལེགས། གོ་འདོན་འདིར་ཁ་སྣོན་རྒྱས་

ཙམ་བྱེད་འདོད་ཡོད་ཚེ། ཁ་འདོན་ཁག་ཅིག་འདིའི་འོད་ཏུ་བཀོད་ཡོད་

པ་ནས་གང་རུང་ངམ། ཡང་ན་ཁ་འདོན་གཞན་ནས་ཁ་གསབ་གང་

འདོད་བྱས་ནའང་འགྲིགས། གཙོ་བོ་ཁ་འདོན་གྱི་གོ་རིམ་མ་ལོག་པ་

དང་སེམས་པ་བཟང་པོས་འདོན་རྒྱུ་གལ་ཆེ།

གོ་འདོན་དང་འབྲེལ་བའི་བཀའ་སློབ། 
 གོ་འདོན་འདི་ནི་དགོང་མོ་སོགས་དུས་ཚོད་ནམ་ཁོམ་སྐབས་

ཁྱིམ་ཚང་སོ་སོའི་ནང་མི་མཉམ་དུ་འཛོམས་ནས་འདོན་པའམ། ཡང་ན། 

མི་སྐྱ་ཕོ་མོ་ཁྱད་མེད་སོ་སོས་དུས་ཚོད་ནམ་ཁོམ་སྐབས་ཉིན་ལྟར་མ་

ཆད་པ་བྱས་ནས་འདོན་ཐུབ་ན་དགེ་སྦྱོར་དང་རིམ་གྲོ་འདི་ལས་ལྷག་

མེད་པ་ལྟ་བུ་ཡིན་པས་འདོན་པའི་གོ་རིམ་མ་ལོག་པར་ཚིག་དག་མོས་

བསམ་པ་དགེ་བའི་སེམས་ཀྱིས་ཟིན་པའི་ཐོག་ནས་འདོན་རྒྱུ་གལ་ཆེ། 

མི་སྐྱ་ཕོ་མོ་ཚོས་ཁ་འདོན་བྱེད་བདེའི་ཆེད། ཁ་ལ་བྱང་བདེ་བ་ཡོངས་

གྲགས་ཅན་རྣམས་ཕྱོགས་གཅིག་ཏུ་བསྒྲིགས་པ་ཡིན།

   གཙོ་བོ་སེམས་བཟང་པོ་དང་། དཀོན་མཆོག་ལ་དད་པ་བརྟན་

པོ། སྙིང་ཁོང་རུས་པའི་གཏིང་ནས་ཆོས་ལ་ཡིད་ཆེས་ཀྱིས་སྐྱབས་

གནས་དཀོན་མཆོག་གསུམ་ལ་གསོལ་བ་འདེབས་བཞིན་དུ་ཁ་འདོན་

མང་ཉུང་གང་བྱས་ཀྱང་དེའི་འབྲས་བུ་དགེ་བ་རླབས་ཆེན་པོ་ཞིག་ཡོང་

ངེས་རེད། བསམ་པ་བཟང་ན་ས་དང་ལམ་ཡང་བཟང་། ཞེས་གསུངས་

པ་ལྟར་ཡིན། 

   ནང་མི་ཉེ་འབྲེལ། གྲོང་པ་ཁྱིམ་མཚེས་དང་ངོ་ཤེས་ཀུན་ལ་མཐུན་

ལམ། སེམས་བཟང་པོས་གང་ཕན་ཅི་ཕན་རེ་བྱེད་མཁན། ས་རྩོད་ཆུ་

རྩོད། རྐུ་ཇག་ཁྲམ་གསུམ། མགོ་གཡོགས་མགོ་སྐོར། ཤོ་བག མ་ཅཱང་

སོགས་མ་རབས་ཐ་ཆད་ཀྱི་ལས་མི་བྱེད་པའི་བོད་མི་ཡ་རབས་བཟང་

སྤྱོད་ཅན། ཁ་འདོན་གང་ཐུབ་རེ་མ་ཆད་པར་བྱས་ཏེ་འདོན་ན་རང་ཉིད་

ཚེ་འདི་ཕྱི་གཉིས་ཀར་བདེ་ཞིང་བླ་མའི་ལྷ་སྡེ་མིང་དོན་མཚུངས་པ་

ཞིག་ཡོང་བའི་རེ་བ་ཡོད། ཀིརྟི་སྤྲུལ་མིང་པས། ཕྱི་ལོ་ ༢༠༡༢ ཟླ་ ༣ 

ཚེས་༣༡ ལ། རྒྱ་གར་བྱང་ཕྱོགས་མཎི་ཀ་རན་ཞེས་པའི་ཆུ་ཚན་ལ་

འཕྲོད་བསྟེན་བྱེད་པའི་བར་གསེང་ནས་ཆེད་བསྒྲིགས་བྱས།

ཁ་སྣོན་དང་པོ། བླ་མའི་རྣལ་འབྱོར་དང་གསོལ་འདེབས།

བླ་མའི་རྣལ་འབྱོར་དགའ་ལྡན་ལྷ་བརྒྱ་མ། 

    ༡༽ རྗེ་རིན་པོ་ཆེའི་བླ་མའི་རྣལ་འབྱོར་དགའ་ལྡན་ལྷ་བརྒྱ་མ། 

དགའ་ལྡན་ལྷ་བརྒྱའི་མགོན་གྱི་ཐུགས་ཀ་ནས། །རབ་
དཀར་ཞོ་གསར་སྤུངས་འདྲའི་ཆུ་འཛིན་རྩེར། །ཆོས་ཀྱི་
རྒྱལ་པོ་ཀུན་མཁྱེན་བློ་བཟང་གྲགས། །སྲས་དང་བཅས་པ་
གནས་འདིར་གཤེགས་སུ་གསོལ། །མདུན་གྱི་ནམ་མཁར་
སེང་ཁྲི་པད་ཟླའི་སྟེང་། །རྗེ་བཙུན་བླ་མ་དགྱེས་པའི་འཛུམ་
དཀར་ཅན། །བདག་བློ་དད་པའི་བསོད་ནམས་ཞིང་མཆོག་
ཏུ།།བསྟན་པ་རྒྱས་ཕྱིར་བསྐལ་བརྒྱར་བཞུགས་སུ་
གསོལ། །ཤེས་བྱའི་ཁྱོན་ཀུན་འཇལ་བའི་བློ་གྲོས་ཐུགས།། 
སྐལ་བཟང་རྣ་བའི་རྒྱན་གྱུར་ལེགས་བཤད་གསུང་། ། 
གྲགས་པའི་དཔལ་གྱིས་ལྷམ་མེར་མཛེས་པའི་སྐུ། །མཐོང་
ཐོས་དྲན་པ་དོན་ལྡན་ལ་ཕྱག་འཚལ། །ཡིད་འོང་མཆོད་
ཡོན་སྣ་ཚོགས་མེ་ཏོག་དང་། །དྲི་ཞིམ་བདུག་སྤོས་སྣང་
གསལ་དྲི་ཆབ་སོགས། །དངོས་བཤམས་ཡིད་སྤྲུལ་
མཆོད་སྤྲིན་རྒྱ་མཚོ་འདི། །བསོད་ནམས་ཞིང་མཆོག་ཁྱེད་

ལ་མཆོད་པར་འབུལ། །གང་ཞིག་ཐོག་མེད་དུས་ནས་
བསགས་པ་ཡི། །ལུས་ངག་ཡིད་ཀྱི་མི་དགེ་ཅི་བགྱིས་ 
དང་། །ཁྱད་པར་སྡོམ་པ་གསུམ་གྱི་མི་མཐུན་ཕྱོགས། ། 
སྙིང་ནས་འགྱོད་པ་དྲག་པོས་སོ་སོར་བཤགས། །སྙིགས་
མའི་དུས་འདིར་མང་ཐོས་སྒྲུབ་ལ་བརྩོན། ། ཆོས་བརྒྱད་
སྤངས་པས་དལ་འབྱོར་དོན་ཡོད་བྱས། །མགོན་པོ་ཁྱོད་
ཀྱི་རླབས་ཆེན་མཛད་པ་ལ༑ །བདག་ཅག་བསམ་པ་ཐག་
པས་ཡི་རང་ངོ་། །རྗེ་བཙུན་བླ་མ་དམ་པ་ཁྱེད་རྣམས་ཀྱི། ། 
ཆོས་སྐུའི་མཁའ་ལ་མཁྱེན་བརྩེའི་ཆུ་འཛིན་འཁྲིགས། །ཇི་
ལྟར་འཚམས་པའི་གདུལ་བྱའི་འཛིན་མ་ལ། །ལྷུན་གྲུབ་
ཆོས་ཀྱི་ཆར་བ་དབབ་ཏུ་གསོལ། །བདག་གིས་ཇི་སྙེད་
བསགས་པའི་དགེ་བ་འདིས། །བསྟན་དང་འགྲོ་བ་ཀུན་ལ་
གང་ཕན་དང་། །ཁྱད་པར་རྗེ་བཙུན་བློ་བཟང་གྲགས་པ་ 
ཡི། །བསྟན་པའི་སྙིང་པོ་རིང་དུ་གསལ་བྱེད་ཤོག །རྗེ་རིན་

པོ་ཆེའི་གསོལ་འདེབས་དམིགས་བརྩེ་མ། དམིགས་མེད་བརྩེ་
བའི་གཏེར་ཆེན་སྤྱན་རས་གཟིགས། །དྲི་མེད་མཁྱེན་པའི་
དབང་པོ་འཇམ་པའི་དབྱངས། །བདུད་དཔུང་མ་ལུས་

འཇོམས་མཛད་གསང་བའི་བདག །གངས་ཅན་མཁས་
པའི་གཙུག་རྒྱན་ཙོང་ཁ་པ། །བློ་བཟང་གྲགས་པའི་ཞབས་
ལ་གསོལ་བ་འདེབས། །ཞེས་དམིགས་བརྩེ་མ་གྲངས་གསོག་

བྱས་པའི་མཇུག་ཏུ། དཔལ་ལྡན་རྩ་བའི་བླ་མ་རིན་པོ་ཆེ། ། 
བདག་གི་སྙིང་གའི་པདྨོའི་གདན་བཞུགས་ལ། །བཀའ་
དྲིན་ཆེན་པོའི་སྒོ་ནས་རྗེས་བཟུང་སྟེ། །སྐུ་གསུང་ཐུགས་
ཀྱི་དངོས་གྲུབ་བསྩལ་དུ་གསོལ། །ཚེ་རབས་ཀུན་ཏུ་རྒྱལ་
བ་ཙོང་ཁ་པས། །ཐེག་མཆོག་བཤེས་གཉེན་དངོས་སུ་
མཛད་པའི་མཐུས། །རྒྱལ་བས་བསྔགས་པའི་ལམ་བཟང་
དེ་ཉིད་ལས། །སྐད་ཅིག་ཙམ་ཡང་ཟློག་པར་མ་གྱུར་ཅིག ། 
སྐྱེ་བ་ཀུན་ཏུ་ཡང་དག་བླ་མ་དང་། །འབྲལ་མེད་ཆོས་ཀྱི་
དཔལ་ལ་ལོངས་སྤྱོད་ཅིང་། །ས་དང་ལམ་གྱི་ཡོན་ཏན་
རབ་རྫོགས་ནས། །རྡོ་རྗེ་འཆང་གི་གོ་འཕང་མྱུར་ཐོབ་ 
ཤོག །

སློབ་དཔོན་རིན་པོ་ཆེའི་བླ་མའི་རྣལ་འབྱོར། 
 ༢༽ཨོ་རྒྱན་གྱི་སློབ་དཔོན་ཆེན་པོ་པདྨ་འབྱུང་གནས་ལ་བརྟེན་

པའི་བླ་མའི་རྣལ་འབྱོར། རང་མདུན་སྤྲིན་དཀར་འཇའ་ཟེར་
འཁྲིགས་པའི་ཀློང་། །རྒྱལ་བ་ཀུན་དངོས་པདྨ་ཐོད་ཕྲེང་
རྩལ། །དཀར་དམར་མདངས་ལྡན་སྤྱན་ཟུང་ཧུར་བག་
གཟིགས། །རྡོ་རྗེ་ཁ་ཊཱཾ་བྷནྡྷ་ཕྱག་ན་མཛེས། །ཟ་ཧོར་ཆས་
སྤྲས་གཟི་བྱིན་བཟོད་དཀའ་བའི། །མཐའ་སྐོར་ཞི་ཁྲོ་རབ་
འབྱམས་སྲུང་མར་བཅས། །མཁའ་དབྱིངས་ཀུན་ཁྱབ་
མིག་གི་བདུད་རྩི་བཞིན། །དགྱེས་འཛུམ་རོལ་པའི་ཉམས་
ཀྱིས་བཞུགས་པར་གྱུར། །ཨེ་མ་ཧོ། རང་བཞིན་མ་བཅོས་
དག་པ་ཆོས་ཀྱི་དབྱིངས། །ལྷུན་གྲུབ་རང་རྩལ་འགག་མེད་
ལོངས་སྤྱོད་རྫོགས། །གང་འདུལ་སྤྲུལ་པའི་གར་རོལ་པདྨ་
འབྱུང་། །སྒྲིབ་མེད་ཐུགས་རྗེའི་སྤྱན་གྱིས་བདག་ལ་
དགོངས། །རྔ་ཡབ་ཟངས་མདོག་དཔལ་གྱི་རི་བོའི་རྩེར། ། 
པདྨ་འོད་ཀྱི་གཞལ་ཡས་ཉམས་དགའ་བར། །ཆོས་ཀྱི་
འཁོར་ལོས་བསྒྱུར་པའི་རྒྱལ་པོ་ཆེ། །སྲིད་གསུམ་འགྲོ་

བའི་སྐྱབས་མགོན་དེ་ལ་འདུད། །འགྱུར་མེད་བཀའ་རྟགས་
རྡོ་རྗེའི་རི་མོ་ནི། །དྲེགས་པ་ཡོངས་ཀྱི་གཙུག་ན་རབ་
གསལ་བ། །འཛམ་གླིང་རིགས་སྔགས་གྲུབ་པ་ཡོངས་ཀྱི་
རྗེ། །བཀའ་དྲིན་ཟླ་མེད་སྐྱབས་གཅིག་ཁྱོད་ཕྱག་འཚལ། ། 
བདེ་གཤེགས་ཞི་ཁྲོའི་བཀོད་པ་མ་ལུས་པ། །ཁྱོད་ཀྱི་
གསང་གསུམ་རོལ་པའི་ངོ་མཚར་དུ། །བལྟས་ཏེ་མི་ཕྱེད་
དད་པས་ཕྱག་འཚལ་ཞིང་། །ཕྱི་ནང་གསང་བའི་མཆོད་
ཚོགས་མ་ལུས་འབུལ། ། བཅས་རང་སྡིག་ལྟུང་མཐའ་དག་
སྙིང་ནས་བཤགས། །སྐུ་གསུང་ཐུགས་ཀྱི་མཛད་པར་
རྗེས་ཡི་ཡང་། །སྲིད་མཐའི་བར་དུ་མདོ་སྔགས་ཆོས་
འཁོར་བསྐོར། །དགེ་ཚོགས་མཁའ་མཉམ་འགྲོ་བའི་དོན་
དུ་བསྔོ་། །ས་གཞི་སྤོས་ཀྱིས་བྱུགས་ཤིང་མེ་ཏོག་
བཀྲམས། །རི་རབ་གླིང་བཞི་ཉི་ཟླས་བརྒྱན་པ་འདི། ། 
སངས་རྒྱས་ཞིང་དུ་དམིགས་ཏེ་ཕུལ་བ་ཡིས། །འགྲོ་ཀུན་
རྣམ་དག་ཞིང་ལ་སྤྱོད་པར་ཤོག །

འགྲོ་མགོན་བསྟན་པ་རབ་རྒྱས་ཀྱི་གསོལ་འདེབས། 
༣༽ པད་འབྱུང་གཉིས་པ་གྲུབ་དབང་ཀིརྟི་བསྟན་པ་རབ་རྒྱས་ཀྱི་

གསོལ་འདེབས།

རྒྱལ་ཀུན་མཐུ་སྟོབས་འདུས་པའི་སྤྱི་གཟུགས་རྗེ། །སྣང་
སྲིད་ཟིལ་གནོན་རིས་མེད་འགྲོ་བའི་གཉེན། །མདོ་སྨད་
ལྗོངས་འདིར་པད་འབྱུང་གཉིས་པ་བཞིན། །འགྲོ་མགོན་
གྲུབ་པའི་དབང་པོར་གསོལ་བ་འདེབས། །རྩ་གསུམ་ཞི་ཁྲོ་
རབ་འབྱམས་འདུས་པའི་ངོས། །མགོན་ཁྱོད་སྐྱབས་སུ་
བསྟེན་པའི་བརྟན་གཡོ་ཀུན། །ནག་ཕྱོགས་མི་མིན་སྡེ་
བརྒྱད་གནོད་པ་དང་། །མི་ཕྱུགས་ནད་ཡམས་བྱད་ཕུར་
དམག་འཁྲུག་གྱོད། །སད་སེར་ཐན་པ་འབྱུང་བཞིའི་གཡོ་
འཁྲུགས་སོགས། །ཕྱི་ནང་ཉེར་འཚེའི་འཇིགས་པ་མཐའ་
དག་ལས། །དམིགས་མེད་ཐུགས་རྗེའི་བྱིན་གྱིས་མྱུར་
སྐྱོབས་ཏེ། །མཆོག་ཐུན་བཀྲ་ཤིས་དངོས་གྲུབ་མ་ལུས་
སྩོལ། །

ཚེ་རབས་རྗེས་འཛིན་གྱི་གསོལ་འདེབས་བྱིན་རླབས་མྱུར་འཇུག
༤༽ ཚེ་རབས་རྗེས་འཛིན་གྱི་གསོལ་འདེབས་བྱིན་རླབས་མྱུར་

འཇུག འགྲོ་ལ་ཕན་བཞེད་ཐུགས་རྗེ་གོམས་པ་ལས། ། 
གཅིག་ཏུ་དགེ་བ་རྗེས་བསྟན་ཆོ་འཕྲུལ་གྱིས། །ཞི་བསིལ་
ཕན་བདེའི་འདོད་དོན་སྒྲུབ་མཁས་པ། །རྣམ་འདྲེན་སྟོབས་
བཅུ་མངལ་བས་དུས་ཀུན་སྐྱོངས། །བདེ་སྡུག་འདོད་དང་
མི་འདོད་རང་གཞན་ཀུན། །མཉམ་ཉིད་བདག་པས་གཞན་
རྣམས་གཙོ་བའི་ཕྱིར། །གཞན་ཕན་བདེ་ལ་འགོད་པའི་
བྱང་ཆུབ་སེམས། །མཁའ་ཁྱབ་སྐྱེ་དགུའི་སྙིང་ལ་འཇུག་
པར་ཤོག །དེའི་མཐུས་གྲོགས་དག་བྱམས་དང་བརྩེ་བ་
ཡིས། །ཉེ་བར་བཟུང་ནས་ཞི་སྙོམས་བདེན་པའི་ལམ། ། 
ཀུན་དགའ་བདེ་བ་སྟེར་བའི་དཔལ་བཟང་པོར། །ཅི་དགར་
སྤྱོད་པའི་དུས་ཀྱིས་འདའ་བར་ཤོག །གང་གི་མཚན་ཡང་
རྒྱལ་བས་བྱིན་བརླབས་པའི། །དམན་ལ་ལྷག་པར་བརྩེ་བ་
ཐུགས་རྗེའི་གཏེར། །ཁྱོད་ཉིད་དྲན་པའི་མོས་གུས་གདུང་
དབྱངས་ཀྱིས། །ཉེ་བར་བསྐུལ་ན་དུས་ཀུན་རྗེས་འཛིན་
མཛོད། །ཐུབ་པའི་ལུང་གིས་བསྔགས་པའི་གངས་ལྗོངས་

ཀྱི། །རྣམ་གསུམ་མེས་དབོན་དམ་པའི་རྗེས་ཞུགས་པ། ། 
རང་རིགས་སྐྱེ་དགུའི་དད་དམ་བྱིན་མཐུ་ཡིས། །འཕྲལ་
ཡུན་འདོད་དོན་ལྷུན་གྱིས་འགྲུབ་པར་མཛོད། །ཚེ་རབས་
ཀུན་ཏུ་བྱང་ཆུབ་སེམས་མཆོག་དང་། །ཡང་དག་ལྟ་ལ་
གོམས་པར་བྱས་པ་ལས། །དུག་གསུམ་བག་ཆགས་
འབྲས་བུར་བཅས་ཞི་ནས། །བྱང་ཆེན་གཏན་བདེའི་ས་ལ་
མྱུར་རེག་མཛོད། །ལྟོས་ནས་གྲུབ་པའི་རྟེན་འབྱུང་སྒྱུ་མའི་
གཤིས། །ནམ་ཡང་བསླུ་མེད་ཆོས་ཉིད་བདེན་པ་དང་། ། 
ལྷག་བསམ་དཀར་བའི་བདེན་པའི་སྟོབས་དག་གིས། ། 
སྨོན་པའི་དོན་རྣམས་བདེ་བླག་འགྲུབ་གྱུར་ཅིག །ཚེ་རབས་

རྗེས་འཛིན་གྱི་གསོལ་འདེབས་འདི་ནི་༧སྐྱབས་མགོན་༧རྒྱལ་དབང་

སྐུ་ཕྲེང་བཅུ་བཞི་པ་ཆེན་པོས་མཛད།།

ཁ་སྣོན་གཉིས་པ། གཟུངས་སྔགས་སྣ་ཚོགས་འདོན་ཐབས།
༡༽ ཐུབ་པའི་མཚན་སྔགས་འདོན་ཐབས། ཐབས་མཁས་

ཐུགས་རྗེས་ཤཱཀྱའི་རིགས་འཁྲུངས་ཤིང་། །གཞན་གྱིས་
མི་ཐུབ་བདུད་ཀྱི་དཔུང་འཇོམས་པ། །གསེར་གྱི་ལྷུན་པོ་
ལྟ་བུར་བརྗིད་པའི་སྐུ། །ཤཱཀྱའི་གཙོ་བོ་དེ་ལ་གུས་ཕྱག་
འཚལ། ཨོཾ་མུ་ནི་མུ་ནི་མ་ཧཱ་མུ་ནི་ཡེ་སྭཱ་ཧཱ།
   ༢༽ རྗེ་རིན་པོ་ཆེའི་གསོལ་འདེབས། དམིགས་མེད་བརྩེ་བའི་
གཏེར་ཆེན་སྤྱན་རས་གཟིགས། །དྲི་མེད་མཁྱེན་པའི་
དབང་པོ་འཇམ་པའི་དབྱངས། །བདུད་དཔུང་མ་ལུས་
འཇོམས་མཛད་གསང་བའི་བདག །གངས་ཅན་མཁས་
པའི་གཙུག་རྒྱན་ཙོང་ཁ་པ། །བློ་བཟང་གྲགས་པའི་ཞབས་
ལ་གསོལ་བ་འདེབས། །

༣༽ གུ་རུ་རིན་པོ་ཆེའི་མཚན་སྔགས་འདོན་ཐབས། རྒྱ་གར་
པཎ་ཆེན་བོད་ལ་བཀའ་དྲིན་ཆེ། །པདྨ་ལས་འཁྲུངས་སྐུ་ལ་
འདས་གྲོངས་མེད། །ད་ལྟ་ལྷོ་ནུབ་སྲིན་པོའི་ཁ་གནོན་
མཛད། །ཨོ་རྒྱན་རིན་པོ་ཆེ་ལ་གསོལ་བ་འདེབས། །ཨོཾ་

ཨཱཿཧཱུཾཿ  བཛྲ་གུ་རུ་པདྨ་སིངྷྔི་ཧཱུཾཿ
༤༽ གུ་རུའི་ཚིག་བདུན་གསོལ་འདེབས། ཧཱུཾ༔ ཨོ་རྒྱན་

ཡུལ་གྱི་ནུབ་བྱང་མཚམས༔ པདྨ་གེ་སར་སྡོང་པོ་ལ༔ ཡ་
མཚན་མཆོག་གི་དངོས་གྲུབ་བརྙེས༔ པདྨ་འབྱུང་གནས་
ཞེས་སུ་གྲགས༔ འཁོར་དུ་མཁའ་འགྲོ་མང་པོས་བསྐོར༔ 
ཁྱོད་ཀྱི་རྗེས་སུ་བདག་བསྒྲུབ་ཀྱི༔ བྱིན་གྱིས་རློབ་ཕྱིར་
གཤེགས་སུ་གསོལ༔ གུ་རུ་པདྨ་སིངྷྔི་ཧཱུཾ༔

༤༽ མགོན་པོ་འོད་དཔག་མེད་ཀྱི་མཚན་སྔགས་འདོན་ཐབས། 

བསླུ་མེད་དཀོན་མཆོག་གསུམ་གྱི་ངོ་བོ་ཉིད། །ངན་སོང་
འཇིགས་ལས་སྒྲོལ་བའི་དཔའ་བོ་སྟེ། །དག་པའི་ཞིང་དུ་
བགྲོད་པའི་དེད་དཔོན་མཆོག །མགོན་པོ་འོད་དཔག་མེད་
ལ་གསོལ་བ་འདེབས། །ཨོཾ་ཨ་མྲི་ཏ་པྲ་བྷེ་ཨ་མྲི་ཏ་ཧཱུཾ།

༦༽ འཇམ་པའི་དབྱངས་ཀྱི་མཚན་སྔགས་འདོན་ཐབས། གཞོན་
ནུའི་སྐུ་ལུས་འཆང་བ་པོ། །ཤེས་རབ་སྒྲོན་མེས་རབ་ཏུ་
བརྒྱན། །འཇིག་རྟེན་གསུམ་གྱི་མུན་སེལ་བ། །འཇམ་པའི་
དབྱངས་ལ་ཕྱག་འཚལ་ལོ། །ཨོཾ་ཨཱ་ར་པ་ཙ་ན་དྷཱི།

༧༽ ཐུགས་རྗེ་ཆེན་པོའི་གཟུངས་སྔགས་ཡི་གེ་དྲུག་མ་འདོན་

ཐབས། སྐྱོན་གྱིས་མ་གོས་སྐུ་མདོག་དཀར། །རྫོགས་
སངས་རྒྱས་ཀྱིས་དབུ་ལ་བརྒྱན། ། ཐུགས་རྗེའི་སྤྱན་
གྱིས་འགྲོ་ལ་གཟིགས། །སྤྱན་རས་གཟིགས་ལ་གསོལ་བ་
འདེབས། །ཨོཾ་མ་ཎི་པདྨེ་ཧཱུཾ། 

༨༽ ཕྱག་རྡོར་བསྙེན་པ་འདོན་ཐབས། ལྕང་ལོ་ཅན་གྱི་གནས་
མཆོག་དམ་པ་ན། །གསང་སྔགས་རིག་སྔགས་ཀུན་གྱི་
བདག་པོ་སྟེ། །ལོག་འདྲེན་བགེགས་ཀྱི་ཚོགས་རྣམས་
འཇོམས་མཛད་པའི། །བཅོམ་ལྡན་རྡོ་རྗེ་བསྣམས་ལ་ཕྱག་
འཚལ་ལོ། །ཨོཾ་བཛྲ་པཱ་ནི་ཧཱུཾ་ཕཊ། 

༩༽ ཚེ་དཔག་མེད་ཀྱི་གཟུངས་འདོན་ཐབས། འཇིག་རྟེན་
འདྲེན་པའི་གཙོ་བོ་ཚེ་དཔག་མེད། །དུས་མིན་འཆི་བ་མ་
ལས་འཇོམས་པའི་དཔལ། ། མགོན་མེད་སྡུག་བསྔལ་གྱུར་
པ་རྣམས་ཀྱི་སྐྱབས། །སངས་རྒྱས་ཚེ་དཔག་མེད་ལ་ཕྱག་
འཚལ་ལོ། །ཨོཾ་ཨ་མ་ར་ཎི་ཛཱི་ཝནྟ་ཡེ་སྭཱ་ཧཱ།
     ༡༠༽ རྣམ་རྒྱལ་མའི་གཟུངས་སྔགས་འདོན་ཐབས། དཔལ་
ལྡན་ལྷ་མོ་སྟོན་ཀའི་ཟླ་བའི་མདོག །ཞལ་གསུམ་ཕྱག་
བརྒྱད་རབ་མཛེས་ཞི་བའི་སྐུ། ། ཡེ་ཤེས་དཔག་ཡས་ཚེ་

ཡི་མཆོག་སྩོལ་མ༑ །རྣམ་པར་རྒྱལ་མའི་ཞབས་ལ་ཕྱག་
འཚལ་ལོ། །ཨོཾ་བྷྲུཾ་སྭཱ་ཧཱ། ཨོཾ་ཨ་མྲི་ཏ་ཨཱ་ཡུརྡ་དེཻ་སྭཱ་ཧཱ།
   ༡༡༽ རྗེ་བཙུན་སྒྲོལ་མའི་གཟུངས་སྔགས་འདོན་ཐབས། ལྷ་དང་
ལྷ་མིན་ཅོད་པཎ་གྱིས། །ཞབས་ཀྱི་པདྨོ་ལ་བཏུད་དེ། ། 
ཕོངས་པ་ཀུན་ལས་སྒྲོལ་མཛད་མ། །སྒྲོལ་མ་ཡུམ་ལ་ཕྱག་
འཚལ་ལོ། །ཨོཾ་ཏཱ་རེ་ཏུ་ཏྟཱ་རེ་ཏུ་རེ་སྭཱ་ཧཱ།

༡༢༽ སྒྲོལ་དཀར་བསྙེན་པའམ་སྒྲོལ་དཀར་ཚེ་སྒྲུབ་ཀྱི་བསྙེན་པ་

འདོན་ཐབས།

འཁོར་བ་ལས་སྒྲོལ་ཏཱ་རེ་མ། །ཏུ་ཏྟཱ་ར་ཡིས་འཇིགས་
བརྒྱད་སྒྲོལ། །ཏུ་རེས་ན་བ་རྣམས་ལས་སྒྲོལ། །སྒྲོལ་མ་
ཡུམ་ལ་ཕྱག་འཚལ་ལོ། །ཨོཾ་ཏཱ་རེ་ཏུ་ཏྟཱ་རེ་ཏུ་རེ་མ་མ་ཨཱ་
ཡུ་པུནྱཻ་ཛྙཱ་ན་པུཥྚིཾ་ཀུ་རུ་ཡེ་སྭཱ་ཧཱ།

༡༣༽ རྟ་མགྲིན་ཡང་གསང་གི་བསྙེན་པ་འདོན་ཐབས། མ་
བཅོས་འགག་མེད་དབྱིངས་ལས་ཁྲོ་རྒྱལ་སྐུ། །ཡོངས་
ཤར་མཆོག་ཐུན་ལས་བཞིའི་དངོས་གྲུབ་དབྱིག །སྩོལ་
མཛད་བདུད་སྡེའི་སྲོག་འཕྲོག་གཏན་གྱི་སྐྱབས། །པདྨ་
གསུང་གི་དཀྱིལ་འཁོར་ལྷ་ལ་བསྟོད། ། ཧྲཱིཿབཛྲ་ཀྲོ་དྷ་ཧ་ཡ་

གྲཱི་ཝ་ཧུ་ལུ་ཧུ་ལུ་ཧཱུཾ་ཕཊ།
    ༡༤༽ དྲག་པོ་གསུམ་སྒྲིལ་གྱི་གཟུངས་འདོན་ཐབས། ཕྱོགས་
བཅུའི་རྒྱལ་བ་ཀུན་གྱི་སྐུ་གསུང་ཐུགས། །བྱ་ཁྱུང་རྒྱལ་པོ་
རྟ་མགྲིན་གསང་བའི་བདག །རང་བཞིན་གཅིག་ཏུ་ཉེར་
བསྟན་ཁྲོ་བོའི་གཙོ། །དྲན་པས་བགེགས་དཔུང་འཇོམས་
ལ་ཕྱག་འཚལ་ལོ། །ཨོཾ་བཛྲ་པཱ་ནི་ཧ་ཡ་གྲཱི་ཝ་ག་རུ་ཊ་ཧཱུཾ་
ཕཊ།
     ༡༥༽ རྡོ་རྗེ་རྣམ་འཇོམས་མའི་གཟུངས་འདོན་ཐབས། གང་
ཐུགས་གཉིས་སུ་མེད་པའི་ཡེ་ཤེས་ལས། །རྡོ་རྗེའི་ར་གུར་
མེ་དཔུང་འབར་བའི་མཐུས། ། བདུད་བཞིའི་སྟོབས་
རྣམས་རྣམ་པར་འཇོམས་མཛད་པའི། །རྡོ་རྗེ་རྣམ་པར་
འཇོམས་ལ་ཕྱག་འཚལ་ལོ། །ན་མཤྩནྜ་བཛྲ་ཀྲོ་དྷཱ་ཡ། ཧུ་
ལུ་ཧུ་ལུ། ཏིཥྛ་ཏིཥྛ། བནྡྷ་བནྡྷ།   ཧ་ན་ཧ་ན། ཨ་མྲི་ཏེ་ཧཱུཾ་
ཕཊ།
      ༡༦༽ ལོ་གྱོན་མའི་གཟུངས་འདོན་ཐབས། རྒྱལ་བ་ཀུན་གྱི་
ཡེ་ཤེས་སྒྱུ་མ་ཡི། །ཆོ་འཕྲུལ་རྣམ་པར་འཕྲུལ་བ་ལས་བྱུང་
བ། །ལྷ་མོ་གང་གི་འཕྲུལ་གྱིས་ནད་གདོན་བགེགས།། ཀུན་

ཏུ་ཞི་མཛད་མ་ལ་ཕྱག་འཚལ་ལོ། །ཨོཾ་པི་ཤཱ་ཙཱི་པརྞ་ཤཱ་ཝ་
རི་ཧྲཱི་ཧཿཧཱུཾ་ཕཊ་སྭཱ་ཧཱ།
      ༡༧༽ ཀླུ་དབང་རྒྱལ་པོའི་གཟུངས་འདོན་ཐབས། ཆོས་
དབྱིངས་སྐྱེ་མེད་ངང་ལས་ཆོས་སྐུར་བཞེངས། །གཟི་
བརྗིད་རྒྱལ་པོ་ཉི་མ་འབུམ་ཤར་འདྲ། །མཚན་དང་དཔེ་
བྱད་འབར་བ་དཔལ་གྱི་སྐུ། །འགྲོ་བའི་སྡུག་བསྔལ་དུག་
སེལ་མཆོག་ལ་འདུད། །ཏདྱ་ཐཱ། ཏ་ཐཱ་ག་ཏེ་བྷ་ག་ཝན་ནཱ་
ག་ར་ཛེ་ཤྭ་ར་ཨ་ཏིཥྛ་ན་ཏིཥྛི་ཏེ་སྭཱ་ཧཱ།

༡༨༽ ནོར་རྒྱུན་མའི་གཟུངས་འདོན་ཐབས། གང་སྔོན་སྦྱིན་པ་
རྒྱ་མཚོས་དགེ་བསགས་པས། །སྟོབས་དང་ནོར་དང་
དབྱིག་གི་ཆར་འབེབས་ཤིང་། །སྒྲུབ་པ་པོ་ལ་དངོས་གྲུབ་
མཆོག་སྩོལ་པའི། །དཔལ་མོ་ནོར་རྒྱུན་མ་ལ་ཕྱག་འཚལ་
ལོ། །ཨོཾ་བ་སུ་དྷ་རུ་ནི་སྭཱ་ཧཱ།

 ༡༩༽ ནོར་བུ་བཟང་པོའི་གཟུངས་འདོན་ཐབས། ནོར་བུའི་
རིགས་ཀྱི་གསང་སྔགས་ནི། །ཀུན་གྱི་བདག་པོར་དབང་
བསྐུར་བ། །ལྷ་རྣམས་ཀུན་གྱིའང་ནོར་གྱི་བདག །ནོར་བུ་
བཟང་པོ་ཁྱོད་ལ་བསྟོད། །ཨོཾ་མ་ཎི་བྷ་དྲ་ཡེ་སྭཱ་ཧཱ།

༢༠༽ འོད་ཟེར་ཅན་མའི་གཟུངས་འདོན་ཐབས། གང་གི་མཚན་
ཙམ་འཛིན་ཅིང་དྲན་པས་ཀྱང་། །འཇིགས་པ་ཀུན་ལས་
རབ་ཏུ་སྐྱོབ་བྱེད་ཅིང་། །དྲི་མེད་བདེ་ཆེན་ཉེ་བར་སྩོལ་བ་
ཡི། །ལྷ་མོ་འོད་ཟེར་ཅན་ལ་ཕྱག་འཚལ་ལོ། །ཨོཾ་མ་རི་ཙྱཻ་
མཾ་སྭཱ་ཧཱ། བཅོམ་ལྡན་འོད་ཟེར་ཅན་མའི་ནུས་མཐུ་ཡིས། ། 
མི་ཁ་བྲ་མཆུ་འཐབ་རྩོད་འཁྲུག་ལོང་ཟློག །ནད་ཡམས་
དལ་ཡམས་དགྲ་ཇག་ཆོམ་རྐུན་ཟློག། མདོར་ན་མི་མཐུན་
རྐྱེན་ངན་བར་ཆད་ཟློག །འདོད་པའི་དོན་ཀུན་འགྲུབ་པའི་
འཕྲིན་ལས་མཛོད། །

༢༡༽ ཡིག་བརྒྱ་འདོན་ཐབས། བདག་ནི་མི་ཤེས་རྨོངས་པ་
ཡིས། །དམ་ཚིག་ལས་ནི་འགལ་ཞིང་ཉམས། །བླ་མ་
མགོན་པོས་སྐྱབས་མཛོད་ཅིག །གཙོ་བོ་རྡོ་རྗེ་འཛིན་པ་
སྟེ། །ཐུགས་རྗེ་ཆེན་པོའི་བདག་ཉིད་ཅན། ། འགྲོ་བའི་གཙོ་
ལ་བདག་སྐྱབས་མཆི། །ཡིག་བརྒྱ་རྒྱས་པ། ཨོཾ་བཛྲ་སཏྭ་
ས་མ་ཡ། མ་ནུ་པཱ་ལ་ཡ། བཛྲ་སཏྭ་ཏྭེ་ནོ་པ་ཏིཥྛ། དྲི་དྷོ་མེ་
བྷཱ་ཝ། སུ་ཏོ་ཥྱོ་མེ་བྷཱ་ཝ། སུ་པོཥྱོ་མེ་བྷཱ་ཝ། ཨ་ནུ་རཀྟོ་མེ་
བྷཱ་ཝ། སརྦ་སི་དྡྷི་མྨེ་པྲ་ཡཙྪ། སརྦ་ཀརྨ་སུ་ཙ་མེ། ཙི་ཏྟཾ་ཤྲི་



ཞལ་འདོན་ཕྱོགས་བསྒྲིགས།

63

ཡཾ་ཀུ་རུ་ཧཱུཾ། ཧ་ཧ་ཧ་ཧ་ཧོཿ བྷ་ག་ཝན་སརྦ་ཏ་ཐཱ་ག་ཏཱ། 
བཛྲ་མ་མེ་མུཉྩ། བཛྲ་བྷ་བ་མཧཱ་ས་མ་ཡ་ས་ཏྭ་ཨཱཿཧཱུཾ་ཕཊ། 
ཡིག་བརྒྱ་བསྡུས་པ་ནི། ཨོཾ་བཛྲ་ས་ཏྭ་ཨཱཿཧཱུཾ།

 ཁ་སྣོན་གསུམ་པ། བསང་མཆོད་སྐོར། 
སྤྱི་བསང་ཤིན་ཏུ་བསྡུས་པ། 

   ༡༽ སྤྱི་བསང་ཤིན་ཏུ་བསྡུས་པ་ནི། བསང་གཏོང་བའི་སྐབས་བསང་

ཤིང་བསང་རྫས་སོགས་དམར་དང་མ་འདྲེས་པ། ཆང་རག་དང་ཐ་མ་ཁ་

སོགས་དྲི་ངན་གྱིས་མ་གོས་པ་ཞིག་བྱེད་དགོས། ཨོཾ་ཨཱཿཧཱུཾ། ཨོཾ་
ཨཱཿཧཱུཾ། ཨོཾ་ཨཱཿཧཱུཾ། ཞེས་ལན་གསུམ་གྱིས་བསང་བྱིན་གྱིས་

བརླབས་ནས། ཧྲཱིཿ བྱིན་རླབས་ཆར་འབེབས་བླ་མ་ཡི་དམ་
ལྷ། །མྱུར་མཛད་མགོན་དང་ཆོས་རྒྱལ་རྣམ་ཐོས་སྲས། ། 
དམག་ཟོར་ལྷ་མོ་གུར་ཞལ་བེ་ཧར་སོགས། །བསྟན་སྲུང་
སྡེ་བརྒྱད་ཡུལ་ལྷ་གཞི་བདག་ཀུན། །དམ་རྫས་བསང་
མཆོད་རྒྱ་མཚོས་མཆོད་བགྱིད་ན། །རྒྱལ་བའི་བསྟན་སྲུང་
ཕྱི་ནང་བར་ཆད་ཟློག །ཆོས་སྲིད་བསམ་པའི་རེ་བ་ལྷུན་
འགྲུབ་པའི། །བཀྲ་ཤིས་དགེ་མཚན་དངོས་གྲུབ་བདེ་
ལེགས་སྩོལ། །ཅེས་འདོན་པའམ། ཡང་ན། སྲོལ་རྒྱུན་ལྟར་ཁ་བཤད་

ཀྱིས་བསང་གཏོང་བ་ནི། བསང་ལ་ཆབ་ཀྱིས་བྲན་བཞིན། རཾ་ཡཾ་ཁཾ། 
ཨོཾ་ཨཱཿཧཱུཾ། རཾ་ཡཾ་ཁཾ། ཨོཾ་ཨཱཿཧཱུཾ། རཾ་ཡཾ་ཁཾ། ཨོཾ་ཨཱཿཧཱུཾ། ཞེས་

པ་ལན་གསུམ་བཏོན་ནས་བསང་བྱིན་གྱིས་བརླབས། གཙང་ཞིང་

མ་ཚང་བ་མེད་པའི་བསང་མཆོད་རྒྱ་ཆེན་པོ་འདིས་བླ་མ་
ཡི་དམ་སངས་རྒྱས་བྱང་སེམས་མཆོད། དཔའ་བོ་མཁའ་
འགྲོ་ཆོས་སྐྱོང་སྲུང་མ་མཆོད། སྐྱེས་ལྷ་ཡུལ་ལྷ། ནོར་ལྷ་
གཏེར་བདག ཀླུ་གཉན་ས་བདག་མཆོད། བླ་མ་ཀིརྟི་ཚང་
གི་སྐུ་རབས་ནས་བརྒྱུད་པའི་སྲུང་མ་མཐུ་རྩལ་ཅན་
རྣམས་མཆོད།
 མྱུར་མཛད་ཡེ་ཤེས་ཀྱི་མགོན་པོ་ཕྱག་དྲུག་པ་མཆོད། 

དམ་ཅན་ཆོས་ཀྱི་རྒྱལ་པོ་ཕྱི་ནང་གསང་གསུམ་མཆོད། 
འདོད་ཁམས་ཀྱི་བདག་མོ་མ་ཅིག་དཔལ་ལྡན་ལྷ་མོ་
མཆོད། རྒྱལ་པོ་ཆེན་པོ་རྒྱལ་ཆེན་སྐུ་ལྔ་མཆོད། བླ་མའི་
བཀའ་སྲུང་མྱུར་མགྱོགས་ཅན་རྒྱལ་ཆེན་ཀརྨ་བཛྲ་སྲོག་
བདག་རྡོ་རྗེ་དཔའ་རྩལ་མཆོད། སངས་རྒྱས་ཀྱི་བསྟན་པ་
དར་དགོས། སེམས་ཅན་ལ་བདེ་སྐྱིད་འབྱུང་དགོས། 
བསྟན་འཛིན་གྱི ་སྐྱེས་བུ་དམ་པ་རྣམས་སྐུ་ཚེ་བརྟན་
དགོས། དགེ་འདུན་པའི་སྡེ་རྒྱས་དགོས། ནད་མུག་འཁྲུག་
རྩོད་ཞི་དགོས། བློ་ཁ་ཆོས་ལ་བསྒྱུར་དགོས། བསམ་དོན་
ཡིད་བཞིན་དུ་འགྲུབ་དགོས། གར་འགྲོའི་རི་ལྷ་བྱེད་

དགོས། གར་སྡོད་ཀྱི་ཡུལ་ལྷ་བྱེད་དགོས། ཕར་འགྲོའི་
སྐྱེལ་མ་དང་ཚུར་ཡོང་གི་བསུ་མ་བྱེད་དགོས། ཁ་ལས་
རླུང་རྟ་དར་དགོས། ལ་དགུའི་ཕག་ནས་མཆོད་ཀྱི་ཡོད། 
ལུང་དགུའི་ཕག་ནས་འབོད་ཀྱི་ཡོད། སྐྱེས་བུ་དགྲ་ལྷ་ཅན་
གྱི་དགྲ་ལྷ་མཆོད། མ་སྲུ་ཐབ་ཀ་ཅན་གྱི་ཐབ་ལྷ་མཆོད། 
གསོས་གསོས་མཆོད་མཆོད་ཀྱི་ཡུལ་ལྷ་གཞི་བདག་
མཆོད། མ་གསོས་རང་འཁོར་ཅན་གྱི་སྐྱེས་ལྷ་དང་ཡུལ་
ལྷ་མཆོད། རི་ལ་གནས་པའི་གཞི་བདག མཚོ་ལ་གནས་
པའི་མཚོ་ལྷ། ལམ་ལ་གནས་པའི་ལམ་ལྷ། ཆུ་ལ་གནས་
པའི་ཆུ་ལྷ། ས་བདག་ཀླུ་གཉན། ནོར་ལྷ་གཏེར་བདག་ཡུལ་
ལྷ་གཞི་བདག་ཁྱེད་རྣམ་པ་མཆོད་ཅིང་བསྐུལ་ནི་ཡིན།

ཁྱེད་རྣམས་ཀྱི་ཐུགས་ལ་ཕོག་པ། གསུང་བཅག་པ། སྐུ་
ལ་བསྡོ་བ། དམ་ཚིག་ཉམས་ཆག་ཤོར་བ་ཐམས་ཅད་
མཐོལ་ཞིང་བཤགས་སོ། བཟོད་པར་མཛད་དུ་གསོལ། 
དམ་ཚིག་ཉམས་གྲིབ་ཐམས་ཅད་བསངས་ཀྱིས་དག་པར་
ཤོག ཐབ་གཞོབ་ཀྱིས་ཕོག་ཐུག་ཤོར་བ་ཐམས་ཅད་
བསངས་ཀྱིས་དག་པར་ཤོག ས་བརྐོ་རྡོ་སློག་གིས་ཀླུ་

གཉན་ས་བདག་ལ་ཕོག་ཐུག་ཤོར་བ་ཐམས་ཅད་བསངས་
ཀྱིས་དག་པར་ཤོག

མི་ལ་ན་ཚ་མ་གཏོང་། ཕྱུགས་ལ་གོད་ཁ་མ་གཏོང་། 
ཞིང་ལ་སད་སེར་མ་གཏོང་། ཁ་མཆུ་འཛིང་རེས་མེད་པར་
ནང་མཐུན་གྲོས་འགྲིག་ཡོང་བར་ཤོག བྱ་བ་ཐམས་ཅད་
ལམ་དུ་འགྲོ་བར་ཤོག ཟས་ནོར་ལོངས་སྤྱོད་དབྱར་མཚོ་
ལྟར་རྒྱས་པར་ཤོག བྱམས་སྙིང་རྗེ་དང་བྱང་ཆུབ་ཀྱི་
སེམས་རིན་པོ་ཆེ་རྒྱུད་ལ་སྐྱེ་བར་ཤོག ཨོཾ་ཨཱཿཧཱུཾ། ཨོཾ་
ཨཱཿཧཱུཾ། ཨོཾ་ཨཱཿཧཱུཾ། ཞེས་བརྗོད། ཀི་ཀི་སྭ་སྭ་སོགས་མཚམས་

མཚམས་སུ་སྲོལ་རྒྱུན་ལྟར་སྦྱར་ནས་བསང་འབོད་ལྟར་བྱས་ནའང་

འགྲིགས། ཡང་ན། བསང་གཏོང་དུས་ཁྱིམ་ནས་ཀློག་འདོན་བྱས་ནའང་

འགྲིག གཙོ་བོ་ཚིག་གི་དོན་ལྟར་ནན་ཏན་བྱས་ཏེ་སྨོན་ལམ་བརྒྱག་

དགོས། སོ་སོའི་ཐུན་མོང་མ་ཡིན་པའི་སྲུང་མ་དང་ཡུལ་ལྷ་གཞི་བདག་

རྣམས་ཀྱི་མཚན་རེ་སྨོས་འདོད་ན་མཚམས་སོ་སོར་གསར་དུ་བཅུག་

ནས་བསང་འབོད་བྱེད་ཆོག

སྤྱི་བསང་རྒྱས་པ། 
༢༽ སྤྱི་བསང་རྒྱས་པ། སངས་རྒྱས་ཆོས་དང་ཚོགས་ཀྱི་

མཆོག་རྣམས་ལ། །བྱང་ཆུབ་བར་དུ་བདག་ནི་སྐྱབས་སུ་
མཆི། །བདག་གིས་སྦྱིན་སོགས་བགྱིས་པའི་ཚོགས་
རྣམས་ཀྱིས། །འགྲོ་ལ་ཕན་ཕྱིར་སངས་རྒྱས་འགྲུབ་པར་
ཤོག །ཅེས་ཐོག་དང་པོར་སྐྱབས་སེམས་སྔོན་དུ་བཏང་ནས། རང་
ཉིད་སྐད་ཅིག་གིས་དཔལ་རྡོ་རྗེ་འཇིགས་བྱེད་ཞལ་གཅིག་
ཕྱག་གཉིས་ཀྱིས་གྲི་གུག་དང་ཐོད་པ་འཛིན་པའི་སྐུར་
བཞེངས་པར་གྱུར། ཧྲཱིཿཥྚིཿཝི་ཀྲི་ཏཱ་ན་ན་ཧཱུཾ་ཕཊ། ཨོཾ་སྭ་བྷཱ་
ཝ་ཤུདྡྷཿསརྦ་དྷརྨཱཿསྭ་བྷཱ་ཝ་ཤུདྡྷོ྅་ཧཾ། སྟོང་པ་ཉིད་དུ་གྱུར། 
སྟོང་པའི་ངང་ལས་བསང་རྫས་རྣམས་ཀྱི་རང་རང་གི་མིང་
ཡིག་དང་པོ་ཐིག་ལེས་བརྒྱན་པ་ཞུ་བ་ལས་བྱུང་བའི་བླ་མ་
ཡི་དམ་སངས་རྒྱས་བྱང་སེམས་དཔའ་བོ་མཁའ་འགྲོ་
ཆོས་སྐྱོང་སྲུང་མ་ནོར་ལྷ་གཏེར་བདག་ཡུལ་ལྷ་གཞི་
བདག་འཁོར་དང་བཅས་པ་རྣམས་མཉེས་པར་བྱེད་པའི་
དམ་རྫས་སྤྱན་གཟིགས་མཆོད་པའི་བྱེ་བྲག་བསམ་གྱིས་
མི་ཁྱབ་པ་ཞིག བླ་མ་ཡི་དམ། སངས་རྒྱས་བྱང་སེམས། 

དཔའ་བོ་མཁའ་འགྲོ། ཆོས་སྐྱོང་སྲུང་མ། ནོར་ལྷ་གཏེར་
བདག ཡུལ་ལྷ་གཞི་བདག་འཁོར་དང་བཅས་པ་རྣམས་ཀྱི་
སྤྱན་ལམ་དུ་འབྱུང་ཞིང་རྒྱས་པར་གྱུར་ཅིག ཨོཾ་སརྦ་བིད་
པཱུ་ར་པཱུ་ར། སུ་ར་སུ་ར། ཨཱ་ཝརྟ་ཡ་ཨཱ་ཝརྟ་ཡ་ཧོཿབཛྲ་
སྥརཎཁཾ། ལན་གསུམ། ཨོཾ་ཨརྒྷཾ་ཨཱ་ཧཱུཾ། པཱདྱཾ་ཨཱ་ཧཱུཾ། བུཥྤེ་
ཨཱ་ཧཱུཾ། དྷུབེ་ཨཱ་ཧཱུཾ། ཨཱ་ལོ་ཀེ་ཨཱ་ཧཱུཾ། གནྡྷེ་ཨཱ་ཧཱུཾ། ནཻ་ཝི་དྱེ་
ཨཱ་ཧཱུཾ། ཤཔྟ་ཨཱ་ཧཱུཾ། རཱུ་པ་ཨཱ་ཧཱུཾ། ཤཔྟ་ཨཱ་ཧཱུཾ། གནྡྷེ་ཨཱ་ཧཱུཾ། 
རཱ་ས་ཨཱ་ཧཱུཾ།  སྤརྴེ་ཨཱ་ཧཱུཾ། ཞེས་བརྗོད། སྔགས་དྲུག་ཕྱག་
རྒྱ་དྲུག་གིས་བྱིན་གྱིས་བརླབ་པ་ནི༑ ཨོཾ་སྭ་བྷ་ཝ་བི་ཤུདྡྷེ་
དྷརྨཱཿཏེ་བཛྲ་སིདྡྷི་ཧཱུཾ། ན་མཿ་སརྦ་ཏ་ཐ་གཱ་ཏེ་བྷྱ། བི་ཤྭ་མུ་
ཁེ་བྷྱ། སརྦ་ཏད་ཁཾ་ཨུ་ད་ག་ཏེ་སྥ་ར་ཎ་ཧི་མཾ་ག་ག་ན་ཁཾ་སྭཱ་
ཧཱ། ཨོཾ་ཨ་མྲི་ཏ་ཧཱུཾ་ཕཊ། ཨོཾ་ཨ་ཀཱ་རོ་མུ་ཁཾ་སརྦ་དྷརྨ་ཎཾ༑ 
ཨདྱ་ནུ་ཧྥནྣདྟ། ན་མཿསརྦ་ཏ་ཐཱ་ག་ཏ་ཨ་ཝ་ལོ་ཀི་ཏེ་ཨོཾ་
སམྦྷ་ར་སམྦྷ་ར་ཧཱུཾ། ཨོཾ་རུ་རུ་སྤུ་རུ་ཛྭ་ལ་ཏིཥྛ་སིདྡྷ་ལོ་ཙ་
ནི་སརྦ་ཨརྠ་སཱ་དྷ་ནི་སྭཱ་ཧཱ། མཇུག་ཏུ་བདེན་སྟོབས་བརྗོད་
པ་ནི། བདག་གི་བསམ་པའི་སྟོབས་དང་ནི། །དེ་བཞིན་
གཤེགས་པའི་བྱིན་སྟོབས་དང་། །ཆོས་ཀྱི་དབྱིངས་ཀྱི་

སྟོབས་རྣམས་ཀྱིས། །དོན་རྣམས་གང་དག་བསམ་པ་  
ཀུན། །དེ་དག་ཐམས་ཅད་ཅི་རིགས་པ། །ཐོགས་པ་མེད་
པར་འབྱུང་གྱུར་ཅིག །ཅེས་བརྗོད།

 བསང་གི་སྤྱན་འདྲེན། ཧྲཱིཿ ཆོས་དབྱིངས་བདེ་བ་ཆེན་པོའི་
ཀློང་དབྱིངས་ནས། །རྩ་བའི་བླ་མ་དགེ་སློང་པད་དཀར་
འཛིན། །སྟེང་ན་བརྒྱུད་པའི་བླ་མ་སྤྲིན་ལྟར་འཁྲིགས། །བར་
ན་ཡི་དམ་ལྷ་ཚོགས་ཐམས་ཅད་འདུས། ། འོག་ན་ཆོས་
སྐྱོང་སྲུང་མས་བཀའ་བཞིན་བསྒྲུབ། །རྣམ་མང་དྲེགས་པའི་
འཁོར་གྱིས་བསྐོར་བ་དང་། །ཡུལ་ལྷ་གཞི་བདག་ལམ་ལྷ་
ལ་སོགས་པ། །སྤྱན་འདྲེན་འདིར་གཤེགས་མདུན་གྱི་ནམ་
མཁར་བྱོན། །

སྤྱི་བསང་དངོས་ནི། ཧྲཱིཿ སྙིང་པོ་ཀུན་འདུས་བསང་མཆོད་
རྒྱ་ཆེན་འདིས། །བསང་ངོ་དམ་ཚིག་ཉམས་ཆག་དག་གྱུར་
ཅིག །ཏིང་འཛིན་སྔགས་དང་ཕྱག་རྒྱས་བྱིན་བརླབས་
པའི། །དགྱེས་པ་སྐྱེད་བྱེད་མཆོད་ཚོགས་རྒྱ་མཚོས་
མཆོད། །ཧྲཱིཿ ལྷ་བསང་འདོད་ཡོན་ཀུན་འདུས་ཡིད་འོང་
འདིས།།རྩ་བའི་བླ་མ་སྐྱབས་གསུམ་ཀུན་འདུས་བསངས།། 

བརྒྱུད་པའི་བླ་མ་བྱིན་རླབས་གཏེར་ཆེན་བསངས། །རྒྱུད་
སྡེ་བཞི་ཡི་དཀྱིལ་འཁོར་ལྷ་ཚོགས་བསངས། །ཕྱོགས་
བཅུའི་སངས་རྒྱས་བྱང་སེམས་ཐམས་ཅད་བསངས། །ཉེ་
བའི་སྲས་བརྒྱད་གནས་བརྟན་བཅུ་དྲུག་བསངས། །རྒྱན་
དྲུག་མཆོག་གཉིས་གྲུབ་ཆེན་བརྒྱད་ཅུ་བསངས། །མགོན་
ཆོས་སྡེ་བཞི་ཆོས་སྐྱོང་ཐམས་ཅད་བསངས། །ཚེ་རིང་
མཆེད་ལྔ་བརྟན་མ་བཅུ་གཉིས་བསངས། །དཔལ་གྱི་ལྷ་མོ་
རྡོ་རྗེ་གཡུ་སྒྲོན་བསངས། །རྨ་ཆེན་སྦོམ་ར་གཉན་ཆེན་ཐང་
ལྷ་བསངས། །བེ་རག་བཙན་གསུམ་སྲིད་པའི་ལྷ་རྣམས་
བསངས། །ཡུལ་ལྷ་གཞི་བདག་གཟའ་དང་རྒྱུ་སྐར་
བསངས། །སྤར་ཁ་རྨེ་བ་ཀླུ་དང་ས་བདག་བསངས། །འགོ་
བའི་ལྷ་ལྔ་སྡོངས་གྲོགས་བྱེད་རྣམས་བསངས། །མདོར་ན་
བདག་གི་དཔལ་དང་གྲོགས་མཛད་པའི། །འཇིག་རྟེན་
འཇིག་རྟེན་འདས་པའི་ལྷ་རྣམས་བསངས། །བསང་ངོ་
བསང་མཆོད་རྒྱ་ཆེན་འདི་བཞེས་ལ། །མཆོག་དང་ཐུན་
མོང་དངོས་གྲུབ་ཐམས་ཅད་སྩོལ། །ཉིན་གསུམ་བྱ་ར་
མཚན་གསུམ་མེལ་ཚེ་དང་། །ཕར་འགྲོའི་སྐྱེལ་མ་ཚུར་

འོང་བསུ་མ་མཛོད། །ཚེ་རིང་ནད་མེད་འདོད་པའི་དོན་
འགྲུབ་ཅིང་། །ལོངས་སྤྱོད་ཕུན་ཚོགས་བདེ་ལེགས་འཕེལ་
བར་མཛོད། །སོ་སོའི་ཡུལ་ལྷ་གཞི་བདག སྐྱེས་ལྷ། ཡུལ་
ལྷ་སོགས་ཀྱི་བསང་ཡིག་རེ་འདོན་འདོད་ན་མཚམས་
འདིར་བཏོན་ན་ལེགས། རླུང་རྟ་ཡར་བསྐྱེད་ནི། ཧྲཱིཿ དངོས་
གྲུབ་རྩ་བ་བླ་མ་ཡི་དམ་དང་། །བརྟེན་ཅིང་མཆོད་པའི་
ཆོས་སྲུང་འགོ་བའི་ལྷ།  །དཀར་ཕྱོགས་སྐྱོང་བའི་ཡུལ་
ལྷའི་ཚོགས་རྣམས་ཀྱིས། །བསང་མཆོད་འདི་བཞེས་རླུང་
རྟ་ཡར་ལ་བསྐྱེད། །རྫུ་འཕྲུལ་རྟ་དང་སྟག་སེང་ཁྱུང་འབྲུག་
གི །ཕུན་ཚོགས་རྟེན་འབྲེལ་རྨད་དུ་བྱུང་བ་ཡིས། །དབང་
ཐང་རླུང་རྟ་ཉམས་པའི་སྐྱོན་བསལ་ཏེ། །དགུང་སྔོན་
དབྱིངས་དང་མཉམ་པའི་རླུང་རྟ་བསྐྱེད། ། ཚེ་དཔལ་བསོད་
ནམས་འབྱོར་བ་གོང་དུ་འཕེལ། །བྱ་བ་གང་བརྩམ་ལེགས་
པའི་ལམ་དུ་འགྲོ། །ཕྱོགས་ལས་རྣམ་རྒྱལ་སྙན་པའི་
གྲགས་པ་འབར། །བདེ་ལེགས་ཡར་ངོའི་ཟླ་ལྟར་རྒྱས་པར་
མཛོད། །ཅེས་ལན་གསུམ། ཨོཾ་ཨཱཿཧཱུཾ། དངོས་གྲུབ་གཏེར་
གྱུར་བླ་མ་ཡི་དམ་ལྷ། །རིང་ནས་བསྟེན་པའི་དམ་ཅན་

བསྟན་སྲུང་ཚོགས། །ཡུལ་ཕྱོགས་འདིར་གནས་ལྷ་ཀླུ་
གཞི་བདག་ཀུན། །ནམ་མཁའ་མཛོད་ཀྱི་རང་བཞིན་
མཆོད་ཚོགས་བཞེས། ། མཁའ་ཁྱབ་བསྟན་འགྲོ་སྤྱི་དང་
ཁྱད་པར་དུ། །བདག་ཅག་གང་དུ་སོང་བའི་ཡུལ་གྲུ་དེར། ། 
ནད་ཡམས་འཐབ་རྩོད་སད་དང་སེར་བ་སོགས། ། མི་
ཤིས་ཉེར་འཚེ་མཐའ་དག་རྒྱུན་ཆོད་ཅིག །ཚེ་བསོད་
དཔལ་འབྱོར་རླུང་རྟ་རིགས་རྒྱུད་དར། །ཆར་ཆུ་དུས་
འབེབས་ལོ་འབྲས་ཕུན་སུམ་ཚོགས། །ཆོས་སྲིད་བཀྲ་
ཤིས་དཔལ་གྱིས་སྣོད་བཅུད་ཀུན། །འཕྲལ་དང་ཡུན་དུ་
དགེ་བའི་འཕྲིན་ལས་མཛོད། །དགྲ་ལྷ་དཔུང་བསྟོད་ནི། ཧྲཱིཿ 
སྐྱབས་གསུམ་ངོ་བོ་བླ་མའི་སྐྱབས་འོག་ནས། །ཡི་དམ་ལྷ་
ཡི་བྱིན་རླབས་སྲུང་མ་ཡིས།  །དེ་རིང་རྣལ་འབྱོར་བདག་
གི་དགྲ་ལྷ་མཛོད། །འཇིག་རྟེན་འདས་དང་མ་འདས་དགྲ་ལྷ་
བསྟོད། །བསྟོད་དོ་མཐུ་རྩལ་བསྐྱེད་ལ་རུ་མཚོན་འཕྱོར། ། 
དགྲ་ལྷ་གཉན་པོ་སྐད་ཅིག་མི་འབྲལ་བར། །འགྲོ་འམ་
འདུག་ཀྱང་ཁ་འཛིན་རྒྱབ་རྟེན་མཛོད། །མ་གཡེལ་དྲན་པ་
ཙམ་གྱིས་འཕྲིན་ལས་སྒྲུབས། 

ཁ་སྣོན་བཞི་པ། བོད་ལྗོངས་ལྷ་སྲུང་སྤྱིའི་བསང་མཆོད།
བོད་སྐྱོང་ལྷ་སྲུང་སྤྱིའི་བསང་མཆོད། ཀྱཻཿ མ་སྨད་བསོད་

ནམས་མཐུ་དང་སྨོན་ལམ་གྱིས། །ཕྱག་ན་པདྨོའི་གདུལ་
ཞིང་བསིལ་ལྡན་ལྗོངས། །མཐའ་དབུས་ཡུལ་ཁམས་སྐྱོང་
ཕྱིར་དེ་དང་དེར། །གནས་ཤིང་རྒྱུ་བའི་ཡུལ་ལྷ་གཞི་
བདག་དང་། །ཁྱད་པར་ཚེ་རིང་མཆེད་ལྔ་བརྟན་མའི་
ཚོགས། །སྲིད་པའི་ལྷ་དགུ་རྗེ་ཡི་མགུར་ལྷ་སོགས། །བོད་
སྐྱོང་ལྷ་སྲུང་གཉན་པོ་མཆེད་འཁོར་རྣམས། །གདུང་བས་
འབོད་དོ་འདིར་བྱོན་མགྲོན་དུ་བཞུགས། ། རྫས་སྔགས་
ཏིང་འཛིན་རོལ་པ་ལས་བྱུང་བའི། །དཀར་གསུམ་མངར་
གསུམ་ཕྱེ་མར་ཆང་ཕུད་སོགས། །ཡིད་འོང་བཟའ་བཅའི་
བྱེ་བྲག་དུ་མ་དང་། །རིན་ཆེན་དར་ཟབ་གོ་མཚོན་སྤྱན་
གཟིགས་ཚོགས། །མི་གཙང་ཉེས་ཀུན་སེལ་བའི་བསང་
མཆོད་དང་། །སྙིང་ནས་མཛའ་ཞིང་དབུ་འཕང་མཐོར་
བཏེགས་ཏེ། །གསོལ་ལོ་མཆོད་དོ་དམ་སྐོང་དགྱེས་མཛོད་
ལ། །བག་མེད་ལེ་ལོས་ནོངས་པ་ཅི་མཆིས་བཤགས། ། 

ཡང་དག་ལྟ་དང་གཞན་ཕན་བྱང་ཆུབ་སེམས། །ཐུབ་པའི་
བཀའ་ལུང་བསླུ་བ་མེད་པའི་མཐུས། །སྙིང་རྗེའི་ཡུལ་གྱུར་
ནག་ཕྱོགས་སྡེར་གཏོགས་ཀུན། །སྡང་དང་གདུག་པའི་བློ་
ངན་རབ་ཞི་ནས། །བླང་དོར་འབྱེད་པའི་བློ་མིག་མྱུར་ཐོབ་
ཅིང་། །དུས་ཀྱི་རྒུད་པའི་མུན་པ་ཡོངས་སངས་ཏེ། །ཆོས་
སྲིད་རང་དབང་གཙང་མའི་སྣང་བའི་དཔལ། །འཆར་བར་
ངེས་སོ་དམ་ལྡན་སྙིང་མ་ཞུམ། །སྔོན་ཚེ་སློབ་དཔོན་མཚོ་
སྐྱེས་རྡོ་རྗེ་དང་། །རྒྱལ་བློན་སེམས་དཔའ་དུ་མས་བཀའ་
བསྒོས་ཤིང་། །ད་ལྟ་རིག་འཛིན་རྣལ་འབྱོར་བདག་ཅག་
གིས། །གདུང་ཤུགས་དྲག་པོས་མཆོད་ཅིང་ཉེར་བསྐུལ་ 
ན། །རང་རང་མཐུ་སྟོབས་ནུས་པའི་དཔུང་བསྐྱེད་དེ། །རང་
ཡུལ་གངས་ཅན་ཞིང་དུ་བདེ་སྐྱིད་དཔལ། །མྱུར་དུ་བཞད་
པའི་རྣམ་བཞིའི་འཕྲིན་ལས་ཀུན། ། མ་ཐོགས་ད་ལྟ་ཉིད་དུ་
སྒྲུབས་ཤིག་ཀྱཻ། །ལྷག་པར་གངས་ཅན་མགོན་པོ་དང་། ། 
བསྟན་འཛིན་དམ་པའི་སྐུ་ཚེ་སྲིངས། །མཁའ་མཉམ་བསྟན་
འགྲོའི་བདེ་སྐྱིད་སྤེལ། །བཞེད་དོན་ལྷུན་གྱིས་འགྲུབ་པར་
མཛོད། །

ཁ་སྣོན་ལྔ་པ། ཆོས་སྐྱོང་རྡོ་རྗེ་དཔའ་རྩལ་གྱི་བསང་ཡིག
ཆོས་སྐྱོང་རྡོ་རྗེ་དཔའ་རྩལ་གྱི་བསང་མཆོད་བསྡུས་པ། 

༡༽ ཆོས་སྐྱོང་རྡོ་རྗེ་དཔའ་རྩལ་གྱི་བསང་མཆོད་བསྡུས་པ། ཧྲཱིཿ 
སྤྱན་རས་གཟིགས་དབང་རྩ་བརྒྱུད་བླ་མ་ཡི། །བཀའ་
བཞིན་བསྟན་དང་བསྟན་འཛིན་སྐྱོང་བའི་ལྷ། །སྟོབས་ལྡན་
རྒྱལ་ཆེན་རྡོ་རྗེ་དཔའ་པོ་རྩལ། །འཁོར་བཅས་མ་ཐོགས་
དམ་ཚིག་དབང་གིས་གཤེགས། །ཟག་མེད་བདེ་སྟོང་
བདུད་རྩིའི་རང་བཞིན་གྱི། །དམ་རྫས་མཆོད་གཏོར་སྤྱན་
གཟིགས་འདོད་དགུའི་སྤྲིན། །དབང་པོ་དྲུག་ལ་རྨད་བྱུང་
བདེ་སྟེར་བ། །འབུལ་ལོ་དགྱེས་པར་རོལ་ལ་འཕྲིན་ལས་
སྒྲུབས། །བླ་མ་ལྷ་ཡི་དམ་ཚིག་རྡོ་རྗེ་ཕྲེང་། །མིག་འཛིན་
རྒྱན་དུ་ཆོངས་ལ་ཕྱི་ནང་གི །བར་གཅོད་ཀུན་ཟློག་ཆོས་
སྲིད་ལེགས་ཚོགས་སྤེལ། །རྣལ་འབྱོར་བསམ་པའི་དོན་
ཀུན་འགྲུབ་པར་མཛོད། །

ཆོས་སྐྱོང་རྡོ་རྗེ་དཔའ་རྩལ་གྱི་བསང་མཆོད་རྒྱས་པ།
༢༽ ཆོས་སྐྱོང་རྡོ་རྗེ་དཔའ་རྩལ་གྱི་བསང་མཆོད་རྒྱས་པ། ཧཱུཾ་ཧྲཱིཿ 
གངས་ཅན་སྐྱབས་གཅིག་པད་དཀར་འཆང་བའི་ལྷ། །སྣང་
སྲིད་ཟིལ་གནོན་པདྨ་ཐོད་ཕྲེང་རྩལ། །དབྱེར་མེད་ཁྱབ་
བདག་རྡོ་རྗེ་དྲག་རྩལ་གྱིས། །ཐུགས་རྗེའི་བྱིན་གྱིས་
དྲེགས་པ་དབང་དུ་བསྡུས། །རྩ་གསུམ་རྒྱལ་བ་རྒྱ་མཚོའི་
བྱིན་རླབས་དང་། །ཆོས་དབྱིངས་རྟེན་འབྲེལ་བསླུ་མེད་
བདེན་པའི་མཐུས། །མཆོད་ཚོགས་ནམ་མཁའ་མཛོད་དུ་
ཡོངས་སྤེལ་ཞིང་། །མཆོད་ཡུལ་མགྲོན་ཀུན་ཐོགས་མེད་
སྤྱན་དྲངས་གྱུར། །རྩ་བརྒྱུད་བླ་མའི་བྱིན་རླབས་བདུད་
རྩིའི་བཅུད། །སྙིང་ལ་ཆགས་ཀྱང་ལས་སྨོན་ནུས་པ་  
ཡིས། །སྟོབས་ལྡན་མི་མིན་དྲེགས་པའི་ཚུལ་འཛིན་པ། ། 
གསང་མཚན་རྒྱལ་ཆེན་རྡོ་རྗེ་དཔའ་བོ་རྩལ། །རྒྱལ་སེན་
དམུ་བདུད་ཐེའུ་རང་འཁོར་ཚོགས་བཅས། །དུས་གསུམ་
གཡར་དམ་ཇི་བཞིན་སྐད་ཅིག་ལ། །དབྱར་གྱི་ཆར་རླུང་
འཚུབ་བཞིན་ད་ཚུར་བྱོན། །དགའ་མགུ་རིངས་པའི་

སེམས་ཀྱིས་བརྟན་པར་བཞུགས། །བདེ་སྟོང་ཏིང་འཛིན་
སྔགས་ཀྱི་སྒྱུ་འཕྲུལ་ལས། །འཛད་མེད་འདོད་དགུའི་
དངོས་པོར་བྱིན་བརླབས་པའི། །བདུད་རྩིའི་གཏོར་མ་སྨན་
ཕུད་རཀྟའི་སྐྱེམས། །སྤྱན་གཟིགས་ཚོགས་འཁོར་སྲོག་
ཆགས་གོ་མཚོན་སོགས། །དར་ཟབ་འབྲུ་སྣ་ལྷ་བསང་དུད་
པར་བཅས། །གཙང་ཞིང་མ་ཚང་མེད་པའི་མཆོད་ཚོགས་
ཀྱིས། །གསོལ་ལོ་མཆོད་དོ་བརྔན་ནོ་དགྱེས་པར་རོལ། ། 
དབང་དྲུག་ཟག་མེད་བདེ་བས་ཚིམས་གྱུར་ཅིག །དཀར་
དམར་མཛེས་བརྗིད་འཛུམ་ཞིང་སྨ་ར་འཁྱུག །དབང་
རྟགས་རྡོ་རྗེ་བདུད་རྩིའི་ཐོད་བུམ་འཛིན། །དར་བེར་ཆོས་
གོས་གསེག་ཐེབ་མགུལ་ཕྲེང་ཅན། །གྲུ་མོ་སྦ་མཁར་མེ་
ལོང་དར་སྣས་མཛེས། །རྫུ་འཕྲུལ་དྲེའུ་ནག་རྐང་དཀར་
སྟེང་ན་འགྱིང་། །རེས་འགའ་རབ་དམར་མདུང་དར་མདའ་
གཞུ་འཛིན། །བཙན་རྨོག་རྒོད་ལྡེམས་དར་དམར་ཅོད་པན་
ཅན། ། འཇའ་སྤྲིན་མེ་རླུང་དབུས་ན་གློག་ལྟར་མྱུར། །བློན་
འཁོར་མི་སྲུན་དྲེགས་པའིདམག་ཚོགས་བཅས། །མཆོད་
ཅིང་བསྟོད་ཀྱིས་བཀའ་དང་དམ་ལ་འདུས། །ཧཱུཾ་ཧྲཱིཿ རྡོ་རྗེ་

འཆང་དབང་པདྨ་སཾ་བྷ་ཝ། །ཁྱབ་བདག་བུདྡྷ་བཛྲ་བརྒྱུད་
པར་བཅས། །རིགས་གསུམ་མགོན་པོ་ཁྲོ་རྒྱལ་རྟ་མགྲིན་
དཔལ། །རྡོ་རྗེ་སྲིན་པོ་མཧཱ་ཀཱ་ལ་བཅས། །དབྱེར་མེད་
དགོངས་པ་གཅིག་པའི་བཀའ་ཡི་ལུང་། །དུས་གསུམ་རྡོ་
རྗེ་ཐ་ཚིག་གཉན་པོ་རུ། །བླ་མའི་བཀའ་སྲུང་ཆོས་འཁོར་
སྲུང་མ་རུ། །མངའ་གསོལ་གཟེངས་བསྟོད་དམ་བསྒྲགས་
གཉེར་གཏད་ན། །དམ་ཚིག་རྡོ་རྗེའི་རྒྱ་ལས་མི་འདའ་  
བར། །ཀོ་ལོང་གདུག་རྩུབ་ཕྲག་དོག་ཉེ་བར་སྤོངས། །སྣང་
སྲིད་ཆོས་ཀུན་སེམས་ཀྱི་རོལ་གར་ལས། །སྣ་ཚོགས་རྟེན་
འབྲེལ་ཅི་ཡང་འཆར་བ་ལ། །དོན་དམ་གཤིས་སུ་དམིགས་
མེད་རོ་གཅིག་ཀྱང་། །སྤྲོས་བྲལ་ཕྱག་རྒྱ་ཆེན་པོའི་ངང་
ཉིད་ལས། །ཞི་རྒྱས་དབང་དྲག་ཆོ་འཕྲུལ་འཕྲིན་ལས་ 
ཀྱིས། །བསྟན་དང་འགྲོ་བའི་ཕན་བདེའི་ལེགས་ཚོགས་
སྤེལ། །མཐའ་དབུས་ཆོས་བྱེད་མཐའ་དག་བུ་ལྟར་སྐྱོངས།། 
རྣལ་འབྱོར་བདག་ཅག་བསམ་པའི་དོན་ཀུན་སྒྲུབས། །ནད་
ཡམས་མུག་མཚོན་མཐའ་འདྲེའི་གནོད་པ་བཟློག །ཆོས་
སྲིད་དཔལ་འབྱོར་ཟས་ནོར་ལེགས་ཚོགས་སྤེལ། །ཡིད་

མཐུན་འདོད་དགུའི་དངོས་པོ་དབང་དུ་བསྡུས། །རྒྱལ་བའི་
བསྟན་དགྲ་བླ་མའི་སྐུ་དགྲ་སྒྲོལ། །མདོར་ན་བླ་མ་ཡི་དམ་
སྲུང་མ་ཡི། །བཀའ་དམ་རྡོ་རྗེའི་རི་མོ་མ་ཉམས་པར། །ཞི་
དུལ་བྱམས་པའི་སེམས་ཀྱིས་གྲོགས་མཛོད་ལ༑ །དཀར་
ཕྱོགས་ཆོས་ཀྱི་དབུ་འཕང་སྲིད་རྩེར་བསྟོད། །རྒྱལ་བའི་
བསྟན་དང་བླ་མའི་འཕྲིན་ལས་རྒྱས། །འཇིག་རྟེན་ཁམས་
སུ་ལོ་ལེགས་བདེ་སྐྱིད་སྤེལ། །མི་དང་མི་མིན་སེམས་
མཐུན་ཆོས་ལ་གཞོལ། །ལེགས་ཚོགས་ཡར་ངོའི་ཟླ་
བཞིན་འཕེལ་བར་མཛོད། །

ཁ་སྣོན་དྲུག་པ།  གཡང་འབོད།
གཡང་འབོད་རྒྱས་པ། 

༡༽ གཡང་འབོད་རྒྱས་པར་བྱེད་འདོད་ན། ཀྱཻཿ ཕུན་ཚོགས་བཀྲ་
ཤིས་འཁྱིལ་བའི་གནས་མཆོག་འདིར། །འདོད་པའི་
མཆོག་སྟེར་ཕྱྭ་དང་གཡང་གི་ཚོགས། །ཁབ་ལེན་རྡོ་དང་
ལྕགས་ཕྱེའི་སྣང་ཚུལ་བཞིན། ། དགའ་བའི་གར་དང་
བཅས་ཏེ་ཐོགས་མེད་འགུགས། །གསེར་མངལ་མགྲིན་
སྔོན་འཁོར་ལོའི་ལག་པ་ཅན། །གྲགས་པའི་མུ་ཁྱུད་འཁོར་
ལོས་བསྒྱུར་བ་སོགས། །སྲིད་འདིར་མངོན་པར་མཐོ་བའི་
ཚོགས་རྣམས་ཀྱི། །ཕྱྭ་གཡང་དཔལ་འབྱོར་སྙན་གྲགས་མ་
ལུས་སྩོལ། །ལེགས་བྲིས་ཚོགས་ཀྱི་འཆི་མེད་བཏུང་བ་
དང་། །ཀླུ་དབང་གཙུག་གི་ཡིད་བཞིན་ནོར་བུ་མཆོག །མི་
དབང་སྔོན་འགྲོའི་རྒྱལ་སྲིད་སྣ་བདུན་གྱི། །ཕྱྭ་གཡང་
དཔལ་འབྱོར་སྙན་གྲགས་མ་ལུས་སྩོལ། །རིན་ཆེན་
གདུགས་དཀར་གསེར་ཉ་བུམ་པ་བཟང་། །པདྨ་དུང་
དཀར་གཡས་འཁྱིལ་དཔལ་བེའུ། །རྒྱལ་མཚན་འཁོར་ལོ་
བཀྲ་ཤིས་རྟགས་བརྒྱད་ཀྱི། །ཕྱྭ་གཡང་དཔལ་འབྱོར་སྙན་

གྲགས་མ་ལུས་སྩོལ། །རྣམ་འདྲེན་ཟས་གཙང་སྲས་པོས་
བཀྲ་ཤིས་པའི། །དངོས་པོར་བྱིན་བརླབས་དགེ་ལེགས་
འབྱུང་བའི་སྒོ། །རྟེན་འབྲེལ་ལྷུན་གྱིས་འགྲུབ་པའི་རྫས་
བརྒྱད་ཀྱི། ། ཕྱྭ་གཡང་དཔལ་འབྱོར་སྙན་གྲགས་མ་ལུས་
སྩོལ། །ཚེ་རིང་ནད་མེད་འདོད་པའི་དོན་ཀུན་གྲུབ། ། 
སྟོབས་དང་མངའ་ཐང་འབྱོར་བ་ཕུན་སུམ་ཚོགས། །བདེ་
ཞིང་སྐྱིད་པའི་དགའ་སྟོན་ཐམས་ཅད་ཀྱི། །ཕྱྭ་གཡང་
དཔལ་འབྱོར་སྙན་གྲགས་མ་ལུས་སྩོལ།  །

གཡང་འབོད་བསྡུས་པ།
   ༢༽ གཡང་འབོད་བསྡུས་པ་ནི། ཕྱོགས་བཅུའི་ཞིང་ན་ཕུན་
ཚོགས་གཡང་ཆགས་རྣམས། །ཐམས་ཅད་དེ་རིང་འདི་རུ་
གཡང་ལ་བྱོན། །བླ་མ་ཡི་དམ་སྲུང་མའི་ཚོགས་རྣམས་
ཀྱིས། །བཀྲ་ཤིས་བདེ་ལེགས་དངོས་གྲུབ་ཐམས་ཅད་
སྩོལ། །བྱང་ཕྱོགས་སྐྱོང་བའི་རྒྱལ་ཆེན་རྣམ་ཐོས་སྲས། ། 
ནོར་གྱི་བདག་པོ་ཨཱརྱ་ཛཾ་བྷ་ལ། །དབུལ་བ་སེལ་བྱེད་ལྷ་
མོ་ནོར་རྒྱུན་མ། །ནོར་ལྷ་གཏེར་བདག་རྣམས་ཀྱི་བཀྲ་
ཤིས་ཤོག །འབད་དང་རྩོལ་བ་མི་དགོས་པའི། །ཡིད་

བཞིན་ནོར་བུ་དཔག་བསམ་ཤིང་། །སེམས་ཅན་རེ་བ་
སྐོང་མཛད་པའི། །བསམ་པ་འགྲུབ་པའི་བཀྲ་ཤིས་ཤོག ། 
བསོད་ནམས་དར་རྒྱས་རི་རྒྱལ་ལྷུན་པོ་བཞིན། །སྙན་
གྲགས་ཆེན་པོས་ནམ་མཁའ་བཞིན་དུ་ཁྱབ། །ཚེ་རིང་ནད་
མེད་གཞན་དོན་ལྷུན་གྱིས་གྲུབ། ། ཡོན་ཏན་རྒྱ་མཚོའི་
མཆོག་གི་བཀྲ་ཤིས་ཤོག །མི་ལ་ཚེ་ཡི་བཀྲ་ཤིས་ཤོག ། 
ཕྱུགས་ལ་གཡང་གི་བཀྲ་ཤིས་ཤོག །ཟས་ལ་བཅུད་ཀྱི་
བཀྲ་ཤིས་ཤོག །བདེ་སྐྱིད་ཕུན་སུམ་ཚོགས་པའི་བཀྲ་
ཤིས་ཤོག །

ཁ་སྣོན་བདུན་པ། དཔའ་རྩལ་གྱི་བསྐང་བཤགས་དང་འཕྲིན་བཅོལ།
ཆོས་སྐྱོང་རྡོ་རྗེ་དཔའ་བོ་རྩལ་གྱི་བསྐང་བཤགས།

   ༡༽ ཆོས་སྐྱོང་རྡོ་རྗེ་དཔའ་བོ་རྩལ་གྱི་བཤགས་པ། ཧཱུཾ། སྐྱེས་
མེད་སྤྲོས་བྲལ་དོན་ནི་མ་རྟོགས་པའི། །ལུས་ངག་ཡིད་
ཀྱིས་ནོངས་པ་གང་བགྱིས་པ། །བླ་མ་ལྷ་དང་སྤྲུལ་པའི་
རྒྱལ་པོ་ཡི། །སྤྱན་སྔར་བཤགས་སོ་བཟོད་པར་བཞེས་སུ་
གསོལ། །ཞེས་བཤགས་པ་ལན་གསུམ། ཆོས་སྐྱོང་རྡོ་རྗེ་དཔའ་
བོ་རྩལ་གྱི་བསྐང་བ། ཧཱུཾ། དངོས་བཤམས་ཡིད་ཀྱིས་སྤྲུལ་
པ་ལས་བྱུང་བའི། །ཞི་དྲག་མཆོད་ཡོན་ཉེར་སྤྱོད་རོལ་མོ་
བཅས། །འདོད་ཡོན་བཀྲ་ཤིས་རྫས་རྟགས་རིན་ཆེན་
བདུན། །སྨན་རག་གསེར་སྐྱེམས་དམ་རྫས་བ་ལང་ཏ། ། 
འདོད་དགུའི་གཏེར་དང་གོས་རྒྱན་ཕྱག་མཚན་སོགས། ། 
མཛེས་བརྗིད་ཞོན་པ་སྲོག་ཆགས་སྣ་ཚོགས་དང་། །འབར་
བའི་མཚོན་ཆ་གོ་ཁྲབ་གནས་མལ་སོགས། །དགྱེས་
བསྐྱེད་ཕྱི་ནང་གསང་བའི་མཆོད་ཚོགས་རྣམས། །བདེ་
སྟོང་ཕྱག་རྒྱས་བཏབ་ཅིང་ལེགས་སྤེལ་བས། །རྒྱལ་ཆེན་
ལས་རབ་རྡོ་རྗེའི་ཐུགས་དམ་བསྐངས། །སྲོག་བདག་རྡོ་རྗེ་

དཔའ་རྩལ་ཐུགས་དམ་བསྐངས། །སྐུ་གསུང་ཐུགས་སྤྲུལ་
ཚོགས་ཀྱི་ཐུགས་དམ་བསྐངས། །སྡིག་པའི་འཁོར་ཚོགས་
བགྲང་ཡས་ཐུགས་དམ་བསྐངས། །ཉམས་ཆག་ཀུན་
བསྐངས་དགྱེས་པའི་འཛུམ་ཞལ་སྟོན། །བར་ཆད་ཀུན་
སེལ་ཅི་འདོད་དངོས་གྲུབ་སྩོལ། །རྣམ་དཀར་བསམ་དོན་
མ་ལུས་འགྲུབ་པར་མཛོད། །བསྐང་བཤགས་གྲངས་གསོག་

སྐབས་འདི་གཉིས་ཀའི་གྲངས་གསོག་བྱེད་དགོས།

སྒོས་ཀྱི་བཀའ་སྲུང་རྒྱལ་ཆེན་རྡོ་རྗེ་དཔའ་བོ་རྩལ་གྱི་གཏོར་འབུལ།
   ༢༽ སྒོས་ཀྱི་བཀའ་སྲུང་རྒྱལ་ཆེན་རྡོ་རྗེ་དཔའ་བོ་རྩལ་གྱི་གཏོར་

འབུལ་ནི། ཧྲཱིཿ སྤྱན་རས་གཟིགས་དབང་རྩ་བརྒྱུད་བླ་མ་
ཡི། །བཀའ་བཞིན་བསྟན་དང་བསྟན་འཛིན་སྐྱོང་བའི་  
ལྷ། །སྟོབས་ལྡན་རྒྱལ་ཆེན་རྡོ་རྗེ་དཔའ་བོ་རྩལ། །འཁོར་
བཅས་མ་ཐོགས་དམ་ཚིག་དབང་གིས་གཤེགས། །ཟག་
མེད་བདེ་སྟོང་བདུད་རྩིའི་རང་བཞིན་གྱི༑ །དམ་རྫས་
མཆོད་གཏོར་སྤྱན་གཟིགས་འདོད་དགུའི་སྤྲིན། །དབང་
པོ་དྲུག་ལ་རྨད་བྱུང་བདེ་སྟེར་བ། །འབུལ་ལོ་དགྱེས་པར་
རོལ་ལ་འཕྲིན་ལས་སྒྲུབས། །བླ་མ་ལྷ་ཡི་དམ་ཚིག་རྡོ་

རྗེའི་ཕྲེང་། །མིག་འཛིན་རྒྱན་དུ་ཆོངས་ལ་ཕྱི་ནང་གི ། 
བར་ཆད་ཀུན་སོལ་ཆོས་སྲིད་ལེགས་ཚོགས་སྤེལ། ། 
རྣལ་འབྱོར་བསམ་པའི་དོན་ཀུན་འགྲུབ་པར་མཛོད། །

ཆོས་སྐྱོང་རྡོ་རྗེ་དཔའ་བོ་རྩལ་གྱི་འཕྲིན་བསྐུལ།
     ༣ ༽  ཆོས་སྐྱོང་རྡོ་རྗེ་དཔའ་བོ་རྩལ་གྱི་འཕྲིན་བསྐུལ་ནི། ཧྲཱིཿ 
མཐུ་རྩལ་ཐོགས་མེད་དགྲ་ལྷ་ཆེ། །སྲོག་བདག་རྡོ་རྗེ་
དཔའ་བོ་རྩལ། །སྤྲུལ་འཁོར་དྲེགས་པ་སྡེ་བརྒྱད་བཅས།། 
མྱུར་མགྱོགས་འཕྲིན་ལས་དུས་ལ་བབས། །བདག་ཅག་
མི་ནོར་འཁོར་དང་བཅས། །གཞི་བྱེས་གང་དུ་འགྲོ་སྡོད་
ཀྱང་། །ཉིན་མཚན་དུས་དྲུག་མ་གཡེལ་བར། །སྲུང་སྐྱོབ་
བྱ་ར་མེལ་ཚེ་མཛོད། །ཕ་རོལ་དགྲ་དཔུང་དམག་ཇག་
དང་། །ནོར་རྫས་རྐུ་ཞིང་འཕྲོག་བྱེད་པའི། །མི་བསྲུན་སྡེ་
ཚོགས་དཔུང་དང་བཅས། ། མཐུ་རྩལ་ལྷག་མ་མེད་པར་
ཆོམས། །ལུས་ངག་གཡོ་འགུལ་མེད་པར་ཆིངས། །དྲན་
པ་ཉམས་ཤིང་མྱོས་པར་གྱིས། །སྡོང་ཟླ་རྒྱབ་བརྟེན་མི་
མིན་ཚོགས། །ཐན་སྤྲིན་རླུང་གིས་བདས་བཞིན་ཐོངས།། 
བསམ་སྦྱོར་ལོག་འཆང་ནག་ཕྱོགས་རྣམས། །ཚར་ཆོད་

སྤ་བཀོང་དབང་བསྡུས་ལ། །དཀར་ཕྱོགས་ལྷ་མིའི་དབུ་
འཕང་བསྟོད། །བསམ་དོན་ཡིད་བཞིན་འགྲུབ་པར་
མཛོད། ། ཅེས་པས་འཕྲིན་བསྐུལ་བྱ།

 
ཁ་སྣོན་བརྒྱད་པ།  ཚ་གསུར།

     ཚ་གསུར་གཏོང་ན། སངས་རྒྱས་ཆོས་དང་ཚོགས་ཀྱི་
མཆོག་རྣམས་ལ། །བྱང་ཆུབ་བར་དུ་བདག་ནི་སྐྱབས་སུ་
མཆི། །བདག་གིས་སྦྱིན་སོགས་བགྱིས་པའི་ཚོགས་
རྣམས་ཀྱིས། །འགྲོ་ལ་ཕན་ཕྱིར་སངས་རྒྱས་འགྲུབ་པར་
ཤོག །ལན་གསུམ་བྱ། རང་ཉིད་སྤྱན་རས་གཟིགས་སུ་
གསལ་བ་ཡི། །ཐུགས་ཀའི་འོད་ཀྱིས་སྲིད་ཞིའི་ཡོན་ཏན་
དང་། །སྙིང་རྗེ་ལན་ཆགས་མགྲོན་རྣམས་མ་ལུས་པ། ། 
སྤྱན་དྲངས་འདོད་པའི་གདན་ལ་བཞུགས་པར་གྱུར། ཨོཾ་
བཛྲ་ཨ་མྲི་ཏ་ཀུཎྚ་ལི་ཧ་ན་ཧ་ན་ཧཱུཾ་ཕཊ། ཨོཾ་སྭ་བྷ་ཝ་ཤུདྡྷ་
སརྦ་དྷརྨཱ་སྭ་བྷ་ཝ་ཤུདྡྷོ྅་ཧཾ། སྟོང་པ་ཉིད་དུ་གྱུར། སྟོང་
པའི་ངང་ལས་བྷྲུཾ་ལས་རིན་པོ་ཆེའི་སྣོད་ཡངས་ཤིང་རྒྱ་
ཆེ་བ་རྣམས་ཀྱི་ནང་དུ་ཨོཾ་ཨཱཿཧཱུཾ་འོད་དུ་ཞུ་བ་ལས་བྱུང་

བའི་འདོད་ཡོན་ལྔ་ལྡན་གྱི་དྲི་ཕུན་སུམ་ཚོགས་པ་ས་
དང་བར་སྣང་གི་ཁྱོན་ཐམས་ཅད་གང་བར་གྱུར། ཨོཾ་
ཨཱཿཧཱུཾ། ལན་གསུམ། ན་མཿསརྦ་ཏ་ཐཱ་ག་ཏ་ཨ་བ་ལོ་ཀི་ཏེ། 
ཨོཾ་སམྦྷ་ར་སམྦྷ་ར་ཧཱུཾ ཞེས་ལན་བདུན་གྱིས་བསྔོས། ཨོཾ་
བཛྲ་ཨརྒྷཾ། པཱདྱཾ། བུཥྤེ། དྷུ་བེ། ཨ་ལོ་ཀེ གནྡྷེ། ནཻ་ཝི་དྱེ། 
ཤཔྟ་པྲཏི་ཙྪ་སྭཱ་ཧཱ༑ དེ་བཞིན་གཤེགས་པ་རྒྱལ་བ་རིན་
ཆེན་མིང་ལ་ཕྱག་འཚལ་ལོ༑ དེ་བཞིན་གཤེགས་པ་
གཟུགས་མཛེས་དམ་པ་ལ་ཕྱག་འཚལ་ལོ༑ དེ་བཞིན་
གཤེགས་པ་སྐུ་འབྱམས་ཀླས་ལ་ཕྱག་འཚལ་ལོ། དེ་
བཞིན་གཤེགས་པ་འཇིགས་པ་ཐམས་ཅད་དང་བྲལ་བ་
ལ་ཕྱག་འཚལ་ལོ། དྲི་མཆོག་འདོད་ཡོན་ལྔ་ལྡན་པའི། ། 
ཟག་མེད་གསུར་གྱི་མཆོད་པ་འདི། །བླ་མ་ཡི་དམ་དཀོན་
མཆོག་གསུམ། །མཁའ་འགྲོ་ཆོས་སྐྱོང་ཐམས་ཅད་དང་།། 
དྲི་ཟའི་རྒྱལ་པོ་རབ་དགའ་སོགས། །དྲི་ཟའི་ཚོགས་
རྣམས་མ་ལུས་དང་། །མར་གྱུར་རིགས་དྲུག་སེམས་ཅན་
དང་། །ཡུལ་ལྷ་གཞི་བདག་ཚོགས་རྣམས་དང་། །ལན་
ཆགས་ཤ་འཁོན་གཉེར་བ་དང་། །ཁྱད་པར་ཁ་སང་དེ་

རིང་བར། །བསད་ལྕེབས་ཤི་ནས་སྔ་ལུས་བོར། །ཕྱི་
ལུས་མ་རྙེད་བར་དོ་ཡི། །ཇི་སྙེད་སེམས་ཅན་ཐམས་ཅད་
ལ། །འབུལ་ཞིང་བསྔོ་བས་མགྲོན་རྣམས་ཀུན། །འདོད་
དགུའི་ཆར་གྱིས་ཚིམ་གྱུར་ནས། ། བདག་གི་བར་ཆད་
ཀུན་ཞི་ཞིང་། །ཚེ་རིང་ནད་མེད་འབྱོར་བ་རྒྱས། ། ཁམས་
གསུམ་དབང་དུ་འདུ་བ་དང་། །བསམ་དོན་ཡིད་བཞིན་
འགྲུབ་པར་མཛོད། །བར་དོའི་སེམས་ཅན་ཐམས་ཅད་
ཀྱང་། །འཇིགས་སྐྲག་སྡུག་བསྔལ་ལས་གྲོལ་ཏེ། །བླ་མའི་
གདམས་ངག་དྲན་གྱུར་ནས། །བདེ་བ་ཅན་དུ་སྐྱེ་བར་
ཤོག །ལན་ཆགས་བུ་ལོན་དག་གྱུར་ནས། །འགྲོ་ཀུན་
བདེ་སྐྱིད་ལྡན་པ་དང་། །ཡུལ་ལྷ་གཞི་བདག་རྣམས་ཀྱིས་
ཀྱང་། །རྟག་ཏུ་གཡེལ་མེད་གྲོགས་བྱེད་ཤོག །བདག་
ཀྱང་འཆི་བའི་དུས་ཀྱི་ཚེ། ། གནད་གཅོད་སྡུག་བསྔལ་
དང་བྲལ་ཏེ། །དག་པའི་ཞིང་དུ་སྐྱེས་ནས་ཀྱང་། །འགྲོ་
ཀུན་ཕན་བདེ་སྩོལ་བར་ཤོག །བར་དོའི་སྣང་བ་ཤར་
བར་གྱུར་མ་ཐག །རྒྱལ་སྲས་བརྒྱད་ཀྱིས་མ་ནོར་ལམ་
བསྟན་ཏེ། །བདེ་བ་ཅན་དུ་སྐྱེས་ནས་སྤྲུལ་པ་ཡིས། །མ་

དག་ཞིང་གི་འགྲོ་བ་འདྲེན་གྱུར་ཅིག །ཅེས་པས་སྨོན་ལམ་

འདེབས།

ཁ་སྣོན་དགུ་པ།  བསྔོ་བ་དང་སྨོན་ལམ་གྱི་སྐོར།
སྨོན་ལམ་གྱི་རྒྱལ་པོར་གྲགས་པ་བཟང་པོ་སྤྱོད་པའི་སྨོན་ལམ།

 འཕགས་པ་འཇམ་དཔལ་གཞོན་ནུ་གྱུར་པ་ལ་ཕྱག་
འཚལ་ལོ། །ཇི་སྙེད་སུ་དག་ཕྱོགས་བཅུའི་འཇིག་རྟེན་ན།། 
དུས་གསུམ་གཤེགས་པ་མི་ཡི་སེངྒེ་ཀུན། །བདག་གིས་
མ་ལུས་དེ་དག་ཐམས་ཅད་ལ། །ལུས་དང་ངག་ཡིད་དང་
བས་ཕྱག་བགྱི་འོ། །བཟང་པོ་སྤྱོད་པའི་སྨོན་ལམ་སྟོབས་
དག་གིས། །རྒྱལ་བ་ཐམས་ཅད་ཡིད་ཀྱི་མངོན་སུམ་དུ། ། 
ཞིང་གི་རྡུལ་སྙེད་ལུས་རབ་བཏུད་པ་ཡིས། །རྒྱལ་བ་
ཀུན་ལ་རབ་ཏུ་ཕྱག་འཚལ་ལོ། །རྡུལ་གཅིག་སྟེང་དུ་རྡུལ་
སྙེད་སངས་རྒྱས་རྣམས། །སངས་རྒྱས་སྲས་བཅས་
དབུས་ན་བཞུགས་པ་དག །དེ་ལྟར་ཆོས་ཀྱི་དབྱིངས་
རྣམས་མ་ལུས་པར། །ཐམས་ཅད་རྒྱལ་བ་དག་གིས་གང་
བར་མོས། །དེ་དག་བསྔགས་པ་མི་ཟད་རྒྱ་མཚོ་རྣམས། ། 
དབྱངས་ཀྱི་ཡན་ལག་རྒྱ་མཚོའི་སྒྲ་ཀུན་གྱིས། །རྒྱལ་བ་
ཀུན་གྱི་ཡོན་ཏན་རབ་བརྗོད་ཅིང་། ། བདེ་བར་གཤེགས་

པ་ཐམས་ཅད་བདག་གིས་བསྟོད། །མེ་ཏོག་དམ་པ་ཕྲེང་
བ་དམ་པ་དང་། །སིལ་སྙན་རྣམས་དང་བྱུག་པ་གདུགས་
མཆོག་དང་། །མར་མེ་མཆོག་དང་བདུག་སྤོས་དམ་པ་
ཡིས། །རྒྱལ་བ་དེ་དག་ལ་ནི་མཆོད་པར་བགྱི། །ན་བཟའ་
དམ་པ་རྣམས་དང་དྲི་མཆོག་དང་། ། ཕྱེ་མ་ཕུལ་མ་རི་
རབ་མཉམ་པ་དང་། །བཀོད་པ་ཁྱད་པར་འཕགས་པའི་
མཆོག་ཀུན་གྱིས། །རྒྱལ་བ་དེ་དག་ལ་ནི་མཆོད་པར་
བགྱི། །མཆོད་པ་གང་རྣམས་བླ་མེད་རྒྱ་ཆེ་བ། །དེ་དག་
རྒྱལ་བ་ཐམས་ཅད་ལ་ཡང་མོས། །བཟང་པོ་སྤྱོད་ལ་དད་
པའི་སྟོབས་དག་གིས། །རྒྱལ་བ་ཀུན་ལ་ཕྱག་འཚལ་
མཆོད་པར་བགྱི། །འདོད་ཆགས་ཞེ་སྡང་གཏི་མུག་དབང་
གིས་ནི། །ལུས་དང་ངག་དང་དེ་བཞིན་ཡིད་ཀྱིས་ཀྱང་། ། 
སྡིག་པ་བདག་གིས་བགྱིས་པ་ཅི་མཆིས་པ། །དེ་དག་
ཐམས་ཅད་བདག་གིས་སོ་སོར་བཤགས། །ཕྱོགས་
བཅུའི་རྒྱལ་བ་ཀུན་དང་སངས་རྒྱས་སྲས། །རང་རྒྱལ་
རྣམས་དང་སློབ་དང་མི་སློབ་དང་། །འགྲོ་བ་ཀུན་གྱི་
བསོད་ནམས་གང་ལ་ཡང་། །དེ་དག་ཀུན་གྱི་རྗེས་སུ་

བདག་ཡི་རང་། །གང་རྣམས་ཕྱོགས་བཅུའི་འཇིག་རྟེན་
སྒྲོན་མ་དག །བྱང་ཆུབ་རིམ་པར་སངས་རྒྱས་མ་ཆགས་
བརྙེས། །མགོན་པོ་དེ་དག་བདག་གིས་ཐམས་ཅད་ལ། ། 
འཁོར་ལོ་བླ་ན་མེད་པར་བསྐོར་བར་བསྐུལ། །མྱ་ངན་
འདའ་སྟོན་གང་བཞེད་དེ་དག་ལ། །འགྲོ་བ་ཀུན་ལ་ཕན་
ཞིང་བདེ་བའི་ཕྱིར། ། བསྐལ་པ་ཞིང་གི་རྡུལ་སྙེད་
བཞུགས་པར་ཡང་། །བདག་གིས་ཐལ་མོ་རབ་སྦྱར་
གསོལ་བར་བགྱི། །ཕྱག་འཚལ་བ་དང་མཆོད་ཅིང་
བཤགས་པ་དང་། །རྗེས་སུ་ཡི་རང་བསྐུལ་ཞིང་གསོལ་
བ་ཡི། །དགེ་བ་ཅུང་ཟད་བདག་གིས་ཅི་བསགས་པ། ། 
ཐམས་ཅད་བདག་གིས་བྱང་ཆུབ་ཕྱིར་བསྔོ་འོ། །འདས་
པའི་སངས་རྒྱས་རྣམས་དང་ཕྱོགས་བཅུ་ཡི། །འཇིག་
རྟེན་དག་ན་གང་བཞུགས་མཆོད་གྱུར་ཅིག །གང་ཡང་མ་
བྱོན་དེ་དག་རབ་མྱུར་བར། །བསམ་རྫོགས་བྱང་ཆུབ་
རིམ་པར་སངས་རྒྱས་སྤྱོན། ། ཕྱོགས་བཅུ་ག་ལའི་ཞིང་
རྣམས་ཇི་སྙེད་པ། །དེ་དག་རྒྱ་ཆེར་ཡོངས་སུ་དག་གྱུར་
ཅིག །བྱང་ཆུབ་ཤིང་དབང་དྲུང་གཤེགས་རྒྱལ་བ་དང་། ། 

སངས་རྒྱས་སྲས་ཀྱིས་རབ་ཏུ་གང་བར་ཤོག །ཕྱོགས་
བཅུའི་སེམས་ཅན་གང་རྣམས་ཇི་སྙེད་པ༑ །དེ་དག་རྟག་
ཏུ་ནད་མེད་བདེ་གྱུར་ཅིག ། འགྲོ་བ་ཀུན་གྱི་ཆོས་ཀྱི་དོན་
རྣམས་ནི། །མཐུན་པར་གྱུར་ཅིག་རེ་བའང་འགྲུབ་པར་
ཤོག །བྱང་ཆུབ་སྤྱོད་པ་དག་ནི་བདག་སྤྱོད་ཅིང་། །འགྲོ་
བ་ཀུན་ཏུ་སྐྱེ་བ་དྲན་གྱུར་ཅིག །ཚེ་རབས་ཀུན་ཏུ་འཆི་
འཕོ་སྐྱེ་བ་ན། །རྟག་ཏུ་བདག་ནི་རབ་ཏུ་འབྱུང་བར་ཤོག ། 
རྒྱལ་བ་ཀུན་གྱི་རྗེས་སུ་སློབ་གྱུར་ཏེ། །བཟང་པོ་སྤྱོད་པ་
ཡོངས་སུ་རྫོགས་བྱེད་ཅིང་། །ཚུལ་ཁྲིམས་སྤྱོད་པ་དྲི་
མེད་ཡོངས་དག་པ། །རྟག་ཏུ་མ་ཉམས་སྐྱོན་མེད་སྤྱོད་
པར་ཤོག །ལྷ་ཡི་སྐད་དང་ཀླུ་དང་གནོད་སྦྱིན་སྐད། །གྲུལ་
བུམ་དག་དང་མི་ཡི་སྐད་རྣམས་དང་། །འགྲོ་བ་ཀུན་གྱི་སྒྲ་
རྣམས་ཅི་ཙམ་པར། །ཐམས་ཅད་སྐད་དུ་བདག་གིས་
ཆོས་བསྟན་ཏོ། །དེས་ཤིང་ཕ་རོལ་ཕྱིན་ལ་རབ་བརྩོན་ 
ཏེ། །བྱང་ཆུབ་སེམས་ནི་ནམ་ཡང་བརྗེད་མ་གྱུར། །སྡིག་
པ་གང་རྣམས་སྒྲིབ་པར་གྱུར་པ་དག །དེ་དག་མ་ལུས་
ཡོངས་སུ་བྱང་བར་ཤོག །ལས་དང་ཉོན་མོངས་བདུད་

ཀྱི་ལས་རྣམས་ལས། །གྲོལ་ཞིང་འཇིག་རྟེན་འགྲོ་བ་
རྣམས་སུ་ཡང་། །ཇི་ལྟར་པདྨོ་ཆུས་མི་ཆགས་པ་བཞིན།། 
ཉི་ཟླ་ནམ་མཁར་ཐོགས་པ་མེད་ལྟར་སྤྱད། །ཞིང་གི་ཁྱོན་
དང་ཕྱོགས་རྣམས་ཇི་ཙམ་པར། །ངན་སོང་སྡུག་བསྔལ་
རབ་ཏུ་ཞི་བར་བྱེད། །བདེ་བར་དག་ལ་འགྲོ་བ་ཀུན་
འགོད་ཅིང་། །འགྲོ་བ་ཐམས་ཅད་ལ་ནི་ཕན་པར་སྤྱད། ། 
བྱང་ཆུབ་སྤྱོད་པ་ཡོངས་སུ་རྫོགས་བྱེད་ཅིང་། །སེམས་
ཅན་དག་གི་སྤྱོད་དང་མཐུན་པར་འཇུག །བཟང་པོ་སྤྱོད་
པ་དག་ནི་རབ་སྟོན་ཅིང་། །མ་འོངས་བསྐལ་པ་ཀུན་ཏུ་
སྤྱོད་གྱུར་ཅིག །བདག་གི་སྤྱོད་དང་མཚུངས་པར་གང་
སྤྱོད་པ། །དེ་དག་དང་ནི་རྟག་ཏུ་འགྲོགས་པར་ཤོག །ལུས་
དང་ངག་རྣམས་དང་ནི་སེམས་ཀྱིས་ཀྱང་། །སྤྱོད་པ་དག་
དང་སྨོན་ལམ་གཅིག་ཏུ་སྤྱད། །བདག་ལ་ཕན་པར་འདོད་
པའི་གྲོགས་པོ་གང་། །བཟང་པོ་སྤྱོད་པ་རབ་ཏུ་སྟོན་
བགྱིད་པ། །དེ་དག་དང་ཡང་རྟག་ཏུ་ཕྲད་པར་ཤོག །དེ་
དག་བདག་གིས་ནམ་ཡང་ཡིད་མི་དབྱུང་། །སངས་རྒྱས་
སྲས་ཀྱིས་བསྐོར་བའི་མགོན་པོ་རྣམས། །མངོན་སུམ་

རྟག་ཏུ་བདག་གིས་རྒྱལ་བར་བལྟ། །མ་འོངས་བསྐལ་པ་
ཀུན་ཏུ་མི་སྐྱོ་བར། །དེ་དག་ལ་ཡང་མཆོད་པ་རྒྱ་ཆེར་
བགྱི། །རྒྱལ་བ་རྣམས་ཀྱི་དམ་པའི་ཆོས་འཛིན་ཅིང་། ། 
བྱང་ཆུབ་སྤྱོད་པ་ཀུན་ཏུ་སྣང་བར་བྱེད། །བཟང་པོ་སྤྱོད་
པ་རྣམ་པར་སྦྱོང་བ་ཡང་། །མ་འོངས་བསྐལ་པ་ཀུན་ཏུ་
སྤྱད་པར་བགྱི། །སྲིད་པ་ཐམས་ཅད་དུ་ཡང་འཁོར་བ་  
ན། །བསོད་ནམས་ཡེ་ཤེས་དག་ནི་མི་ཟད་སྙེད། །ཐབས་
དང་ཤེས་རབ་ཏིང་འཛིན་རྣམ་ཐར་དང་། །ཡོན་ཏན་ཀུན་
གྱི་མི་ཟད་མཛོད་གྱུར་ཅིག །རྡུལ་གཅིག་སྟེང་ན་རྡུལ་
སྙེད་ཞིང་རྣམས་ཏེ། །ཞིང་དེར་བསམ་གྱིས་མི་ཁྱབ་
སངས་རྒྱས་རྣམས། །སངས་རྒྱས་སྲས་ཀྱི་དབུས་ན་
བཞུགས་པ་ལ། །བྱང་ཆུབ་སྤྱད་པ་སྤྱོད་ཅིང་བལྟ་བར་
བགྱི། །དེ་ལྟར་མ་ལུས་ཐམས་ཅད་ཕྱོགས་སུ་ཡང་། །སྐྲ་
ཙམ་ཁྱོན་ལ་དུས་གསུམ་ཚད་སྙེད་ཀྱི། །སངས་རྒྱས་རྒྱ་
མཚོ་ཞིང་རྣམས་རྒྱ་མཚོ་དང་། །བསྐལ་པ་རྒྱ་མཚོར་
སྤྱོད་ཅིང་རབ་ཏུ་འཇུག །གསུང་གཅིག་ཡན་ལག་རྒྱ་
མཚོའི་སྒྲ་སྐད་ཀྱིས། །རྒྱལ་བ་ཀུན་དབྱངས་ཡན་ལག་

རྣམ་དག་པ། །འགྲོ་བ་ཀུན་གྱི་བསམ་པ་ཇི་བཞིན་
དབྱངས། །སངས་རྒྱས་གསུང་ལ་རྟག་ཏུ་འཇུག་པར་
བགྱི། །དུས་གསུམ་གཤེགས་པའི་རྒྱལ་བ་ཐམས་ཅད་
དག །འཁོར་ལོའི་ཚུལ་རྣམས་རབ་ཏུ་བསྐོར་བ་ཡི། །དེ་
དག་གི་ཡང་གསུང་དབྱངས་མི་ཟད་ལ༑ །བློ་ཡི་སྟོབས་
ཀྱིས་བདག་ཀྱང་རབ་ཏུ་འཇུག །མ་འོངས་བསྐལ་པ་
ཐམས་ཅད་འཇུག་པར་ཡང་། །སྐད་ཅིག་གཅིག་གིས་
བདག་ཀྱང་འཇུག་པར་བགྱི། །གང་ཡང་བསྐལ་པ་དུས་
གསུམ་ཚད་དེ་དག །སྐད་ཅིག་ཆ་ཤས་ཀྱིས་ནི་ཞུགས་
པར་སྤྱད། །དུས་གསུམ་གཤེགས་པ་མི་ཡི་སེངྒེ་གང་། ། 
དེ་དག་སྐད་ཅིག་གཅིག་ལ་བདག་གིས་བལྟ། །རྟག་ཏུ་དེ་
དག་གི་ནི་སྤྱོད་ཡུལ་ལ། །སྒྱུ་མར་གྱུར་པའི་རྣམ་ཐར་
སྟོབས་ཀྱིས་འཇུག །གང་ཡང་དུས་གསུམ་དག་གི་ཞིང་
བཀོད་པ།།དེ ་དག་རྡུལ་གཅིག་སྟེང་དུ་མངོན་པར་
བསྒྲུབ།།དེ་ལྟར་མ་ལུས་ཕྱོགས་རྣམས་ཐམས་ཅད་དུ། ། 
རྒྱལ་བ་དག་གི་ཞིང་རྣམས་བཀོད་ལ་འཇུག །གང་ཡང་
མ་བྱོན་འཇིག་རྟེན་སྒྲོན་མ་རྣམས། །དེ་དག་རིམ་པར་

འཚང་རྒྱ་འཁོར་ལོ་བསྐོར། །མྱ་ངན་འདས་པར་རབ་ཏུ་
ཞི་མཐའ་སྟོན། །མགོན་པོ་ཀུན་གྱི་དྲུང་དུ་བདག་མཆི་  
འོ། །ཀུན་ཏུ་མྱུར་བའི་རྫུ་འཕྲུལ་སྟོབས་རྣམས་དང་། །ཀུན་
ནས་སྒོ་ཡི་ཐེག་པའི་སྟོབས་རྣམས་དང་། །ཀུན་ཏུ་ཡོན་
ཏན་སྤྱོད་པའི་སྟོབས་རྣམས་དང་། །ཀུན་ཏུ་ཁྱབ་པ་
བྱམས་པ་དག་གི་སྟོབས། །ཀུན་ནས་དགེ་བའི་བསོད་
ནམས་སྟོབས་རྣམས་དང་། །ཆགས་པ་མེད་པར་གྱུར་
པའི་ཡེ་ཤེས་སྟོབས། །ཤེས་རབ་ཐབས་དང་ཏིང་འཛིན་
སྟོབས་དག་གིས། །བྱང་ཆུབ་སྟོབས་རྣམས་ཡང་དག་
སྒྲུབ་པར་བྱེད། །ལས་ཀྱི་སྟོབས་རྣམས་ཡོངས་སུ་དག་
བྱེད་ཅིང་། ། ཉོན་མོངས་སྟོབས་རྣམས་ཀུན་ཏུ་འཇོམས་
པར་བྱེད། །བདུད་ཀྱི་སྟོབས་རྣམས་སྟོབས་མེད་རབ་
བྱེད་ཅིང་། །བཟང་པོ་སྤྱོད་པའི་སྟོབས་ནི་རྫོགས་པར་
བགྱི། །ཞིང་རྣམས་རྒྱ་མཚོ་རྣམ་པར་དག་བྱེད་ཅིང་། ། 
སེམས་ཅན་རྒྱ་མཚོ་དག་ནི་རྣམ་པར་སྒྲོལ། །ཆོས་རྣམས་
རྒྱ་མཚོ་རབ་ཏུ་མཐོང་བྱེད་ཅིང་། །ཡེ་ཤེས་རྒྱ་མཚོ་རབ་
ཏུ་རྟོགས་པར་བྱེད། །སྤྱོད་པར་རྒྱ་མཚོར་རྣམ་པར་དག་

བགྱིད་ཅིང་། །སྨོན་ལམ་རྒྱ་མཚོ་རབ་ཏུ་རྫོགས་པར་
བྱེད། །སངས་རྒྱས་རྒྱ་མཚོ་རབ་ཏུ་མཆོད་བགྱིད་ཅིང་། ། 
བསྐལ་པ་རྒྱ་མཚོར་མི་སྐྱོ་སྤྱད་པར་བགྱི། །གང་ཡང་
དུས་གསུམ་གཤེགས་པའི་རྒྱལ་བ་ཡི། །བྱང་ཆུབ་སྤྱོད་
པའི་སྨོན་ལམ་བྱེ་བྲག་རྣམས། །བཟང་པོ་སྤྱོད་པས་བྱང་
ཆུབ་སངས་རྒྱས་ནས། །དེ་ཀུན་མ་ལུས་བདག་གིས་
རྫོགས་པར་བགྱི། །རྒྱལ་བ་ཀུན་གྱི་སྲས་ཀྱི་ཐུ་བོ་བ། ། 
གང་གི་མིང་ནི་ཀུན་ཏུ་བཟང་ཞེས་བྱ༑ །མཁས་པ་དེ་དང་
མཚུངས་པར་སྤྱད་པའི་ཕྱིར། །དགེ་བ་འདི་དག་ཐམས་
ཅད་རབ་ཏུ་བསྔོ། །ལུས་དང་ངག་དང་ཡིད་ཀྱང་རྣམ་དག་
ཅིང་། །སྤྱོད་པ་རྣམ་དག་ཞིང་རྣམས་ཡོངས་དག་པར། ། 
བསྔོ་བ་བཟང་པོ་མཁས་པ་ཇི་འདྲ་བ། །དེ་འདྲར་བདག་
ཀྱང་དེ་དང་མཚུངས་པར་ཤོག །ཀུན་ནས་དགེ་བ་བཟང་
པོ་སྤྱོད་པའི་ཕྱིར། །འཇམ་དཔལ་གྱི་ནི་སྨོན་ལམ་སྤྱད་
པར་བགྱི། །མ་འོངས་བསྐལ་པ་ཀུན་ཏུ་མི་སྐྱོ་བར། །དེ་
ཡི་བྱ་བ་མ་ལུས་རྫོགས་པར་བགྱི། ། སྤྱོད་པ་དག་ནི་
ཚད་ཡོད་མ་གྱུར་ཅིག །ཡོན་ཏན་རྣམས་ཀྱང་ཚད་གཟུང་

མེད་པར་ཤོག །སྤྱོད་པ་ཚད་མེད་པ་ལ་གནས་ནས་  
ཀྱང་། །དེ་དག་འཕྲུལ་བ་ཐམས་ཅད་འཚལ་བར་བགྱི། ། 
ནམ་མཁའི་མཐར་ཐུག་གྱུར་བ་ཅི་ཙམ་པར། །སེམས་
ཅན་མ་ལུས་མཐའ་ཡང་དེ་བཞིན་ཏེ། །ཇི་ཙམ་ལས་དང་
ཉོན་མོངས་མཐའ་གྱུར་པ། །བདག་གི་སྨོན་ལམ་མཐའ་
ཡང་དེ་ཙམ་མོ༑ །གང་ཡང་ཕྱོགས་བཅུའི་ཞིང་རྣམས་
མཐའ་ཡས་པ། །རིན་ཆེན་བརྒྱན་ཏེ་རྒྱལ་བ་རྣམས་ལ་
ཕུལ། །ལྷ་དང་མི་ཡི་བདེ་བ་མཆོག་རྣམས་ཀྱང་། །ཞིང་
གི་རྡུལ་སྙེད་བསྐལ་པར་ཕུལ་བ་བས། ། གང་གིས་བསྔོ་
བའི་རྒྱལ་པོ་འདི་ཐོས་ནས། །བྱང་ཆུབ་མཆོག་གི་རྗེས་
སུ་རབ་མོས་ཤིང་། །ལན་གཅིག་ཙམ་ཡང་དད་པ་བསྐྱེད་
པ་ནི། །བསོད་ནམས་དམ་པའི་མཆོག་ཏུ་འདི་འགྱུར་   
རོ། །གང་གིས་བཟང་སྤྱོད་སྨོན་ལམ་འདི་བཏབ་པས། ། 
དེས་ནི་ངན་སོང་ཐམས་ཅད་སྤངས་པར་འགྱུར། །དེས་ནི་
གྲོགས་པོ་ངན་པ་སྤངས་པ་ཡིན། །སྣང་བ་མཐའ་ཡས་དེ་
ཡང་དེས་མྱུར་མཐོང་། །དེ་དག་རྙེད་པ་རབ་རྙེད་བདེ་བར་
འཚོ། །མི་ཚེ་འདིར་ཡང་དེ་དག་ལེགས་པར་འོངས། ། 

ཀུན་ཏུ་བཟང་པོ་དེ་ཡང་ཅི་འདྲ་བར། །དེ་དག་རིང་པོར་
མི་ཐོགས་དེ་བཞིན་འགྱུར། །མཚམས་མེད་ལྔ་པོ་དག་གི་
སྡིག་པ་རྣམས། །གང་གིས་མི་ཤེས་དབང་གིས་བྱས་པ་
དག །དེ་ཡིས་བཟང་པོ་སྤྱོད་པ་འདི་བརྗོད་ན། །མྱུར་དུ་མ་
ལུས་ཡོངས་སུ་བྱང་བར་འགྱུར། །ཡེ་ཤེས་དང་ནི་
གཟུགས་དང་མཚན་རྣམས་དང་། །རིགས་དང་ཁ་དོག་
རྣམས་དང་ལྡན་པར་འགྱུར། །བདུད་དང་མུ་སྟེགས་མང་
པོས་དེ་མི་ཐུབ། །འཇིག་རྟེན་གསུམ་པོ་ཀུན་ནའང་
མཆོད་པར་འགྱུར། །བྱང་ཆུབ་ཤིང་དབང་དྲུང་དུ་དེ་མྱུར་
འགྲོ། །སོང་ནས་སེམས་ཅན་ཕན་ཕྱིར་དེར་འདུག་སྟེ། ། 
བྱང་ཆུབ་སངས་རྒྱས་འཁོར་ལོ་རབ་ཏུ་བསྐོར། །བདུད་
རྣམས་སྡེ་དང་བཅས་པ་ཐམས་ཅད་བཏུལ། །གང་ཡང་
བཟང་པོ་སྤྱོད་པའི་སྨོན་ལམ་འདི། །འཆང་བ་དང་ནི་སྟོན་
ཏམ་ཀློག་ན་ཡང་། །དེ་ཡི་རྣམ་པར་སྨིན་པའང་སངས་
རྒྱས་མཁྱེན། །བྱང་ཆུབ་མཆོག་ལ་སོམ་ཉི་མ་བྱེད་ཅིག ། 
འཇམ་དཔལ་དཔའ་བོས་ཇི་ལྟར་མཁྱེན་པ་དང་། །ཀུན་ཏུ་
བཟང་པོ་དེ་ཡང་དེ་བཞིན་ཏེ༑ །དེ་དག་ཀུན་གྱི་རྗེས་སུ་

བདག་སློབ་ཕྱིར། །དགེ་བ་འདི་དག་ཐམས་ཅད་རབ་ཏུ་
བསྔོ། །དུས་གསུམ་གཤེགས་པའི་རྒྱལ་བ་ཐམས་ཅད་
ཀྱིས། །བསྔོ་བ་གང་ལ་མཆོག་ཏུ་བསྔགས་པ་དེས། ། 
བདག་གི་དགེ་བའི་རྩ་བ་འདི་ཀུན་ཀྱང་། །བཟང་པོ་སྤྱོད་
ཕྱིར་རབ་ཏུ་བསྔོ་བར་བགྱི། །བདག་ནི་འཆི་བའི་དུས་
བྱེད་གྱུར་པ་ན༑ །སྒྲིབ་པ་ཐམས་ཅད་དག་ནི་ཕྱིར་བསལ་
ཏེ། །མངོན་གསུམ་སྣང་བ་མཐའ་ཡས་དེ་མཐོང་ནས། ། 
བདེ་བ་ཅན་གྱི་ཞིང་དེར་རབ་ཏུ་འགྲོ། །དེར་སོང་ནས་ནི་
སྨོན་ལམ་འདི་དག་ཀྱང་། ། ཐམས་ཅད་མ་ལུས་མངོན་དུ་
འགྱུར་བར་ཤོག །དེ་དག་མ་ལུས་བདག་གིས་ཡོངས་སུ་
བཀང་། །འཇིག་རྟེན་ཇི་སྲིད་སེམས་ཅན་ཕན་བར་བགྱི། ། 
རྒྱལ་བའི་དཀྱིལ་འཁོར་བཟང་ཞིང་དགའ་བ་དེར། །པདྨོ་
དམ་པ་ཤིན་ཏུ་མཛེས་ལས་སྐྱེས། །སྣང་བ་མཐའ་ཡས་
རྒྱལ་བས་མངོན་སུམ་དུ། །ལུང་བསྟན་པ་ཡང་བདག་
གིས་དེར་ཐོབ་ཤོག །དེར་ནི་བདག་གིས་ལུང་བསྟན་རབ་
ཐོབ་ནས། །སྤྲུལ་པ་མང་པོ་བྱེ་བ་ཕྲག་བརྒྱ་ཡིས། །བློ་ཡི་
སྟོབས་ཀྱིས་ཕྱོགས་བཅུ་རྣམས་སུ་ཡང་། །སེམས་ཅན་

རྣམས་ལ་ཕན་པ་མང་པོ་བགྱིད། །བཟང་པོ་སྤྱོད་པའི་
སྨོན་ལམ་བཏབ་པ་ཡི། །དགེ་བ་ཅུང་ཟད་བདག་གིས་ཅི་
བསགས་པ། །དེས་ནི་འགྲོ་བའི་སྨོན་ལམ་དགེ་བ་རྣམས།། 
སྐད་ཅིག་གཅིག་གིས་ཐམས་ཅད་འབྱོར་བར་ཤོག ། 
བཟང་པོ་སྤྱོད་པའི་སྨོན་ལམ་བསྔོས་པ་ཡིས། །བསོད་
ནམས་དམ་པ་མཐའ་ཡས་གང་ཐོབ་དེས། །འགྲོ་བ་སྡུག་
བསྔལ་ཆུ་བོར་བྱིང་བ་རྣམས། །འོད་དཔག་མེད་པའི་
གནས་རབ་ཐོབ་པར་ཤོག །སྨོན་ལམ་རྒྱལ་པོ་འདི་དག་
མཆོག་གི་གཙོ། །མཐའ་ཡས་འགྲོ་བ་ཀུན་ལ་ཕན་བྱེད་
ཅིང་། །ཀུན་ཏུ་བཟང་པོས་བརྒྱན་པའི་གཞུང་གྲུབ་སྟེ། ། 
ངན་སོང་རྒྱུ་རྣམས་མ་ལུས་སྟོང་པར་ཤོག །

བསྔོ་སྨོན་བསྡུས་པ།
བསྔོ་སྨོན་བསྡུས་པ་ནི། འདི་ལྟར་བགྱིས་པའི་རྣམ་དཀར་

དགེ་བའི་མཐུས། །བདག་ལ་དྲིན་གྱིས་བསྐྱངས་པའི་ཕ་མ་
དང་། །སེམས་བསྐྱེད་ཞུས་པའི་བླ་མ་སློབ་དཔོན་དང་། ། 
དམ་ཚིག་གཅིག་པའི་རྡོ་རྗེའི་སྤུན་རྣམས་དང་། །རྒྱུ་ཟས་
འབྲེལ་བ་ཡོད་པའི་མི་རྣམས་དང་། །བཞོན་ཁལ་སྲོག་

གཅོད་འོ་ཞོ་འཐུང་བ་དང་། །ཤ་ཁྲག་ཟོས་པའི་དུད་འགྲོ་མ་
ལུས་པ། །མྱུར་དུ་སངས་རྒྱས་གོ་འཕང་ཐོབ་པར་ཤོག ། 
འཇམ་དཔལ་དཔའ་བོས་ཇི་ལྟར་མཁྱེན་པ་དང་། །ཀུན་ཏུ་
བཟང་པོ་དེ་ཡང་དེ་བཞིན་ཏེ། །དེ་དག་ཀུན་གྱི་རྗེས་སུ་
བདག་སློབ་ཕྱིར། །དགེ་བ་འདི་དག་ཐམས་ཅད་རབ་ཏུ་
བསྔོ། །དུས་གསུམ་གཤེགས་པའི་རྒྱལ་བ་ཐམས་ཅད་
ཀྱིས། །བསྔོ་བ་གང་ལ་མཆོག་ཏུ་བསྔགས་པ་དེས། ། 
བདག་གི་དགེ་བའི་རྩ་བ་འདི་ཀུན་ཀྱང་། །བཟང་པོ་སྤྱོད་
ཕྱིར་རབ་ཏུ་བསྔོ་བར་བགྱི། །

ཞེས་སོགས་གོ་འདོན་གྱི་ཁ་སྣོན་དུ་འདོན་འདོད་པ་གང་ཡོད་

མཚམས་སོ་སོར་འདོན་ཐུབ་ན་བཟང་། 

           ཕྱི་ལོ་ ༡༠༡༢ ཟླ་ ༣ ཚེས་ ༣༡ ལ།།  །།མངྒ་ལཾ།

བསླབ་གསུམ་ལྡན་ངུར་སྨྲིག་འཛིན་པ་ཡི། །

འདུས་པའི་ཚོགས་ཀྱིས་གནས་འདིར་ཡོངས་གང་ཞིང་། །

རྟག་ཏུ་བཤད་སྒྲུབ་བྱ་བས་སྲིད་མཐའི་བར། །

ཐུབ་བསྟན་ཕྱོགས་བཅུར་རྒྱས་པའི་བཀྲ་ཤིས་ཤོག །

